
LIMIAR:
GALIZA POLA PAZ

Desde a Fundación Galiza Sempre, consideramos 
que  era  esencial  dedicar  un  número  da  nosa 
colección Ideas Impresas á loita antimilitarista na 
Galiza. Era importante facelo desde unha perspec-
tiva de posta en valor dun inxente traballo reali-
zado no pasado, mais tamén porque, infelizmente, 
esta volve a ser unha loita de máxima actualidade 
e necesidade. Así naceu esta publicación; un relato 
esencial para comprender a historia da loita anti-
militarista no noso país. 

Este traballo toca aspectos chave como a abor-
daxe histórica do militarismo desde o naciona-
lismo galego, o papel que xogou –e xoga– o exér-
cito español e a resposta que tivo desde o move-
mento antimilitarista,  especialmente no referido 
ao movemento de obxección de consciencia e  a 
insubmisión. Esta historia está narrada con gran 
detalle e rigor por dúas persoas que a teñen ampla-
mente estudada e que boa parte dela a poden con-
tar en primeira persoa: Manuel Caride e Bieito 
Lobeira, dous militantes nacionalistas, no seu día 
insubmisos ao exército español que, xunto a moi-
tos outros, formaron parte dunha loita colec-
tiva na que Galiza foi,  en moitos aspectos,  refe-
rencial en todo o Estado. 

Porén, aínda que esta publicación ten un gran 
valor en termos históricos, para min, non é esa a 
súa principal contribución. Desde o meu punto de 
vista, este texto incorpora tres reflexións implícitas 
de máxima actualidade:  (i)  a  importancia dunha 
militancia comprometida e a utilidade da loita 
social en xeral e da desobediencia civil en particu-
lar; (ii) o nulo avance nas últimas décadas cara a 
un mundo máis desmilitarizado e onde as nacións 
se relacionen entre si en paz e en pé de igualdade; 
e (iii) a necesidade de que a loita antimilitarista 
desempeñe un papel central na axenda actual do 
movemento nacionalista galego.

COMPROMISO, ORGANIZACIÓN E DESOBEDIENCIA

Ao longo das dúas últimas décadas, tentouse inocu-
lar que a militancia política tradicional era algo do 
pasado, que a ‘vella política’ sería barrida por unha 
política líquida cuasigaseosa e que a militancia tra-
dicional se reconvertería a un modelo de ‘inscritos’ 
cun compromiso que comeza e remata no clic do 
rato dun computador. Porén, tras unha aparencia 
antisistémica e modernizadora non había máis que 
un individualismo atroz e unha desorganización e 
desmobilización xeneralizada. Afortunadamente, a 
maioría do movemento nacionalista non acreditou 
nese relato nin nesa forma de funcionamento para 
unha organización política.

O tempo demostrou que, sen compromiso, sen 
militancia e sen organización é imposíbel gañar 
ningunha batalla. Nese sentido, temos moito do 
que reaprender do movemento antimilitarista dos 
anos 90 na Galiza. Contra o tópico dunha mocidade 

‘pasota’ e ‘despolitizada’ en Galiza, toda unha xera-
ción de mozos estivo disposta a dar unha batalla 
contra algo que consideraban inxusto como o era o 
servizo militar obrigatorio e contra un exército 
español que era –e é– unha das máximas expre-
sións da opresión nacional do noso país. Aqueles 
mozos demostraron un altísimo compromiso até o 
punto de estaren dispostos a ir á cadea pola 
defensa dos seus ideais. Fixérono con firmeza e 
intelixencia estratéxica, valéndose dunha das 
ferramentas que, para quen aspire a transformar 
unha realidade inxusta, nunca se pode desbotar: a 
desobediencia civil. A loita contra a mili demos-
trou, máis unha vez, que ás veces para superar leis 
inxustas resulta imprescindíbel sobordar o marco 
legal que se pretende cambiar. Porén, iso ten con-
secuencias. E naquel caso, ningunha era menor: 
desde a prisión ás inhabilitacións.

Aquela foi unha loita que se deu e se gañou. 
Non foi doado. Foi posíbel grazas a moito traballo 
e un gran compromiso de moitos militantes que, 
de forma desinteresada, e asumindo grandes 
sacrificios, estiveron en disposición en dar unha 
batalla por eles e para que xeracións futuras non 
tiveren que pasar polo servizo militar obrigatorio. 
Isto trae consigo unha ensinanza especialmente 
valiosa no momento presente: desde o sofá non se 
cambia nada; desde a loita colectiva, ben organi-
zada e comprometida, todo é posíbel. 

UN MUNDO MÁIS MILITARIZADO E MÁIS PERIGOSO

O militarismo é consubstancial ao capitalismo, 
especialmente na súa fase imperialista. O último 

século demostrou que a relación entre a expansión 
do neoliberalismo e o militarismo é moi estreita. 
A  man  invisíbel  do  mercado  non  funciona  –ou 
non funciona tan ben– sen o puño de ferro. Na 
súa forma máis agresiva, o neoliberalismo fai uso 
da violencia para expandir mercados ou acceder 
ao control  de determinadas materias primas ou 
zonas xeoestratéxicas.

Actualmente, vivimos un proceso de rearma-
mento a nivel  mundial  sen precedentes desde o 
final da Guerra Fría. Non só non hai unha tenden-
cia a reducir o gasto en armamento, senón que a 
tendencia e a aumentalo, como acabamos de ver 
co plan Rearmar Europa ou a elevación de 2% a 
5% do PIB en gasto militar dos países membros da 
OTAN. Atopámonos inmersos e inmersas nunha 
fase histórica de rearmamento e aumento da 
retórica e prácticas belicosas, na cal a ONU e outro 
tipo de organismos se amosaron ineficaces para 
frear esa escalada ou para evitar novos conflitos. 
Vímolo na guerra na Ucraína, no xenocidio televi-
sado perpetrado polo goberno sionista  de Israel 
contra o pobo palestino e nos ataques a Siria, 
Líbano ou Irán. Tamén na cruenta guerra civil no 
Sudán, en Myanmar, na República Democrática do 
Congo, no Iemen ou no Sáhara Occidental.

O militarismo é un medio. Mais, tamén é un fin 
en si propio. O complexo militar-industrial ten un 
importante peso económico (especialmente para 
países como os EUA ou Israel), conta cunha grande 
capacidade de influencia e presión política e con-
centra unha parte importante da política de I+D+i 
deses países. Para que o negocio da venda de 
armas sexa rendíbel, ten que existir demanda. 

Cando a demanda non é natural, hai que creala e, 
neste caso, só pode vir por dúas vías: as armas 
como elemento de disuasión ou como elemento de 
defensa/ataque. En ambos casos, é preciso un clima 
belicoso, pois unha sociedade só permite que se 
compren tanques antes que hospitais se entende 
que os primeiros son algo imprescindíbel.

NACIONALISMO GALEGO: UN MOVEMENTO 

ANTIIMPERIALISTA E PACIFISTA

O nacionalismo galego leva no seu ADN o paci-
fismo e o antimilitarismo. Desde Ramón Vilar 
Ponte ou Castelao e a visión das relacións interna-
cionais que tiña o Partido Galeguista, ás primeiras 
expresións do nacionalismo contemporáneo da 
man da Unión do Povo Galego (UPG) e do Partido 
Socialista Galego (PSG) ou á fundación da AN-PG e, 
posteriormente, do BNG. En todos eses casos, o 
antiimperialismo e o pacifismo foron elementos 
nucleares do seu ideario político.

O BNG sempre estivo do lado dos pobos e da 
paz. É un proxecto político internacionalista e 
solidario, unha organización pacifista que avoga 
pola resolución pacífica dos conflitos e a desmili-
tarización do planeta. Esa posición antiimperia-
lista non foi só teórica ou retórica. Foi práctica. 
Denunciamos o papel da OTAN e as súas agre-
sións e o sometemento desta e da UE aos interese 
xeoestratéxicos e militares dos EUA. Promovemos 
grandes mobilizacións no seu día contra as gue-
rras no Iraq ou Afganistán. Denunciamos o arrase 
da Siria,  os  inhumanos bloqueos a  países  como 
Cuba, Venezuela ou Irán ou os golpes de estado, 

máis ou menos encubertos no Brasil, Bolivia ou 
Honduras, entre moitos outros. Fixémolo desde as 
institucións,  mais tamén desde a rúa,  formando 
parte de diferente tipo de plataformas como o 
facemos actualmente en Galiza pola Paz. 

Vivimos tempos tremendamente incertos para 
o futuro da humanidade. O modelo da globaliza-
ción neoliberal unipolar está en crise, mais a nova 
orde multipolar non acaba aínda de consolidarse. 
Nese ‘clarescuro’ aparecen os monstros gramscia-
nos  en  forma  do  rexurdimento  do  fascismo  en 
diferentes expresións do militarismo máis atroz. E 
é aí onde a conscienciación e mobilización social 
son máis importantes que nunca.  Estou conven-
cido de que este libro será unha contribución máis 
ao debate social que o movemento  nacionalista 
debe seguir dando na sociedade galega.

Rubén Cela Díaz
Presidente da Fundación Galiza Sempre 

NACIONALISMO GALEGO
E ANTIMILITARISMO

PACIFISMO, ANTIMILITARISMO 

E ANTIIMPERIALISMO COMO PRINCIPIOS 

DO NACIONALISMO

O nacionalismo galego posúe e profesa, desde hai 
case un século, uns principios e bases de raíz cla-
ramente  antiimperialista,  expresamente  afirma-
das en documentos e doutrina ideolóxica e, sobre 
todo, na orientación da súa práctica política. Esta 
realidade,  non  común  a  todos  os  movementos 
nacionalistas da época, é tamén coherente co seu 
anticolonialismo  militante,  produto  da  análise 
sobre  o  papel  da  Galiza  en  relación  co  Estado 
español e, por extensión universal,  a reivindica-
ción do dereito inalienábel para todos os pobos do 
mundo a viviren libres, en paz e sen inxerencias 
alleas, onde as nacións –todas elas– convivan 
baixo regras de respecto mutuo á súa soberanía e 
en solidaria fraternidade e amizade.

Con toda probabilidade, esa sensibilidade política 
lígase á realidade que vive e padece a Galiza da 
época. A insubmisión na Galiza ao recrutamento 

forzoso no exército español,  maniféstase no pri-
meiro  cuarto  do  século  XX  en  moitos  casos  de 
mozos galegos, fundamentalmente procedentes das 
clases populares  (sen posibilidade económica, 
por tanto, de se declararen exentos), declara-
dos prófugos e en rebeldía por non se presenta-
ren a filas ou por desertaren delas,  ou mesmo 
aqueles que chegaban ao estremo de se amputa-
ren o dedo índice da man dereita (inhabilitándose 
así para efectuaren disparos con armas portátiles) 
como última e desesperada saída para non reali-
zaren o servizo militar obrigatorio (tres anos!) e, 
por tanto, para non participaren na guerra de 
Marrocos, auténtica sangría de mozos. Interven-
ción imperialista que se realiza, ademais, para 
morrer no nome dunha España coa cal –moito 
máis naquela altura– non se identifican nin os 
mozos nin a maioría da sociedade galega. O cha-
mado desastre de Annual (1921), con elevadas 
perdas  de  vidas  humanas,  contra  a  resistencia 
armada dos patriotas rifeños comandados polo 
bérber Abd-El-Krim fronte ao dominio colonial 
español e francés, foi un golpe definitivo na cons-
ciencia social do noso país a respecto do rexeita-
mento á incorporación de mozos á institución 
militar española, polo menos até 1925, cando, 
co desembarco de Al-Hoceima, se esmaga militar-
mente a resistencia rifeña.

O nacionalismo organizado nas primeiras déca-
das do século XX non é alleo a ese contexto nacio-
nal, nin ao que se dá no plano internacional. A 
Declaración de principios do Partido Galeguista en 
1931, no seu congreso constituínte, fai mención 
expresa do «anti-imperialismo» e do «pacifismo» 

como  eixos  nucleares  da  nova  organización 
política nacionalista, ligando e interrelacionando 
estes dous termos (Paz e Antiimperialismo): a paz 
mundial como consecuencia dunha orde mun-
dial non imperialista, de nacións ceibes, sen 
opresión nacional.

Daniel Castelao, en plena guerra civil e coa ate-
rradora represión desatada no seu país, na Galiza, 
fai defensa pública dun pacifismo entendido no 
seu contexto como relativo, isto é, condicionando o 
uso da forza (sen o rexeitar categoricamente) para 
a obtención dun obxectivo superior nun contexto 
específico, identificando ademais o inimigo. Así se 
dirixe ao pobo catalán nunha emisión radiofónica: 

«Vaivos falar un home que sempre foi antimili-
tarista, porque ten as súas ideas enraizadas con 
sentimentos de humanidade, e que só acepta a 
guerra como prezo dunha paz perdurábel». (Caste-
lao 2000: 339)

É o mesmo Castelao quen, en relación co exército 
español, non lle treme o pulso ao caracterizalo, 
con boas doses de retranca, no seu Sempre en 
Galiza, que aquí recollemos. Por certo, o que segue 
é un texto censurado pola autoridade goberna-
tiva española, aínda á altura de 1976:

A bravura dos militares hespañoes era o medo 
que  metía  medo.  O  coartel  era  un  convento 
onde se xuraba, se blasfemaba, se conspiraba 
contra o  Goberno,  se  pegaban  labazadas,  se 
depelicaban patacas e se tocaba a corneta [...]. 
Os militaristas amaban a «intanxible unidade 
da  patria. Creían  que  Isabel  a  Católica  des-
cobrira as Américas.  Por algo foron vencidos 
polo povo». (Castelao 1994: 195)

Nacionalismo galego e antimilitarismo — 15



E así, o exército español de boa parte do século XX 
é herdeiro directo e orgulloso dunha tradición gol-
pista e fascista, machista, profundamente españo-
lista e antidemocrática. Valla o exemplo do tenente 
xeneral Queipo de Llano en mensaxe radiofónica, 
que aseguramos é representativa dun sector sig-
nificativo dos oficiais e mandos militares españois 
nun longo período que vai, cando menos, de 1936 
ao remate do século XX:

Nuestros valientes legionarios y regulares han 
demostrado a los rojos cobardes lo que significa 
ser hombres de verdad. Y de paso también a sus 
mujeres […] Ahora por lo menos sabrán lo que 
son hombres y no milicianos maricones. No se 
van a librar por mucho que berreen y pataleen. 
(National Geographic 2018)

E tiña a ver claramente coa preferencia dunha 
«España roja a una España rota», nese xa céle-
bre discurso pronunciado en Cortes por José 
Calvo Sotelo, tan admirado e repetido despois 
polos franquistas. Porque, no cerne desa ideolo-
xía franquista, a mera idea dunha nación galega 
(ou vasca, ou catalá) diferente da española, dun 
idioma e cultura propios que non fose o español, 
era o peor dos delitos.

Un movemento sociopolítico de base popular 
como o nacionalismo galego contemporáneo, 
renacido durante a década dos anos sesenta do 
pasado século, que bebeu de fontes ideolóxicas 
anticolonialistas e antiimperialistas dos move-
mentos revolucionarios e de liberación nacional 
da época (Alxeria, Cuba, Vietnam, Angola, Mozam-
bique, Guiné-Bissau, etc.) era congruente cunha 

16 — Antimilitarismo na Galiza — ideas impresas 11



visión igualitaria e non xerarquizada do mundo. 
Un mundo onde a conquista da liberdade, da 
xustiza e da democracia non se esmagase con 
bombardeos. Do mesmo xeito que se negaba a 
dominación allea sobre a propia nación (Galiza), 
congruentemente se insire o nacionalismo galego 
na corrente  mundial  defensora da paz  e  do 
desarmamento, contra o intervencionismo mili-
tar e a prol da soberanía e do entendemento 
entre os pobos.

Esa visión está vixente até hoxe. Extractamos da 
Carta de Principios Políticos, Ideolóxicos e Valores 
do BNG (aprobada na XVII Asemblea Nacional na 
Coruña, o 7 de novembro de 2021, e vixente a día 
de hoxe) os seguintes fragmentos:

O BNG é unha forza pacifista pois entende como 
prioridade a defensa da Paz mundial, o desar-
mamento e a disolución dos bloques militares 
agresivos  e  avoga  pola  resolución  pacífica  e 
democrática dos conflitos internacionais [...]. O 
BNG  é  unha  forza  patriótica  e,  ao  mesmo 
tempo, internacionalista, que defende o dereito 
de todos os pobos do mundo a seren libres e a 
decidiren de forma soberana e séntese plena-
mente solidario con todas as nacións que loitan 
pola liberdade. O BNG é unha forza anti-impe-
rialista  pois  rexeita  a  dominación  dunhas 
nacións sobre outras, combate todas as formas 
de opresión, oponse a calquera clase de inxeren-
cia ou intervención política ou militar de carác-
ter imperialista e avoga por relacións interna-
cionais de cooperación.» (BNG 2021:16-17)

A CONTRIBUCIÓN DO NACIONALISMO GALEGO

AO MOVEMENTO ANTI-OTAN

O nacionalismo, leal á súa tradición histórica, 
mais tamén por profunda fundamentación ideo-
lóxico-política, caracterizou sen complexos desde 
o primeiro momento o instrumento militar básico 
(agora transnacionalizado) do imperialismo. A 
OTAN/NATO, nada no 1949 por decisión dos Esta-
dos Unidos e concibida como alianza militar ins-
trumental, basicamente para permitir ao xen-
darme-EUA situar equipamento militar ofensivo e 
armamento nuclear en Europa, ao pé da URSS 
(obviamente  sen  reciprocidade;  Cuba  non  pode 
albergar armamento nuclear, baixo risco de con-
flagración mundial), é o primeiro paso oficial para 
conformar unha política de bloques a escala pla-
netaria, con risco para a estabilidade, a seguranza 
e mesmo a supervivencia do conxunto da humani-
dade. É após a constitución da OTAN como brazo 
militar imperialista dos Estados Unidos, e como 
resposta a ese feito, que se conforma o Pacto de 
Varsovia (1955, seis anos despois), estrutura mili-
tar que integra a unha parte dos estados socialis-
tas baixo influencia da Unión Soviética.

Fronte esa caricatura inxusta e interesadamente 
pintada sobre o nacionalismo galego, segundo a 
cal era o noso un movemento incondicionalmente 
devoto da Unión Soviética (chegouse a acusar 
mesmo de recibir subsidios económicos directos), 
cómpre aclarar que nunca foi o soberanismo 
galego seguidista nin seareiro acrítico dese bloque 
socialista. Entre outras razóns pola relativa incom-
prensión que desde esa área se mantiña a respecto 

dos  movementos de liberación nacional, mais 
tamén por unha tentación de certa tutela ou ascen-
dencia, que aquí nunca se permitiu. A demanda de 
desarmamento mundial ou de desarticulación dos 
bloques militares estivo sempre presente no noso 
país. Con todo, o nacionalismo galego nunca foi 
equidistante.  Tivo sempre presente o risco que 
para os pobos e o conxunto da humanidade repre-
sentaba a estrutura económica, política e militar 
encarnada nos Estados Unidos e mais na OTAN, e 
actuou en consecuencia.

Cómpre non esquecer que a materialización 
dese esquema militarista foi posíbel en boa parte 
grazas ao papel funcional do PSOE, no Estado 
español, e da socialdemocracia na maior parte dos 
estados  europeos do momento (agás  en Austria, 
Suecia, Suíza e Irlanda, fóra da OTAN naquela 
altura), que propiciou ese proceso de sometemento 
no político, no económico e no militar aos desig-
nios  xeoestratéxicos  norteamericanos.  Da  posi-
ción inicial  do PSOE,  contraria  á  integración co 
seu famoso «OTAN, de entrada non» pasamos en 
1986 á afervoada defensa desa estrutura como 
panacea «da paz, da convivencia e da democracia 
no mundo». Esa estratexia levouno a ser conside-
rado como «socio fiábel» por parte da administra-
ción Reagan e a demostralo continuamente co 
envío de tropas españolas a calquera  lugar ou 
conflito en que os Estados Unidos e a OTAN así 
o considerasen e demandasen.

Porén,  o nacionalismo galego nunca dubidou. 
Sempre da man da paz e do antiimperialismo, 
mesmo antes da formalización do ingreso do 
Estado español na OTAN, promoveu dinámicas de 

mobilización popular fronte á ameaza militarista. 
Como exemplo, a do domingo 29 de novembro de 
1981.  Foi consecuencia do anuncio do Goberno 
español  (UCD)  de  solicitar  a  adhesión  á  OTAN 
nese mesmo ano, o do triunfo, en termos políticos, 
do golpe de estado do 23-F. Manifestación coroada 
de éxito convocada na Coruña pola AN-PG, UPG, 
PSG, MCG, LCR e comités anti-OTAN, que congre-
gou milleiros de asistentes sob o lema «contra a 
OTAN, a nuclearización e pola Paz». Na praza de 
María Pita, ao remate da mobilización, dúas sec-
cións da Policía  Militar  (Exército de Terra),  con 
efectivos militares, pistola en man, cargaron vio-
lentamente  contra  os  manifestantes,  con  varios 
feridos e sete detidos. Surrealismo da época.

Nesa década dos oitenta do pasado século, o 
nacionalismo (BNG,  UPG,  ERGA,  ADEGA,  INTG, 
CAF),  co apoio de sectores minoritarios da 
esquerda española (MCG e LCR), ou da Asociación 
Galega da Muller (AGM) no ámbito feminista, par-
ticipou de xeito activo e coordinado na campaña 
desenvolvida, previa ao referendo de adhesión de 
1986, ofrecendo unha perspectiva galega alterna-
tiva ao  movemento existente  a  nivel  de Estado. 
Foi, na práctica, motor da contestación social na 
Galiza á integración do Estado español na OTAN, 
e por tanto, ás políticas militaristas e de submi-
sión aos designios dos EUA.

Partíase dunha visión nacional, tomando como 
base o papel  dos exércitos  español  e  estadouni-
dense na Galiza, sen esquecer as instalacións mili-
tares baixo control norteamericano radicadas no 
noso país, que son obxecto de reivindicación para 
a súa desmilitarización e devolución para uso 

civil: a base de Estaca de Bares, en Mañón (baixo 
control da USAF), e o radar do Monte Iroite (Porto 
do  Son),  concibido  para  a  obtención,  proceso  e 
transmisión de datos radar para a súa posterior 
xestión  por  parte  do  Air  Combat  Command en 
Langley-Eustis,  Virxinia  (EUA),  con  todo  o  refe-
rente á condución de avións en voo sobre obxecti-
vos en terra, o control de interceptacións aéreas e 
control de traxectoria de aeronaves para a defensa 
aérea. Tamén as instalacións militares españolas 
localizadas na Galiza (e dentro delas, as de maior 
capacidade operativa: base naval e arsenal de 
Ferrol e efectivos do exército de terra en Figuei-
rido) fan parte do lote a cuestionar no debate 
sobre militarismo e OTAN no noso país.

Ducias de palestras, cadeas humanas, concen-
tracións,  accións  simbólicas,  manifestacións  nas 
cidades, e as marchas entre Fene e Ferrol, Marín e 
Pontevedra,  A  Póvoa  do  Caramiñal  e  Ribeira,  e 
finalmente, con milleiros de manifestantes, a rea-
lizada o 2 de febreiro de 1986, entre Cambados a 
Vilagarcía, baixo o lema «OTAN Non, Bases Fóra», 
apenas unhas semanas antes do referendo.

Unha outra coordinadora contra a OTAN, de 
carácter máis híbrido e conectada coa dinámica 
estatal, integrada por CC.OO, CXTG, PSG-EG, FPG, 
PCE, PCE-ml, PCE-MR, PCPE, UCE, Partido Humanista, 
e «socialistas contra a OTAN», limitouse a facer 
públicos algúns manifestos conxuntos.

O 12 de marzo de 1986, realizouse o referendo 
sobre a entrada na OTAN. O Goberno español de 
Felipe  González,  despois  da  reviravolta  xa  des-
crita  («de  entrada,  non»),  defendeu e  fixo  cam-
paña polo  ‘Si’  nesa consulta  popular  convocada 

polo seu propio goberno, utilizando premisas e 
compromisos que tempo despois –moi propio en 
toda a historia do PSOE– se demostraron falsos: 
non entrar na estrutura militar da OTAN, non 
permitir a instalación ou almacenamento de 
armas nucleares e reducir a presenza militar nor-
teamericana no Estado. Estes tres condicionantes, 
todos eles, foron despois clamorosamente vulne-
rados, sen que para ese quebrantamento de com-
promisos se volvese consultar a vontade social en 
forma de referendo. Así, o Estado español fai hoxe 
parte  evidentemente  da  estrutura  militar  da 
OTAN (un ministro do PSOE chegou a ser o seu 
secretario xeral), aprobouse unha disposición que 
permite  aos  Estados  Unidos  instalar,  almacenar 
ou introducir armamento nuclear en territorio do 
Estado español e, finalmente, non só non se redu-
ciu, senón que nunca houbo tanta presenza mili-
tar norteamericana nas bases do Estado.

Volvamos ao referendo. No Estado español, parti-
cipou no proceso case o 60% do electorado. O 57% 
dos votos emitidos foron favorábeis á integración e 
o 43% contrarios. Mais o factor nacional inflúe pode-
rosamente nos resultados e en concreto nas nacións 
sen estado: o ‘Non’ á OTAN resulta vencedor en 
Euskadi, Nafarroa, Catalunya e Canarias. E despois 
está o caso galego que, como de costume, precisa 
dunha interpretación máis profunda. Aquí a vitoria 
incontestábel  foi  a  da abstención.  Tan só votou o 
38% do electorado (a menor participación do 
Estado, e 22 puntos menos que a media!), cun resul-
tado final favorábel á integración (59% vs. 41% en 
contra), mais cunha participación tan cativa que fai 
cuestionar con razón a súa lexitimación social.

Décadas despois, xa no século XXI, sen URSS e 
sen Pacto de Varsovia, a OTAN segue a existir, a 
realizar intervencións militares no mundo, aí 
onde os intereses imperialistas precisan delas, e o 
Estado español segue a apostar por esa estrutura 
militarista, participando activamente nela, e mul-
tiplicando os  orzamentos  en materia   de  arma-
mentos seguindo o seu ditado. Tanto ten a cor 
política do Goberno español; pasou co PP e pasa 
co PSOE, e agora tamén cos seus aliados, seica, 
moi de esquerdas. O argumentario imperialista 
máis básico é utilizado como manual de actua-
ción. Na guerra entre a OTAN e Rusia que se 
desenvolve na Ucraína e no Dombás ou nas amea-
zas norteamericanas a China, o Estado español, 
axitando a bandeira da irresponsabilidade, nunca 
falla ao seu amo imperial. A armada española xa 
anunciou recentemente o envío dunha agrupación 
aeronaval, precisamente ao mar da China. Velaí a 
necesidade da OTAN.

A próxima cimeira da OTAN en Ankara, pre-
vista para xullo de 2026, será unha nova proba do 
futuro que lle espera a esa estrutura militar. Ao 
seu papel internacional, á hexemonía norteameri-
cana no seu seo, e até que punto estados como o 
español ou o danés están dispostos a seguiren 
asumindo con resignación submisa os caprichos, 
os insultos e as humillacións públicas para evi -
denciaren o seu sometemento aos intereses e 
dinámicas  impostas  polo  seu  auténtico  amo:  os 
Estados Unidos. Con ou sen Donald Trump, pois 
non é un problema persoal. É estrutural.

E mentres, o nacionalismo galego segue aí, onde 
estaba, leal aos principios de paz mundial, da sobe-

ranía dos pobos, da non inxerencia e da solidarie-
dade antiimperialista, promovendo e facendo 
parte da Plataforma Galiza pola Paz. Esta estrutura 
(a Plataforma) foi  conformada recentemente 
debido ao novo impulso que o belicismo está a 
recibir, tamén no Estado español. Así, o incre-
mento e  gasto militar,  seguindo as  instrucións 
EUA-OTAN que está a experimentar o Estado 
español, é dos poucos elementos que seguen a man-
ter o consenso entre o PP e o PSOE: só os orzamentos 
da carteira de Defensa son quen de recibiren o 
apoio do Goberno (PSOE+Sumar; antes PSOE+Podemos) 
e tamén da oposición do PP. Por «sentido de Estado», 
afirmaron desde o partido conservador. Coin-
cidencia esclarecedora.

O PAPEL DO EXÉRCITO ESPAÑOL

A Constitución española é clara. Basicamente por-
que é o resultado do pacto acadado en 1978 entre 
o franquismo e as forzas políticas españolas (de 
AP ao PCE, pasando polo PSOE), para que todo 
seguise ‘atado e ben atado’, aínda que con aparen-
cia  tolerante,  moderna  e  europeísta.  Nada  máis 
lonxe da realidade. No ámbito estritamente mili-
tar, a diferenza doutros estados do mundo, o papel 
constitucional outorgado ás forzas armadas españo-
las non se circunscribe exclusivamente á defensa 
da poboación do seu propio estado. Vai moito alén 
diso. Segundo establece o seu artigo 8º, a súa fun-
ción esténdese tamén a «defender su integridad 
territorial y el ordenamiento constitucional» (de 
España, enténdese). E de existiren dúbidas a respecto 
do que se entende xurídica e constitucionalmente 

por «integridade territorial», basta ir ao artigo 2º 
dese texto sagrado para confirmar que se trata da 
«indisoluble unidad de la Nación Española, patria 
común e indivisible de todos los españoles». Este 
foi precisamente o precepto utilizado polos secto-
res castrenses e en xeral ultraespañolistas que 
ambicionaban unha intervención militar  directa 
que impedise pola forza a independencia de Cata-
lunya á altura de 2017.

Así, coexisten a día de hoxe dúas función princi-
pais a desenvolver polas forzas armadas españolas: 
unha, a exterior, ligada a obedecer as directrices das 
doutrinas OTAN/EUA, en función dos obxectivos 
estratéxicos imperialistas, ou na súa definición tác-
tica, en cada momento; a outra ten un compoñente 
interno e  histórico,  cun papel  uniformizador  na 
estrutura unitaria do Estado e de negación das 
nacións diferentes da española. Vaiamos por partes.

EXÉRCITO ESPAÑOL

AO SERVIZO DOS INTERESES IMPERIALISTAS

O momento álxido do movemento pola insubmi-
sión, na década dos anos 90 do pasado século, 
coincide tanto coa plena incorporación do Estado 
español á estrutura militar e política da  OTAN, 
grazas ao compromiso obediente do Goberno do 
PSOE, como coa completa e activa participación 
militar española nas agresións imperialistas dos 
Estados Unidos. Xa na alcumada ‘guerra do Golfo’, 
onde despois de permitir o uso das bases de Rota 
e Morón para as operacións aéreas estadouniden-
ses, forzas militares españolas interveñen activa-
mente nas operacións de embargo marítimo ao

Iraq  (en  concreto  no  Golfo  Pérsico  coa  fragata 
F-81  ‘Santa  María’,  relevada  despois  pola  F-83 
‘Numancia’, e no Mar Vermello coas corvetas F-31 
‘Descubierta’  e F-35 ‘Cazadora’,  con 5.500 inter-
vencións) entre 1990-1991, e en terra 586 efecti-
vos da Brigada Paracaidista (BRIPAC) do Exército 
de Terra. Só a bordo da fragata ‘Numancia’, dos 
seus 225 tripulantes, uns 150 eran mariñeiros de 
reemplazo* (non voluntarios) e maioritariamente 
con idades de entre 18 e 19 anos.

Ese é o contexto xeral, claramente belicista, en que 
medra rapidamente na Galiza e particularmente na 
mocidade galega a oposición ao exército español 
pola vía da obxección de conciencia e máis da 
insubmisión. O goberno español da época (PSOE), 
consciente do malestar social  provocado por esa 
actuación, tivo a ‘feliz’ idea de organizar un espec-
táculo absolutamente surrealista, emulando o 
antecedente de Marilyn Monroe na Guerra de 
Corea. E o máis parecido a Marilyn no Estado 
español era a cantante Marta Sánchez, que se pres-
taría para este mester (por certo, gratuitamente) 
cantando desde a popa da fragata ‘Numancia’ atra-
cada en Abu Dhabi (nos Emiratos Árabes Unidos), 
o seu mítico tema Soldados del amor, xunto a dúas 
bailarinas, que sería retransmitido en directo pola 
TVE. Repetiría concerto posteriormente desde 
Safaga na popa doutra corveta española, para os 
centos de militares alí despregados.

Pouco despois, en 1992, tropas españolas do exér-
cito de terra participarían na operación baixo 
mando OTAN en Bosnia e Hercegovina, convertida 
no primeiro despregue exterior de continxentes 
terrestres operativos. Toda esta sintonía (ou en rigor, 

plena submisión) do goberno do PSOE coa política 
exterior dos EUA conduce a que o español Javier 
Solana (ex-ministro) sexa escollido secretario xeral 
da OTAN. É nesta misión, baixo mandato da OTAN, 
onde temos confirmada unha primeira misión de 
combate directa, efectuada por parte de cazabom-
bardeiros españois F-18, con bombas guiadas por 
láser, contra obxectivos terrestres serbios.

Temos, por tanto, naquela altura, unha forzas 
armadas españolas que, lonxe dun carácter defen-
sivo, se encontran en pleno proceso de moderni-
zación e readaptación como forza expedicionaria 
e con capacidade de proxección exterior, cun ser-
vizo militar  obrigatorio que volvía converter o 
destino da mili, eventualmente, nun risco, e inter-
namente nun intento ideolóxico de valorar social-
mente, dentro do propio estado, de xeito positivo 
o seu papel, prestixiándoo.

Continuando co novo papel deseñado para o 
exército español, é posíbel comprobar como desde 
1989 o exército español participa en máis de 
sesenta  intervencións  militares  no  exterior  das 
súas fronteiras, basicamente en misións da OTAN 
e da UE e –en moita menor medida– a ONU. Nesas 
accións, en que interviñeron globalmente uns 
100.000 efectivos dos tres exércitos, perderon a vida 
179 militares españois (170 militares e 9 Gardas 
civís) e tres intérpretes nacionalizados españois, 13 
deles en combate.

As inxerencias militares españolas noutros paí-
ses, convenientemente maquilladas como de apoio 
á poboación civil ou labores de reconstrución, 
foron en realidade, en moitos casos, de acción mili-
tar directa, provocando baixas por combate directo 

co ‘inimigo’ que non temos cuantificadas, mais que 
certificamos que si se produciron.

Os  datos  oficiais  fornecidos  polo  Goberno 
español  sobre  participación  de  militares  en 
misións no exterior indican que, cun carácter de 
‘observación’,  isto  é,  como  mediadores  ou 
observadores  internacionais,  se  produciron 
en Angola, Namibia, Haití, Bosnia, O Salvador, 
Macedonia,  Mozambique, Ruanda, Guatemala, 
Chechenia,  Moldavia,  Nagorno-Karabakh,  Xeor-
xia, Kosovo, Sáhara Occidental, Turquía, Eritrea, 
Congo, Burundi, Sudán, Indonesia, Paquistán, 
Mauritania,  Chad,  República  Centroafricana, 
Guiné-Bissau, Uganda, Somalia e Colombia.

Mais valla o seguinte cadro para ilustrar as 
‘outras’ misións: as que supuxeron intervención 
militar directa desde 1990 e implicaron en moitos 
casos combates con baixas provocadas aos naturais 
deses países (civís  ou militares)  por bombardeos 
aéreos, accións de ataque ou tiroteos realizados 
polas tropas españolas; e, tamén á inversa (de 
moita menor dimensión cuantitativa), as que supu-
xeron baixas entre os propios efectivos españois.

País intervido Operación Mandato Participación española

Iraq
Provide Comfort 
(1991-1996)

EUA 586 soldados.

Iraq
Iraqi Freedom 
(2003-2004)

EUA
1.300 soldados. Buque 
desembarco ‘Galicia’.

Iraq
Inherent Resolve 
(2014- hoxe)

EUA
5 helicópteros de 
ataque e transporte.
350 soldados.

Bosnia
UNPROFOR/Alfa 
Bravo (1992-1995)

ONU 1.405 soldados.

País intervido Operación Mandato Participación española

Bosnia
Deny Flight 
(1993-1995)

OTAN
Bloqueo aéreo.250 efec- 
tivos do Exército do Ar.

Bosnia IFOR (1995-1998) OTAN 1.750 soldados.

Bosnia SFOR (1996-1998) OTAN 1.200 soldados.

Bosnia
EUFOR/Althea 
(2004-hoxe)

UE 580 soldados.

Bloqueo naval a 
Serbia no mar 
Adriático

Maritime Guard 
(1992-1996)

OTAN
-
UEO

420 efectivos
en buques.

Albania Alba (1997) EUA 300 soldados.

Albania
Alfa-Romeo 
(1999)

OTAN
400 soldados. 2 buques 
de desembarco.

Kosovo
Allied Force 
(1999)

OTAN
Avións de combate.
211 soldados.

Kosovo KFOR (1999-hoxe) OTAN 1.250 soldados.

Macedonia
Concordia
(2001-2003)

OTAN-UE 58 soldados.

Macedonia
Colleita
Esencial (2001)

OTAN 128 soldados.

Control naval no 
Mediterráneo

Active Endeavour 
(2001-2016)

OTAN

Buques da Armada para 
evitar o tráfico de 
‘armas de destrución 
masiva’.

Afganistán
Liberdade Dura-
deira (2001-2014)

EUA 548 soldados.

Afganistán ISAF (2001-2014) OTAN

1.550 soldados.
1 avión de patrulla.
4 helicópteros.
2 fragatas.
1 buque de apoio.

Estonia
‘Policía aérea’ 
fronte Rusia 
(2017-hoxe)

OTAN

8 cazas Eurofighter.
1 Batería de mísiles 
antiaéreos.
102 soldados dunha 
unidade NASAMS do 
Exército de Terra.

País intervido Operación Mandato Participación española

Letonia
‘Policía aérea’ 
fronte Rusia 
(2017-hoxe)

OTAN

650 soldados.
Carros de combate 
Leopard 2E.
Mísiles Spike.
Vehículos de Combate 
de Infantaría (VCI) 
Pizarro. Unidade de 
Artillaría de Campaña.
Unidade de apoio 
loxístico.
Transportes Acoirazados.
Morteiros pesados.
Vehículos de Combate 
de Zapadores (VCZ).
Equipo Controlador de 
Ataque Terminal Con-
xunto.
1 aeronave non tripu-
lada (UAV) Raven.
87 soldados dunha 
unidade NASAMS do ET.

Lituania
«Policía aérea» 
fronte Rusia 
(2017-hoxe)

OTAN
8 cazas F-18.
130 soldados.

Líbano
FINUL
/ Libre Fidalgo 
(2006-hoxe)

ONU
1.100 soldados 
(15 mortos desde 
o inicio da misión).

Mauritania
Control
migracións

España 35 soldados.

Congo EUFOR RD (2006) UE 130 soldados.

Chad / República 
Centroafricana

EUFOR
(2013-2020)

UE 184 soldados.

Control naval 
sobre o Índico

Operación
Centinela
(2006-hoxe)

España
Buques Armada española.
Avión de vixilancia 
marítima.

Control naval 
sobre o Índico

Atalanta
(2008-hoxe)

UE
Buques Armada 
española.

País intervido Operación Mandato Participación española

Libia
Odyssey Down / 
Unified Protector
(2011)

OTAN- EUA

500 militares.
5 cazabombardeiros.
2 avións de reabaste-
cemento.
1 avión de vixilancia.
1 fragata.
1 submarino.
Comandos GEO.

Golfo de Guiné
Control naval 
(2021-até hoxe)

España
Buques da Armada 
española.

Senegal

Apoio para loita 
contra a insur-
xencia en Malí 
(2013-2024)

Francia
1 avión de transporte.
110 militares.

Turquía
Persistent Effort 
(fronte a Siria) 
(2015-hoxe)

OTAN
1 batería de mísiles 
Patriot.
149 soldados.

Bulgaria
Persistent Effort 
(fronte a Rusia) 
(2017-hoxe)

OTAN 6 cazas Eurofighter.

Romanía
Persistent Effort 
(fronte a Rusia) 
(2017-hoxe)

OTAN

Radar de control aéreo.
8 cazas F-18.
170 militares do 
Exército do Ar.
220 infantes de Mariña.
Vehículos de Combate de 
Infantaría Piranha e 
VAMTAC. Equipo Contro-
lador de Ataque Termi-
nal Conxunto (JTAC).
Equipo de desactivación 
de explosivos (EOD).
Equipo de recoñece-
mento con aeronave 
non tripulada (UAV).

Eslovaquia
Control fronte 
Rusia (2024-hoxe)

OTAN

850 militares (Bata-
llón de Infantaría, 
Escuadrón de  Cabala-
ría, Compañía de 
Enxeñeiros, Unidade 
apoio loxístico).
1 Unidade de Defensa 
Antiaérea MISTRAL.
1 Batería de Artilla-
ría de Campaña.



Neste panorama tan extenso de intervencións mili-
tares españolas no exterior, cómpre destacar cuali-
tativamente algunhas das operacións descritas.

En Afganistán, por exemplo,  unidades do Exér-
cito de Terra español entran en operacións de com-
bate  en  varias  ocasións  (algunhas  delas  ‘corpo  a 
corpo’),  cando  menos  entre  2009  e  2015.  Teñen 
como pauta de actuación operativa expresamente a 
seguinte:  «os  insurxentes  deben  ser  expulsados, 
neutralizados,  detidos  ou  eliminados  (sic)».  Como 
consecuencia  desas  operacións,  13  militares 
españois  morren  en combate,  ademais doutros 63 
feridos por «ataques insurxentes».  Oficialmente,  a 
causa  destas  baixas  é  «por  atentado  terrorista». 
Obviamente as baixas (tanto mortos como feridos) 
causadas polas tropas españolas aos afgáns (civís e 
militares) son moi superiores ás rexistradas polos 
españois, mais ninguén as destaca nin se publicitan. 
E a non esquecer, os 72 militares españois mortos 
polo accidente aéreo do Yak-42 na viaxe de regreso 
de Afganistán ao Estado español. En termos pura-
mente  económicos,  calcúlase  en  2.225  millóns  de 
euros (correntes) o custo para as arcas do Estado 
da  participación  española  na  misión Interna-
tional  Security  Assistance  Force (ISAF,  Forza 
Internacional de Asistencia para a Seguridade).

O Iraq foi tamén teatro de operacións militares 
españolas, malia a contestación social xerada no 
ano  2003,  tamén  na  Galiza,  a  esa  intervención 
militar que –non o esquezamos– estaba ligada á 
existencia dunhas ‘armas de destrución masiva’ 
que, en realidade, nunca existiron. Tanto tiña. 
Mandaba Bush, e España obedecía. Calcúlase que, 
no conxunto da operación ordenada por George 

Bush e apoiada polo Reino Unido e España, se 
produciu o  asasinato de aproximadamente 1,2 
millóns de civís indefensos e uns 10.000 militares 
iraquianos. Por certo, desa intervención violenta 
naceu o grupo armado DAESH-ISIS. Pois, efectiva-
mente,  en  todos  os  procesos  hai  causas,  e  das 
acción armadas tamén consecuencias.

Sete axentes do CNI e catro militares perden a 
vida no Iraq, e tamén o galego José Couso, cámara 
de Telecinco, asasinado o 8 de abril de 2003, por dis-
paros dun carro de combate norteamericano. Non 
existen  informacións  desclasificadas  relativas  ás 
baixas producidas polos ataques españois aos deno-
minados ‘elementos hostís’. Baixo a máis absoluta 
impunidade ficaron tamén as acusacións (gravadas 
en vídeo!) de agresións e torturas infrinxidas por 
militares españois no interior da  Base ‘España’ en 
Diwaniya (entre Bagdad e Basora) a algúns dos 111 
prisioneiros  iraquianos  capturados  polas  tropas 
españolas  e  despois  convenientemente  ‘interroga-
dos’. A investigación realizada, malia a existencia de 
imaxes explícitas, foi finalmente arquivada.

E xa máis recentemente, no contexto da guerra 
que libra a OTAN contra Rusia e que ten o seu 
escenario de operacións na Ucraína e no Dombás, 
non é doado cuantificar o envío de material mili-
tar  español  ás  forzas  ucraínas  no  marco da 
Misión de Asesoramento Militar da Unión Euro-
pea (EUMAM,  European Union Military Advisory 
Mission),  así  como da  instrución militar  que  as 
tropas  ucraínas  reciben  en  bases  militares  do 
Estado español. En calquera caso, unha nova mos-
tra da opción escollida polo Estado español no 
conflito entre Rusia e a OTAN.

O  Estado  español  leva  gastados  nada  menos 
que 17.000 millóns de euros desde o inicio do con-
flito no envío de armamento por vías diversas á 
Ucraína.  Só  no  primeiro  trimestre  de  2026,  o 
Goberno acordou destinar 817 millóns de euros a 
inicios de ano, e outros 1.000 millóns no mes de 
marzo.  E  segue.  Resulta  rechamante  tamén que 
unha  empresa  privada  española  como  REPSOL 
axudase tamén economicamente ás forzas arma-
das ucraínas, cando sabemos que non é precisa-
mente altruísmo caritativo o espírito que guía a 
actuación internacional desa multinacional.

O  Goberno  español  practica  a  máis  absoluta 
opacidade sobre natureza e cantidade de material 
bélico enviado. A vixente Lei de Segredos Oficiais 
(procedente  do  réxime  franquista,  1968)  per-
míteo. Por tanto, o recollido no seguinte cadro é 
unha visión parcial, incompleta (iso si, verificada 
con datos oficiais),  do armamento español envi-
ado, que acabou tomando parte activa no conflito 
entre a OTAN/Ucraína e Rusia.

Mísiles * 12 sistemas de mísiles Hawk (36 mísiles e os seus 
sistemas radar).
* 1 batería de mísiles Aspide, co seu sistema radar.
* 2 lotes de mísiles Patriot (12 mísiles)
* 1 lote de mísiles Mistral.
* 17 mísiles antibuque AGM-84 Harpoon
* 2.159 lanzacohetes Instalaza C-90

Vehículos 
de combate

* 30 carros de combate Leopard 2A4
* 65 blindados de transporte de infantaría TOA M-113 
con morteiro embarcado.
* 12 vehículos blindados VAMTAC.
*  12  todoterreos  Toyota  Land  Cruiser  con  morteiros 
embarcados Alakran, de 120 mm
* 8 vehículos Aníbal
* 19 camións de transporte pesado.



Non remata aquí  a función do Estado español en 
relación con ese conflito. Calquera buque civil ou 
militar de bandeira rusa, que rodee a península 
ibérica atravesando legalmente augas internacio-
nais,  ou  do  “dereito  de  paso”  polo  Estreito  de 
Xibraltar é convenientemente vixiado,  monitori-
zado e “escoltado” a escasa distancia por buques 
da  Armada española,  non permitíndolle  ningún 
tipo de avituallamento, reparación ou apoio loxís-

Armamento 
pesado

* 18 pezas de artillería con obuses de 105 mm. 
  (e munición)
* 55.948 proxectís de artillaría (para obuses de 155 mm)
  e munición
* 21.524 proxectís de artillaría (obuses de 120 mm)

Armamento 
lixeiro

* 30 metralladoras pesadas antidron.
* 128 metralladoras de 7,62 mm
* Fusís CETME
* Pistolas Star de 9 mm
* 6 millóns de cartuchos de 7,62 mm
* 700.000 cartuchos para armas lixeiras.
* Munición de metralladora de 12,7 mm.

Outros * 6 zódiacs marítimas e respostos.
* Centro de Operacións de Ciberdefensa.

Formación 
militar

* 4.400 soldados ucraínos recibiron formación militar 
en  bases  do  Estado  español,  incluíndo  aprendizaxe 
sobre lanzamento de mísiles.

Material 
inicial-
mente  non 
letal

*  5.000  cascos,  1.784  chalecos  antifragmentos,  800 
traxes de protección NBQ e dosímetros, milleiros de 
uniformes e prendas militares de inverno, 2 toneladas 
de racións de combate, equipos individuais de desmi-
nado. 
* 1 hospital de campaña, material sanitario (máscaras, 
luvas e traxes de protección médica, botiquíns indivi-
duais, respiradores, 500 torniquetes), 3 ambulancias 
blindadas RG-31, 37 ambulancias.
* 1.000 toneladas de gasoil, 77 xeneradores eléctri-
cos,  163  equipos de  alta  tensión  para  subestacións 
eléctricas, 3 compresores de mergullo.



tico nin humanitario en ningún porto. Isto non se 
fai  con  ningún  outro  estado  do  mundo.  Nin 
sequera con Israel.

Para perseguir a paz é de sentido común non 
ameazar a ninguén. Que cabería pensar se forzas 
armadas  de  calquera  estado  se  despregasen  en 
posición de alerta,  e dispostas a actuar,  arredor 
das fronteiras do Estado español? Non parece un 
sinal  moi  diplomática.  Pois  exactamente iso é  o 
que está a facer o Estado español con Rusia,  só 
por  seguidismo  das  directrices  USA  e  OTAN. 
Milleiros  de  efectivos  militares  do  Exército  de 
Terra, Armada española e Exército do Aire e do 
Espazo  están  despregados  arredor  da  fronteira 
física coa Federación rusa, con capacidade opera-
tiva de intervención inmediata. Non fan parte de 
ningunha misión da ONU.

España está a apostar abertamente, e de xeito 
irresponsábel, por unha das partes en conflito.  A 
diferenza do Brasil ou da Suíza, que fan bandeira 
da súa neutralidade, e non realizan nin vendas ou 
doazóns de armamamento nin practican sancións 
a ningunha das partes en contenda. Suíza mesmo 
chegou a desautorizar o envío de canóns antiaé-
reos Oerlikon de 35 mm dende España a Ucraína 
pola simple razón de que era un lote previamente 
adquirido polo exército español a Suíza. Porén, O 
Goberno español  toma partido claro do lado da 
OTAN  e  os  EUA,  e  envía  milleiros  de  soldados 
españois e ducias de cazabombardeiros ás frontei-
ras con Rusia. A irresponsabilidade é manifesta.

O NEGOCIO DAS ARMAS E O INCREMENTO

DOS ORZAMENTOS MILITARES

O Estado español é na actualidade o 10º exporta-
dor mundial de armamento. Iso si, en canto á cali-
dade do seu sistema educativo está no posto 38º. 
Ou no 28º na clasificación da OCDE (30 estados) 
en canto ao emprego. E mantense no 4º lugar dos 
estados con maior pobreza infantil, dos 27 da UE. 
Mais  na  venda de  armamento  é  a  10ª  potencia 
mundial. Para sacar peito.

Malia  á  millonaria  facturación acadada polas 
grandes empresas do sector -fundamentalmente, 
e  por  esta  orde,  Airbus,  Indra,  Navantia,  Santa 
Bárbara Sistemas e Escribano-,  e os seus princi-
pais  centros  produtivos  en  Madrid,  Getafe, 
Torrejón  de  Ardoz,  Alcalá  de  Henares,  Toledo, 
Córdoba, Sevilla, Cádiz e San Fernando, o Estado 
español non mantén un criterio selectivo nos des-
tinatarios da venda dese material mortífero, nin 
se  caracteriza  por  excesivos  escrúpulos  sobre  o 
uso  que  ese  armamento  terá.  Nunca  ningún 
goberno español tivo ningún reparo para iso. Nin 
os anteriores nin o actual. As consideración éticas 
pasan a un segundo plano. O importante é facer 
caixa e agradar ao amo ianqui. E de feito, entre 
2023 e 2024 (último exercicio con datos oficiais), a 
exportación de armas incrementouse un 11%.

Teoricamente está en vigor desde hai case vinte 
anos a chamada “Lei 53/2007, de Comercio Exte-
rior de material de Defensa e Duplo uso”, que pro-
hibe expresamente, no seu artigo 8.1.a) a venda 
de armamento por parte do Estado español (e das 
súas empresas privadas) a outros estados “cando 

existan indicios de que ese armamento poida ser 
empregado en accións que perturben a paz ou a 
seguranza  no  ámbito  mundial  ou  rexional,  con 
fins de represión interna, ou en situacións de vio-
lación de dereitos humanos”.

Porén, de xeito tan cínico como irresponsábel, 
España,  seguindo este  marco legal  e,  sobretodo, 
seguidista dos criterios e intereses dos EUA, tivo a 
determinación  suficiente  como  para  prohibir  a 
venda  de  armas  a  algúns  países  polos  motivos 
antes expostos, aínda que en casos fosen simple-
mente cartuchos e escopetas de caza, non arma-
mento sofisticado. Son, curiosamente, tres casos: 
Cuba (até sete denegacións), Venezuela e Guinea 
Bissau. Curioso. Son os únicos casos.

Mentres,  non  dubida  en  subministrar  arma-
mento sofisticado e para uso militar directo, tanto 
en operacións de combate como para a represión 
á poboación, ao Reino de Marrocos. Este estado é 
hoxe  o  sétimo  en  importancia  na  exportación 
española de armamento. Tanto ten o contexto de 
conflito armado no Sáhara ou as sucesivas resolu-
cións da ONU en defensa do dereito de autodeter-
minación do pobo saharaui. O importante é que o 
réxime marroquí é socio preferente dos Estados 
Unidos e de Israel, e por tanto cómpre actuar en 
consecuencia.  O  resto  é  secundario.  Despois  de 
apoiar  España  as  pretensións  anexionistas  de 
Marrocos sobre o Sáhara Occidental, adheríndose 
á  proposta  autonomista  para  desbotar  a  sobe-
ranista,  transfírelle  ao  exército  alauita  nada 
menos que 800 camións militares todoterreo aptos 
para actuaren no deserto, 1.200 vehículos tácticos 
armados,  10  patrulleiros  de  vixilancia  costeira, 

obuses, bombas, mísiles, foguetes, granadas, fusís, 
pistolas, outras armas lixeiras e munición diversa. 
Para demostrar as boas relacións de convivencia e 
a lexitimación do réxime de Mohamed VI, España 
agasallou tamén con torpedos con cabeza explo-
siva  e  oito  sistemas  lanzadores  de  bombas  de 
caída  libre  pola  simbólica  cantidade  de  1  euro. 
Bonito agasallo. En só un ano (2024-2025) España 
multiplicou  as  súas  exportacións  militares  a 
Marrocos,  e  asinou  novos  contratos,  como o  da 
corveta a construír en Navantia-San Fernando, a 
entregar en 2026, con crédito do Banco de Santan-
der  ao  Goberno  marroquí  para  este  cometido. 
Lamentabelmente,  quen probará a  eficacia  dese 
material  militar  español  na  súa  propia  carne 
serán as forzas do Frente Polisario e o pobo saha-
rauí, ou os movementos populares rifeños.

Temos tamén o indignante e escandaloso caso 
de Israel.  Até o 2023 España foi o estado da UE 
que máis armamento vendeu a Israel. Ao estado 
terrorista de Israel, con décadas de exterminio do 
pobo  palestino.  Armas  españolas  teñen  servido 
para aniquilar poboación civil indefensa en Gaza. 
Xa  poden  estar  orgullosos.  Con  gran  pompa,  e 
debido á importante presión social exercida con-
tra  o  xenocidio  palestino  por  parte  de  Israel,  o 
Goberno  español,  de  xeito  tardío  (setembro  de 
2025, case dous anos despois do inicio da opera-
ción  de  exterminio  en  Gaza)  e  contraditorio  (o 
Decreto aprobado prohibe o comercio de armas 
con Israel,  mais unha disposición adicional per-
mite ese mesmo comercio cando “esa prohibición 
supoña  un  menoscabo  para  os  intereses  xerais 
nacionais”), eríxese como defensor da paz e refe-

rente crítico con Israel. Porén, lamentabelmente, 
a realidade indica que o camiño seguido é o da 
aparencia. O da cosmética. O da propaganda.

Así, por exemplo, comprobamos como efectiva-
mente en base a este Decreto, o Ministerio de 
Defensa español rescindía o contrato coa empresa 
israelí  Rafael  para  a  subministración  de  1.680 
mísiles Spike e 168 postos de tiro cunha contía de 
287,5  millóns  de  euros.  Parecía  coherente.  O 
Ministro de Economía, Carlos Cuerpo, era contun-
dente nese anuncio:  "Consolidamos o embargo 
total de armas a Israel e a prohibición de importa-
ción  de  produtos.  Seguimos  liderando  desde 
España os esforzos a nivel internacional para 
aumentar a presión a Israel". E informaba de que 
sería substituído por armamento producido en 
Europa. Mais non foi exactamente así. O novo 
subministrador  de  mísiles  de  similares  presta-
cións é un consorcio europeo, si, mais conformado 
por dúas empresas alemás, e... pola empresa isra-
elí de defensa Rafael Advance Defense Systems. 
Daquela,  a  mesma empresa israelita obtendo 
lucro para continuar co seu programa de terror 
sobre Palestina. E é só un exemplo.

E continuando coa vulneración da lei na expor-
tación de armas españolas a estados que violen os 
dereitos humanos ou estean en conflito bélico, 
temos tamén o caso dos aliados dos Estados Unidos 
en Oriente Medio: Arabia Saudí (especialmente), 
Emiratos Árabes Unidos ou Catar. Case o 50% das 
exportacións militares españolas tiveron ese destino. 
É armamento español fabricado en Getafe e Cádiz 
o que tamén se está a usar nos ataques imperialis-
tas a Irán. Ou nos bombardeos de Arabia contra o 

Iemen,  que  a  propia  ONU  ten  cualificado  como 
“catástrofe humanitaria”. Non pasa nada, porque 
como acontece con Israel, Arabia é amiga dos Esta-
dos Unidos.  Así  que sen problema.  Navantia-San 
Fernando  está  a  construír  nada menos  que  oito 
corvetas para a mariña de guerra da Arabia (só ese 
contrato elévase a uns 3.000 millóns de euros), ade-
mais de proxectís, espoletas, bombas de guiado 
láser, foguetes de carga explosiva, granadas, explo-
sivos e munición iluminante e fumíxenas.

Fóra da polémica política mediática entre o PP 
e PSOE, o certo é que é no ámbito militar onde 
existen os maiores puntos de consenso e acordo, 
até  o  punto  en  que  no  último  orzamento  do 
Estado co Goberno de Sánchez,  no ano 2023, só 
houbo dúas partidas que resultaron aprobadas no 
Congreso co voto do PP e PSOE: a do Ministerio de 
Defensa e a da Casa Real. Deste xeito non hai obs-
táculo  para  que  España  incrementase  o  gasto 
militar (o 177,09%!!) na última década, no período 
2014-2025. É o sétimo estado en gasto militar dos 
32  que  compoñen a  OTAN,  e  só  no  último ano 
(2024-2025),  o  incremento foi  do  44,55%.  33.920 
millóns de euros recoñecidos (en realidade, máis), 
o que representaría triplicar os orzamentos da 
Xunta de todo un ano en todas as súas consella-
rías. Triplicar. O dato é brutal. Non hai ningunha 
outra partida cunha suba tan extraordinaria. Nin 
a sanidade,  nin a vivenda,  nin a xeración de 
emprego, nin o ensino, nin as infraestruturas, nin 
a atención e coidados ás persoas, nin a cultura. 
Ningunha. A conclusión daquela, é ben obvia. O 
gasto militar é unha auténtica prioridade política 
para o Goberno español.

Como dicimos, o gasto militar español real vai 
moi alén do oficialmente recoñecido.  Por exem-
plo, recorrendo ao “Fondo de Continxencia”, que 
se activa segundo establece o artigo 50.2 da Lei 
Xeral Orzamentaria, para cubrir necesidades non 
previstas, como as derivadas de “desastres natu-
rais,  crises  sanitarias  ou  imprevistos  urxentes, 
como  eleccións  anticipadas”  (sic).  Porén,  hai  só 
unhas semanas extráense 698,5 millóns de euros 
dese fondo para financiar os gastos derivados da 
participación  das  forzas  armadas  españolas  en 
operacións  internacionais.  Non  foi  un  desastre 
natural  imprevisto.  A  única  necesidade que hai 
aquí é  a de pagar con fondos diferentes aos de 
Defensa (neste caso Ministerio de Facenda) as 
aventuras militares españolas no exterior. Existen 
tamén importantes créditos económicos destina-
dos a gasto militar, mais incluídos nos ministerios 
de Asuntos Exteriores, Interior, Agricultura e 
Pesca, Industria, e mesmo en Educación e Univer-
sidades.  Todo  isto  ven  constituir  un  exercício 
manifesto  de  opacidade  orzamentaria,  no  refe-
rido as partidas reais para gasto militar, por parte 
do Goberno do Estado español.

Aínda que non se admita, o certo é que España 
xa cumpre e  supera o  obxectivo marcado na 
cimeira da OTAN en Gales (2%), e vai camiño de 
acadar tamén o definido na Haia (5% até o 2035). 
Iso é a OTAN. E os cartos, obviamente, non nacen 
no prado nin choven. De algún sitio deben detra-
erse. E as opcións non son moitas neste Estado.

Co último lote de mísiles Patriot adquiridos a 
Estados Unidos (si, aos Estados Unidos de Donald 
Trump) por un valor de 1.700 millóns $, sería 

42 — Antimilitarismo na Galiza — ideas impresas 11



posíbel construír uns 150 centros de saúde dota-
dos como PAC. Ou coa recente decisión de mercar 
outros 45 cazabombardeiros Eurofighter (que se 
suman aos 70 xa existentes) poderíanse construír 
uns 600 centros de ensino medio. Case nada. Cos 
catro submarinos S-80 que se están a construír en 
Cartaxena, poderíase rescatar até catro veces a 
autoestrada AP-9,  e  facela  libre  de  peaxes.  E 
poderíamos seguir.

Resulta  curioso  que  un  sindicato  español, 
supostamente de clase, como é a UGT, propoña un 
novo imposto destinado a incrementar aínda 
máis o gasto militar no Estado español. Parecen 
esquecer que o seu destino é a morte violenta e 
inxusta doutros seres humanos, e cren -inxenuos- 
que a industria  militar  xera emprego.  Rectifica-
mos: non é inxenuidade. É complicidade.

E na Galiza, a Xunta, sen competencias no asunto, 
asume o seu papel seguidista e xoga forte. 183 
millóns de euros de fondos públicos galegos para 
formación en defensa (a través do IGAPE) e pro-
xectos armamentísticos, que pretende ascenda  a 
un  total  de  900  millóns  coa  participación  pri-
vada e doutras adminsitracións. Vailles a marcha. 
E déronlle nome: “Estratexia Galega do Aerospazo, 
Seguridade e Defensa”.

O EXÉRCITO ESPAÑOL E GALIZA

Como xa se indicou, alén do papel práctico e mate-
rial  do Exército español na esfera internacional, 
posúe tamén, no ámbito ‘doméstico’ do Estado –e 
especificamente nunha nación como a nosa– un 
outro papel,  non trivial,  tanto material como no 

ámbito máis ideolóxico e no intento descarado de 
conformación  dun  estado  de  opinión  colectivo 
favorábel ao militarismo e ao españolismo.

Vaiamos directamente ao plano da ocupación 
militar física na Galiza. É importante ter presente 
que o noso país,  malia a súa limitada extensión 
(uns 30.000 quilómetros cadrados) ten un nivel de 
militarización do seu territorio realmente signifi-
cativo.  Algunhas das instalacións e continxentes 
do Exército de Terra, Exército do Ar e do Espazo e 
Armada española con base na nosa nación son as 
seguintes:

» Entre  Salcedo  (Pontevedra)  e  Figueirido  (Vila-
boa), moi próximo á cidade de Pontevedra, ten 
na base militar ‘General Morillo’ a sede a Bri-
gada ‘Galicia VII’,  ou o que é o mesmo, a Bri-
gada Lixeira Aerotransportábel (BRILAT) ads-
crita ao Exército de Terra, con 2.500 efectivos e 
diverso material de ataque (obuses, blindados, 
metralladoras, armas portátiles, etc.). Nesas ins-
talacións,  ademais  dos  espazos  de  almacén  e 
residencia de tropa, existen campos de instru-
ción con fogo real (campo de tiro, lanzamento 
de  granadas,  simulación  de  polígono  de  com-
bate en áreas urbanas, etc.). Esta unidade, con-
siderada de elite, participou e participa en boa 
parte  das  intervencións  militares  no  exterior 
(Bosnia,  Serbia,  Iraq,  Afganistán,  etc.).  Cohe-
rente  coa  ideoloxía  do  Partido  Popular,  foille 
concedida a esta Brigada a Medalla de Galicia 
(1995) por parte da Xunta, así como a Medalla 
de Ouro da Deputación de Pontevedra (2011).

» Radícase en Ferrol un arsenal e unha base naval 
da Armada española. É o porto base permanente 
das  cinco  fragatas  lanzamísiles  coñecidas  como 
F-100 ou tipo ‘Álvaro de Bazán’, dous buques 
de aprovisionamento  de  combate  tipo  ‘Patiño’, 
catro patrulleiros de altura, un buque multipropó-
sito e diversas embarcacións de instrución e ades-
tramento,  ademais  do  denominado  ‘tren  naval’ 
(rebocadores,  lanchas,  gabarras,  etc.).  Moi 
próxima  á estación naval  da  Graña,  con porto 
propio para aprovisionamento de combustíbel e 
armamento  (mísiles,  torpedos,  obuses)  para 
buques da Armada e da OTAN. Tanto no centro da 
cidade  como  espallados  nas  súas  inmediacións, 
teñen tamén sede a Unidade de mergullo de com-
bate, o Terzo de infantaría de mariña (351 efecti-
vos de elite e 12 cans), a polvoreira de Mougá (en 
Doniños, con almacén soterrado de mísiles e tor-
pedos para buques da Armada e helicópteros) e a 
Escola de Especialidades ‘Antonio de Escaño’. Exis-
ten outros  enclaves, sen interese militar, mais 
que  aínda seguen  en  mans  do  Ministerio  de 
Defensa, entre outros: as antigas baterías navais 
de Lobateiras e Pena Roiba, a antiaérea de Prio-
riño, o campo de tiro de Covas, etc.

» En Marín, nos seus mellores terreos costeiros, ten 
a súa sede a Escola Naval Militar, centro de ins-
trución militar para oficiais da Armada española 
e  espazo  onde  tamén  se  localiza  o  Centro  de 
Medidas  Electromagnéticas  da  Armada (CEME-
DEN)  e  porto base  para algunhas unidades de 
instrución de cadetes, de patrulleiros, de helicóp-
teros navais e da Garda Civil do Mar. Fronte á 

Escola Naval, no medio da ría, a Illa de Tambo 
segue tamén baixo dominio militar desde 1943, 
en  pleno  franquismo,  cando  foi  directamente 
roubada ao pobo e destinada a uso militar.

» No Monte Iroite, en plena Serra da Barbanza, na 
confluencia entre os concellos do Porto do Son, 
Lousame  e  Boiro,  destacan  as  siluetas  dos 
domos  da  estación  radar  e  de  comunicacións 
pertencentes ao Escuadrón de Vixilancia Aérea 
nº  10  (EVA-10)  e  Acuartelamento  Aéreo  Bar-
banza,  dependente  do  Mando  Aéreo  de  Com-
bate (MACOM) do Exército do Ar e do Espazo.

» O  Aeródromo  Militar  en  Lavacolla,  represen-
tando na práctica a parte militarizada do aero-
porto Rosalía de Castro,  en Compostela.  Actúa 
como base aérea de despregue e apoio para as 
aeronaves militares españolas e da OTAN, pro-
porcionándolles apoio loxístico e seguranza. 
Este espazo militar existe desde 1944, nun con-
texto terrorífico, construído polos traballos for-
zados dos presos políticos do campo de concen-
tración de Lavacolla.

Non como instalación militar estrita, mais si como 
exemplo da persistencia dos favores que no fran-
quismo recibían militares e as súas familias, temos 
o  caso,  tamén  en  Compostela,  da  residencia  de 
estudantes ‘Teniente General  Barroso’  (por certo, 
en homenaxe a un individuo que tivo como mellor 
bagaxe a participación no golpe militar de 1936 e 
na posterior ditadura franquista), reservada exclu-
sivamente para familiares de militares que cursen 

estudos na Universidade de Santiago de Compos-
tela. Pagamos cos nosos impostos estes privilexios, 
que inclúen 248 cuartos individuais (só para eles, 
non para o resto dos mortais) e, entre outras pre-
bendas, ximnasio propio, comedor ou biblioteca.

» Na Coruña localízanse o Cuartel Xeral de Mando 
de Apoio á Manobra, do Exército de Terra, e o 
Museo Histórico Militar.

» Existen tamén dúas comandancias navais, en Vigo 
e Tui. Neste último caso, a denominada Coman-
dancia  Naval  do  Miño  posúe  un  destacamento 
naval (cun patrulleiro, varias embarcacións semi-
rríxidas,  motos  náuticas,  etc.)  coa  finalidade  de 
inspección, vixilancia e control da actividade 
pesqueira  no  tramo  internacional  do  río  Miño. 
Unha función de carácter claramente civil e con 
competencias transferidas ao noso país, exercida 
non pola Xunta de Galiza, senón por unha institu-
ción militar española. Difícil de entender.

» Campo de manobras e tiro de Parga (en Guiti-
riz), adscrito ao Exército de Terra e declarado 
como ‘Zona de Interese para a Defensa Nacio-
nal’ en 2018, cunha superficie de 141 hectáreas, 
onde realizan exercicios de tiro unidades per-
tencentes aos tres exércitos.

Ademais da ocupación física destes espazos, con 
todo o que significa –mesmo como ameaza poten-
cial–, Galiza é tamén marco para a realización de 
manobras  militares  con  fogo  real.  No  ámbito 
marítimo, con dous polígonos reservados priorita-

riamente (por enriba dos intereses pesqueiros ou 
do tráfico marítimo comercial) para a realización 
de manobras con tiro de fogo real sobre brancos 
no mar: un deles no sur, fronte á illa de Ons; e o 
outro máis  no norte,  fronte ás  Sisargas.  Existen 
tamén restricións para o tráfico aéreo comercial e 
de pasaxeiros, tanto pola localización da base 
naval de Ferrol, como por mor da realización de 
manobras militares.

Unha vez analizado o impacto material da 
presenza militar española na nosa nación, cómpre 
ter presente o outro efecto, neste caso ideolóxico ou 
de pensamento, dirixido a moldear a conciencia 
colectiva do pobo galego a prol da metrópole; a 
manipular, a confundir ou a impresionar a socie-
dade. No seu día, para amedrentar o pobo, hoxe 
para o reconducir pola senda da españolidade 
correcta. Semella que o exército español non é unha 
parte máis da ‘institucionalidade sensata’, senón 
que segue a manter pautas e comportamentos pro-
pios do españolismo franquista.

Así, seguimos, nos últimos tempos, comprobando 
a persistencia desta radicalización, consistente no 
fomento da españolidade máis resesa no plano 
ideolóxico e simbólico. Con esta finalidade, e 
entre outras moitas medidas, o Ministerio de 
Defensa utiliza fondos públicos destinados a xerar 
na sociedade un sentimento de adhesión milita-
rista e españolista, a través da organización de des-
files militares (terrestres, aéreos e navais), visitas 
concertadas a bases militares e instalacións da Garda 
Civil (mesmo de centros escolares), xuras civís de 
bandeira,  concursos  escolares,  exposicións,  etc. 
Estas actividades resultan frontalmente opostas a 

calquera valor da paz e da resolución pacífica dos 
conflitos, así como a unha idea minimamente res-
pectuosa coa diversidade lingüística, cultural e 
nacional do Estado español.

Estes eventos multiplicáronse nos últimos anos. 
As xuras de bandeira para a poboación civil, por 
exemplo.  Tanto en espazos militares (Ferrol, 
Marín, Pontevedra),  como na alameda de Noia 
(con motivo do 850 aniversario da  Carta Pobra, 
momento en que nin España existía), a praza de 
María Pita na Coruña, Paseo da Alameda en Vigo 
ou en Vilagarcía de Arousa. Por certo, neses actos 
de radicalismo sectario, chégase ao paroxismo da 
exaltación  españolista  máis  estrema.  A  literali-
dade da pregunta que se formula dio todo sobre o 
fanatismo que impregna esa cerimonia:

Españoles: ¿Juráis o prometéis por vuestra con-
ciencia y honor guardar la Constitución como 
norma fundamental  del Estado,  con lealtad al 
Rey y, si preciso fuera, entregar vuestra vida en 
defensa de España?

Tomemos como mostra do engano e a falsificación 
histórica practicada ao servizo da causa militar 
española un dos casos xa sinalados, que ten a ver 
cos actos de homenaxe do 850 aniversario da cha-
mada Carta Pobra de Noia, outorgada en 1168 por 
Fernando II, rei da Galiza (os seus restos descansan 
hoxe nunha capela da Catedral de Compostela). Un 
tempo, por tanto, en que non existía aínda España, 
mais si  Noia e Galiza.  Porén, os actos oficiais de 
conmemoración desta efeméride histórica inclúen 
nada  menos  que  a  organización  dunha  xura  de 
bandeira española nesta vila, un salto de paracai-

distas  e  a  presenza  militar  do  Exército  do  Ar 
español. Máis deturpación histórica imposíbel.

Pois, común a todos estes actos é a exaxerada 
falsificación histórica. Preténdese inculcar social-
mente a idea da existencia de España desde o ini-
cio dos tempos. Así, a obra Historia Militar de 
España (2018) inclúe un repaso ao papel das for-
zas  armadas  españolas  «desde  la  prehistoria 
hasta la edad contemporánea» (sic), así como «de 
los hombres de armas que han protegido esta 
península y medio mundo durante tantos siglos. 
Es la historia de España, es la historia de todos 
nosotros»,  afirmou  na  súa  presentación  pública 
María Dolores de Cospedal, ministra de Defensa. 
Cousas do PP? É posíbel, mais a obra foi reeditada 
no ano 2024. E valla tamén como outro dos exem-
plos, a posta en marcha do concurso ‘literario’ 
escolar Carta a un militar español, para estudan-
tes de 4º de ESO, 1º e 2º de Bacharelato, e grao 
medio de FP, tamén en centros de ensino galegos.

Finalmente, e como se o ámbito castrense con-
tinuase inserido no réxime franquista,  continúa a 
intersección que hibridiza exército español e igrexa 
católica  desde 1936.  Sen ningún rubor,  e  malia  o 
carácter aconfesional do Estado, unidades das for-
zas armadas españolas participan habitualmente en 
actos  relixiosos,  singularmente  na  Semana  Santa, 
aínda que non só. Algúns casos recentes:

» En Ferrol, a escolta do Cuartel General de la Fuerza 
Logística Operativa (CGFLO) do Exército de Terra 
ao Cristo de la Buena Muerte, así como á Santísima 
Virgen de la Soledad; procesión do Cristo dos Nave-
gantes escoltada por efectivos da Armada española; 

Urna do Santo Enterro escoltada por unha escua-
dra  da  Garda  Civil  e  a  compañía  de  música  do 
Terzo Norte da Infantaría de Mariña.

» En Lugo, a formación e posterior desfile de efecti-
vos da Armada española na Praza Maior, concerto 
militar incluído, e participación na procesión da 
Virgen de la Esperanza; unha representación da 
Brigada  Lixeira  Aerotransportábel  (BRILAT) 
formada  diante  do  concello,  após  a  revista  á 
tropa, participa na procesión do  Buen Jesús;  e 
tamén a escolta da Garda Civil ao paso do Cristo 
do Perdón.

» En Pontevedra, nada menos que a Garda Civil, a 
Banda  de  Guerra  da  BRILAT  e  a  Banda  de 
Música da Escola Naval Militar de Marín parti-
cipan na procesión do Santo Enterro.

» Tamén en Tui,  onde a Comandancia Naval  do 
Miño da Armada española escolta a procesión 
dos Pasos e a do Santo Enterro.

» En Compostela a Confraría do Cristo da Unción e 
a Nosa Señora da Serenidade son escoltados na 
procesión por efectivos da BRILAT.

» Na Coruña: Persoal do CGFLO escolta o paso de 
Jesús Resucitado.

A RESPOSTA DO NACIONALISMO

AO MILITARISMO ESPAÑOL

Como en moitos ámbitos, o nacionalismo organi-
zado  sempre  tivo  o  empeño  de  situar  calquera 
problemática baixo unha óptica e análise galega, 
propia,  non  importada.  Así  aconteceu  coa  res-
posta ao exército español, ao militarismo.

Galiza Nova, a organización xuvenil do BNG, á 
altura dos anos 90 do pasado século, desenvolveu 
campañas propias fronte á  mili.  Mais non só.  O 
problema non era exclusivamente o servizo mili-
tar  obrigatorio  ou,  derivado  del,  a  prestación 
social substitutoria. O problema, o auténtico pro-
blema, era a pura existencia do Exército español e 
a súa funcionalidade práctica na Galiza. Como 
elemento de colonización, de dominio, e tamén de 
introdución e imposición do españolismo. Como 
«exército de ocupación», caracterizaba Galiza 
Nova o papel histórico e actual das forzas arma-
das españolas na nosa nación.

Daquela, non cabía a defensa, como si facían 
outros movementos ou organizacións da esquerda 
revolucionaria no mundo, da opción de utilizar 
o exército para unha vía revolucionaria (‘pobo en 
armas’, Revolução dos Cravos, etc.), entendendo 
que a súa funcionalidade nun país como o noso 
era a de manter íntegra a unidade do Estado, con-
traria, por tanto, á existencia de nacións diferentes 
da española; en consecuencia, incompatíbel cunha 
visión á portuguesa. Non é viábel na Galiza un 
proceso de liberación nacional cun exército alleo.

É máis:  para o nacionalismo o problema non 
era exactamente ‘os exércitos’,  senón o ‘exército 

español’. Calquera mozo podería sufrir o dilema 
de se integrar nun corpo violento ou autoritario 
que, pola súa razón de ser, non resolve os confli-
tos co diálogo e a negociación, senón coa violencia 
(monopolio do Estado). Mais un mozo galego, ade-
mais de todo iso –ou con independencia de todo 
iso– comezaba o  seu período de instrución aca-
tando obediencia á bandeira española, tendo que 
renunciar ao seu idioma e xurando derramar até 
a última pinga  do seu sangue por manter a unidade 
de España. En definitiva, negando ao seu propio 
pobo. Esa era a grande diferenza, e tamén –cóm-
pre  recoñecelo–  elemento  central  de  debate  no 
seo dos espazos antimilitaristas.

No plano político-institucional podemos sentir-
nos orgullosos e orgullosas, neste caso, de contar-
mos  cunha  forza  política  nacionalista  absoluta-
mente  anómala  no  contexto  estatal  e  mesmo 
europeo. Non só por dar cobertura política e insti-
tucional  ao  movemento  antimilitarista  galego, 
senón  por  manter  a  imprescindíbel  coherencia 
antiimperialista en todos os foros ou espazos ins-
titucionais en que lle tocou estar presente, en con-
creto, desde que o BNG acada representación no 
Congreso  dos  Deputados  en  1996  e  debe  fixar 
posición de  voto  nas  autorizacións  de  interven-
cións  militares  españolas.  Posicións  valentes  e 
non sempre comprendidas. En moitos casos ata-
cadas e caricaturizadas, mais que a día de hoxe só 
se poden entender como correctas.

Lembremos Libia. Ano 2011. Medios de comuni-
cación do sistema, boa parte da opinión pública e 
practicamente todo o Congreso dos deputados a 
prol  da intervención militar española en Libia 

nunha misión baixo mando dos EUA e da OTAN 
(nin sequera ONU). Só tres votos en contra e, entre 
eles, os dous do deputado e da deputada naciona-
listas Francisco Jorquera e Olaia Fernández da Vila, 
do BNG. O ambiente social era terríbel: Muamar al-
Qadafi  era,  aos  ollos  da  prensa  occidental  sis-
témica, un tolo, un ditador cruel, e un perigo para o 
seu pobo e para o resto da humanidade.

A actual situación internacional altamente ines-
tábel  que  estamos  a  vivir  anuncia  un  momento 
crítico  na historia da humanidade.  A  intensifica-
ción das  intervencións  militares  imperialistas  no 
mundo, con risco real de xeneralización de confli-
tos bélicos, o fin dos tratados de non proliferación 
nuclear, o incremento das desigualdades no mundo 
e a irrupción dun novo fascismo en forma de etno-
centrismo supremacista e neocolonialismo, fan dos 
Estados Unidos e da OTAN os principais factores de 
risco  real  para a  pervivencia  da humanidade.  O 
militarismo é un axente inherente ao imperialismo. 
E Estados Unidos está disposto a “morrer matando” 
mentres se  resiste  a  deixar de ser a  indiscutíbel 
potencia  do  planeta,  cunha  Unión  Europea  que 
participa, submisa e humillada e tamén conivente 
e encubridora, desa desatada soberbia ianqui.

No inmediato, existen previsións de reforzo da 
presenza militar española no noso país que obvia-
mente entraña risco para a nosa seguranza. Son 
os casos xa coñecidos, programados e orzamenta-
dos, de reconversión da actual Escola Naval Mili-
tar  de  Marín  nunha  base  naval  adaptada  aos 
estándares OTAN para albergar na súa dársena e 
porto buques de guerra de calquera estado inte-
grado nesa estrutura imperial, así como un novo 

heliporto  de  uso  exclusivamente  militar.  Non 
consta a día de hoxe ningún tipo de impedimento 
para  recibir  buques  con  propulsión  ou  arma-
mento nuclear. Ou tamén o do aeródromo militar 
en Lavacolla, anexo ao aeroporto “Rosalía de Cas-
tro” de Compostela, que será reformado para per-
mitir o despregamento de cazabombardeiros, da 
Forza  Aérea  española  e  tamén  da  OTAN,  con 
novas instalacións para a manipulación do arma-
mento das aeronaves, a súa plena operatividade, 
e  o reforzo da estrutura de mando e control.

Faise imprescindíbel, neste contexto, unha res-
posta galega e  popular que reivindique a paz e 
condene as agresións imperialistas. No respecto á 
soberanía  dos  pobos,  nunha  nova  arquitectura 
internacional realmente democrática que supere 
o triste papel da ONU, e en novas relacións de fra-
ternidade entre as nacións, sen desigualdades nin 
inxerencias,  radica  a  saída  posíbel  para  un 
mundo en paz. Porén, cómpre demandar tamén a 
curto prazo a materialización das seguintes pro-
postas tácticas:

» Estatus de neutralidade do Estado español. Deberá 
implicar a saída da OTAN, a retirada das tropas 
españolas nas misións internacionais, e a cance-
lación dos acordos militares cos EUA que impli-
que o peche das súas bases militares no Estado.

» Desmilitarización progresiva da Galiza. Devolu-
ción de espazos militares para uso civil, e oposi-
ción  aos  novos  proxectos  de  implantación  de 
sistemas de combate no noso país.

» Rexeitamento ao incremento do gasto militar e 
ao  desvío  de  fondos  públicos  para  apoiar  á 
industria militar.

» Abolición definitiva do servizo militar obrigatorio.

» Cese  do  adoutrinamento  militarista  e  españo-
lista de crianzas e mocidade galega no sistema 
educativo público.

O BNG pode ser considerado, en relación con 
esta visión  tan  profunda  e  coherentemente 
antiimperialista, como unha anomalía política no 
concerto das forzas políticas actuantes e con repre-
sentación parlamentar. Fóra da convención esta-
belecida,  o  nacionalismo  galego  é  das  escasas 
mais honrosas voces defensoras da paz,  antitéti-
cas co imperialismo, e valedoras da soberanía dos 
pobos. A comezar, pola nosa propia.

A LOITA GALEGA
CONTRA O SERVIZO MILITAR

O SERVIZO MILITAR OBRIGATORIO

Adiós meu homiño, adiós,
xa que te marchas pr’a guerra
non te olvides, d’a prendiña
que che qued’a can’a terra.

AS SÚAS ORIXES E O SISTEMA DE QUINTAS

Na Europa do século XVIII, as forzas mercenarias 
comezaron a ser paulatinamente substituídas por 
exércitos  permanentes,  proceso  que  culminaría 
no século XIX. No caso español foi nese século, co 
xurdimento do Estado de corte liberal, cando se 
fixo  necesario  dotalo  dunha  institución  militar 
que actuase como brazo armado coercitivo co fin 
de  garantir  tanto  a  orde  social,  política  e 
económica como a súa integridade territorial.

No Estado español foi coa chegada dos Borbóns 
no  século  XVIII  cando  se  procedeu  á  implanta-
ción, seguindo o modelo francés, dun sistema de 
recrutamento forzoso selectivo (as quintas) finan-
ciado vía impostos pola poboación civil. O sistema 
de quintas manteríase até 1912, cando foi substi-

tuído polo servizo militar obrigatorio. Ademais, os 
Borbóns tamén introduciron o imposto de ‘aloxa-
mentos e bagaxes’, polo que se obrigaba os pobos 
dar aloxamento e manutención ás tropas (o clero 
e a nobreza ficaban exentos desta carga). Nunha 
sociedade empobrecida, como a galega da época, 
este  imposto  constituía  un  verdadeiro  desastre 
económico para moitas familias labregas.

O sistema de quintas consistía no sorteo de un 
de cada cinco varóns mozos de cada localidade 
(de aí o de ‘quintos’) até completar o número asig-
nado á mesma de acordo coas necesidades estabe-
lecidas pola Coroa española. Baixo o reinado de 
Carlos III estabeleceuse que todos os varóns sol-
teiros útiles entre os 17 e 36 anos de idade se 
someterían ao sorteo anual, así como o fomento 
das levas de vagos.

Habería que agardar até a ordenanza do 27 de 
outubro de 1800 para que as quintas se normali-
zasen como base do recrutamento anual do Exér-
cito español. Isto consolidou o recrutamento  for-
zoso ou conscrición como contribución á cal ficaba 
sometida  a  poboación  masculina.  Con  todo,  no 
caso catalán e vasco o sistema de quintas non se 
implantaría até xa moi entrado o século XIX por 
mor do forte rexeitamento existente nestes terri-
torios a dito sistema.

Unha vez fixado o continxente anual necesario, 
facíase unha distribución por provincias, repar-
tindo as  deputacións  o  ‘cupo’ asignado entre  os 
seus concellos correspondentes. Cada concello pro-
cedía ao sorteo, que determinaba quen debía alis-
tarse e o seu lugar de destino, asignando previa-
mente un número a cada mozo até cumprir a cota 

estabelecida. Os números máis baixos terían que 
realizar  o  servizo,  mentres  que  os  que  tiñan os 
máis altos era probábel que ficasen como exceden-
tes de cupo.* A continuación declarábanse os exen-
tos por razóns físicas, familiares (por exemplo, por 
ser fillo de viúva) e os útiles para o servizo.

Ao longo da historia do sistema de quintas con-
templábanse  moitos  tipos  de  exencións,  se  ben 
coa  Ordenanza para o  reemplazo do exército de 
31 de outubro 1837⁑ se suprimían as exencións 
aos estamentos privilexiados e profesións liberais 
entre outros. Porén, recollía dúas posibilidades de 
exención que introducían un elemento de discri-
minación legal que privilexiaba os fillos das cla-
ses acomodadas: a redención e a substitución.

A redención implicaba o pagamento en metálico 
dunha elevada cantidade de diñeiro destinada ‘en 
principio’ á contratación por parte do Estado dun 
soldado voluntario que ocupase a praza do ‘redi-
mido’. No caso da substitución, a contratación do 
substituto era máis barata e corría a cargo direc-
tamente de quen quixese librarse do servizo (moi-
tos fillos de campesiños galegos víronse abocados 
a facer o servizo militar para enfrontar débedas 
ou favores familiares).

A porcentaxe de redimidos na Galiza non supe-
raba o 2%, mentres que as substitucións eran máis 
frecuentes que as redencións, chegando a multipli-
calas por nove. Sumando redencións e substitucións 
as  provincias  como Barcelona ou Madrid cubrían 
entre  o  65% ou 70% da súa cota;  pola  contra  na 
Galiza non se pasaba do 14% (Balboa 1994: 18-21).

No caso galego era máis común recorrer a fórmu-
las como automutilacións, substitucións durante a 

*  O excedente 
de cupo impli-
caba que o 
mozo ficaba 
liberado do 
servizo militar 
por terlle 
correspondido 
no sorteo da 
súa quinta un 
número que o 
excluía. Co 
transcorrer do 
tempo, o 
exceso de cupo 
producíase 
cando o 
número de 
mozos dun 
reemplazo 
superaba o 
continxente 
anual fixado 
polo Goberno e 
a través dun 
sorteo 
fixábanse os 
mozos exce-
dentes de cupo 
que non terían 
que facer a 
mili.

⁑ Esta orde-
nanza sería 
posterior-
mente modifi-
cada pola Lei 
para o reem-
plazo do Exér-
cito de 30 de 
xaneiro de 
1856 e pola Lei 
de reemplazo 
de 26 de xuño 
de 1867.



talla por persoas non aptas ou falsificacións de par-
tidas bautismais entre outras. Porén, a máis soco-
rrida era fuxir para evitar o servizo: en anos nor-
mais o número de prófugos achegábase á metade 
da cupo a cubrir en cada provincia galega, feito sen 
parangón en ningún outro territorio do Estado.

Na Galiza,  as  Xuntas  Revolucionarias*  consti-
tuídas nos concellos do País defenderon a derro-
gación  do  imposto  das  quintas,  opóndose  ao 
goberno español durante o Sexenio Revoluciona-
rio.  Coa  proclamación  da  I  República  española, 
suprimiuse en 1873 o recrutamento forzoso; apro-
bouse tamén unha lei de amnistía para a todas as 
persoas que tomaran parte nas protestas antimili-
taristas e revoltas do campesiñado galego contra 
as levas, obrigas de aloxamento e bagaxe e os sor-
teos  de quintas.  Porén,  a  súa supresión foi  moi 
breve pois coa restauración borbónica volveríase 
ao recrutamento forzoso.⁑

Coas guerras da independencia de Cuba (1868-
1878 e 1895-1898), o aumento do número de 
desercións foi  espectacular e  apareceron as pri-
meiras manifestacións antimilitaristas na Galiza, 
centradas na loita contra o envío de tropas a Cuba. 
Neste período, a represión do Estado español inci-
diu en medidas coercitivas que levaron moitos 
desertores e prófugos á cadea, se ben a maioría 
recorreu á emigración a América (de xeito habi-
tual desde Portugal) ou a permanecer agochados 
preto das súas vilas. Moitos concellos galegos 
negáronse a deter ou delatar os prófugos, o que 
lles  supuxo sancións  e  o  pagamento  de  multas, 
sendo frecuentes tamén os motíns coincidentes co 
sorteo dos quintos. Sirva como o exemplo disto o 

caso do concello de Boimorto en 1874 no que  cen-
tos de ‘sediciosos y rebeldes’ procederon a boico-
tear o recrutamento co resultado de varios mortos 
(Hervés 1997:178) ou o do concello lugués de Para-
dela  que  en  1879  se  negou ao  recrutamento  de 
mozos e, pese a ser multado, non celebrou o sorteo 
ao marcharen todos os mozos aptos da vila tras 
rematar as tarefas do campo (ANOC 1998: 31).

No sistema de quintas,  o  tempo de servizo era 
dun mínimo de catro anos, aínda que a súa dura-
ción legal era de oito anos, a cal podía ser efectiva 
en épocas bélicas. En realidade, para moitos galegos 
o servizo activo duraba uns seis ou sete anos, tendo 
en conta a frecuencia de guerras no século XIX (gue-
rras  carlistas,  guerras  de independencia das  colo-
nias españolas en América, Cuba, Filipinas...).

Neste período, as condicións de vida dos recru-
tas eran durísimas. A mortaldade en campaña 
achegábase ao 50% como media durante o dece-
nio 1868-1877. Mais en período de paz tamén era 
moi elevada: as pésimas condicións hixiénicas e 
alimentarias existentes nos cuarteis facían que a 
taxa de baixas por tifo, disentería ou tuberculose 
resultase arrepiante. Logo, un quinto sabía cando 
entraba no exército mais non cando ía saír: a alta 
mortaldade no servizo,  motivada polas terríbeis 
condicións de vida e as constantes guerras, fixe-
ron  do  servizo  militar  un  auténtico  ‘servizo  de 
sangue’. Non é de estrañar que, con toda lóxica, 
existise na Galiza un rexeitamento masivo ao sis-
tema  de  quintas  e  ao  recrutamento  forzoso  ao 
longo de todo o  século XIX,  chegando mesmo a 
imposibilitar o recrutamento na Galiza nos anos 
1873 e 1874 (Hervés ib.).

O SERVIZO MILITAR NO SÉCULO XX

Durante a rexencia de Alfonso XIII, o goberno libe-
ral presidido por José Canalejas aprobou do 19 de 
xaneiro de 1912 o articulado dunha extensa Lei de 
Recrutamento e Reemplazo do Exército que intro-
duciu por vez primeira a denominación de ‘servizo 
militar  obrigatorio’  con  carácter  universal  para 
toda  a  poboación  masculina.  Deste  xeito,  proce-
deuse a eliminar o sistema de quintas e con el as 
figuras da redención en metálico e a da substitu-
ción.  Mais  a  necesidade  de  manter  os  recursos 
económicos que achegaban estas figuras  levou á 
instauración  dunha  nova  fórmula  denominada 
‘soldado de cota’. Esta figura mantiña a discrimina-
ción pois, sen eximir do servizo, reducía o tempo 
de prestación a cambio de diñeiro (redución dos 3 
anos de servizo activo en 6 meses mediante o paga-
mento de 1.000 pesetas da época ou de 8 se o paga-
mento  era  o  dobre).  Ademais,  en  1914  estabele-
ceuse outro privilexio para as clases acomodadas: 
o ‘cambio de número’ que permitía eludir destino 
en Marrocos, considerado como zona de guerra.

Nos anos 20 do pasado século convén destacar 
o acontecido durante a guerra colonial en Marro-
cos: tras do desastre español de Annual en 1921, o 
exército intervén con grande dureza no Rif. Neste 
conflito son constantes os motíns de soldados que, 
en moitos casos, son pasados polas armas tras un 
Consello de Guerra.

En agosto de 1923, o cabo galego Xosé Sánchez 
Barros á fronte dun grupo amotínase en Málaga 
contra a guerra de Marrocos; detido e condenado 
á morte xunto con outros compañeiros, foi poste-

riormente  indultado  (Pereira  1994:22-23).  Este 
suceso desencadeou toda unha serie de mobiliza-
cións na Coruña, Compostela e Vigo de marcado 
carácter anticolonialista e antimilitarista contra a 
intervención española en África.

En 1924 aprobouse un Real Decreto de Recruta-
mento e  Reemplazo do exército que non mudaba 
de xeito significativo a Lei de 1912. Coa proclama-
ción da II República española en 1931, o exército 
caracterizábase por ser unha mesturanza de valo-
res españolistas, monárquicos, católicos e reaccio-
narios de tradición golpista.  Estes  valores foron 
incubados  durante  a  Restauración,  que  a  Dita-
dura  de  Miguel  Primo  de  Rivera  acrecentou, 
sumándolle  o  desprezo  polas  institucións  parla-
mentarias. Neste período, o modelo elixido consis-
tiu nun exército de Servizo Militar Obrigatorio e 
mantívose o sistema de soldado de cota até a súa 
abolición en 1936. Con todo, o servizo en África 
continuou aflixindo moitos recrutas, aínda que en 
menor grao que en épocas anteriores.

Tras a Guerra Civil, a ditadura franquista ditou 
a Lei do 8 de agosto de 1940 pola que se modifica 
a  Lexislación  vixente  sobre  Recrutamento que 
fixaba o servizo a filas en 2 anos para todos os 
mozos que fixesen no ano anterior ao alistamento 
anual os 20 anos de idade. Tras da realización da 
mili pasábase á situación de reserva até cumprir 
os 24 anos de servizo.

O réxime fascista  non recuperou a  figura  do 
soldado de cota, mais en 1942 implantouse un sis-
tema de servizo militar máis reducido e flexíbel 
para os estudantes universitarios: as Milicias Uni-
versitarias.  Este sistema favoreceu aos fillos das 

A loita galega contra o servizo militar — 63



clases  altas,  pois  eran  os  que  podían,  naquela 
altura, acceder a estes estudos.

O  artigo  7  do  Foro  dos  españois  aprobado  en 
1945, e que constituía unha das leis fundamentais 
do  réxime  franquista,  indicaba  textualmente  o 
seguinte en relación ao servizo militar:  «constituye 
título  de  honor  para  los  españoles  el  servir  a  la 
Patria con las armas. Todos los españoles están obli-
gados a prestar este servicio cuando sean llamados 
con  arreglo  a  la  Ley».  Tras  a  independencia  de 
Marrocos  en 1956,  os  soldados do Servizo Militar 
Obrigatorio  constituíron  unha  parte  significativa 
dos mortos da guerra de Sáhara-Ifni (1957-1958).

En 1964, xurdiron os chamados Centros de Ins-
trución de Recrutas (CIR), auténticos macrocuar-
teis nos cales durante 6 meses se procedía á ins-
trución dos recrutas que culminaba coa ‘xura de 
bandeira’ para a súa posterior incorporación aos 
seus  cuarteis  de  destino  definitivos.  A  xura  de 
bandeira na mili era unha especie de rito de tran-
sición  de  adhesión  individual  e  de  carácter 
público, polo que o recruta pasaba a ser soldado 
afirmando a súa «lealtad a España y a los españo-
les»  (sic) .  Estes centros estiveron operativos até 
finais dos anos 80, como o de Figueirido en Ponte-
vedra (único na Galiza, toda vez que o de Parga en 
Guitiriz deixara de funcionar como tal en 1975). 
Pola  súa parte  a  Armada contou cun Centro  de 
Instrución de Mariñeiría (CIM) en Ferrol até 1999, 
ano no que trasladou esta actividade a San Fer-
nando en Cádiz.

Coa Lei 55/1968, do 27 de xullo, Xeral do Servizo 
Militar, o franquismo situou a idade de alistamento 
anual nos 19 anos mediante sorteo. Tamén fixou a 

duración do servizo en filas en 18 meses para o 
recrutamento  obrigatorio  até  o  paso  á  reserva 
onde se completarían os 18 anos de servizo militar.

No franquismo, o exército e o servizo militar 
foron elementos fundamentais de sustentación do 
réxime nos seus case 40 anos de duración. Así, no 
contexto  da  ditadura  a  loita  contra  a  mili  limi-
touse basicamente a unha cuestión individual: o 
xeito habitual de evitar a incorporación a filas era 
a  emigración-deserción  (tal  como  no  XIX)  ou 
recursos como engordar en exceso, forzar a vista, 
automutilacións, o recurso a ‘enchufes’...

A partir do reemplazo do ano 1976, e en base as 
novas disposicións militares do exército español, 
os mozos* terían que realizar obrigatoriamente o 
servizo  militar  «fuera  de  su  región  de  origen» 
como xeito de «afirmar el conocimiento y los lazos 
mutuos entre  españoles».  Galiza  até  o  ano 1984 
correspondíase co único territorio da VIII Rexión 
militar; nese ano pasou a incluírse na Rexión VI 
do Noroeste con Mando e Cuartel Xeral na cidade 
de A Coruña e 2ª Xefatura en Valladolid.

Fronte estas disposicións, a Unión da Mocidade 
Galega  (UMG)  desenvolveu  entre  os  anos  1982-
1984 a campaña Servizo Militar reducido na Terra. 
Nun  momento  en  que  o  movemento  antimilita-
rista na Galiza era aínda moi feble e a obxección 
de  consciencia  carecía  da  incidencia  social  que 
acadaría uns anos despois, esta campaña supuña 
naquela altura unha proposta táctica rupturista. 
Deste xeito, entre os seus obxectivos estaban a rei-
vindicación da redución do tempo de prestación 
do servizo militar e a súa realización na propia 
Terra, así como o respecto dos dereitos democráti-

cos nos cuarteis. Desde unha formulación que par-
tía dun cuestionamento firme do exército español, 
entendíase necesario reivindicar os dereitos bási-
cos dos mozos galegos obrigados a servir no exér-
cito  e  sufrir  as  consecuencias  da  dispersión.  O 
punto culminante da campaña tivo lugar o 7 de 
xaneiro de 1983, cando cinco militantes da UMG 
foron detidos por encadearse a un vagón de tren 
que transportaba recrutas de Vigo a Ferrol. Estes 
militantes (Fernando Abal,  Xoán Manuel Blanco, 
Xosé Henrique Fernández, Delmiro Costas e Xosé 
Manuel Millán) foron postos a disposición xudicial 
e ingresaron catro días na prisión de Vigo, o que 
ocasionou unha resposta popular de solidariedade 
nas vilas do Morrazo de onde eran orixinarios e 
Vigo, así como manifestacións expresas de repulsa 
ao Servizo Militar.  Días despois da súa posta en 
liberdade, outros catro militantes foron detidos en 
Lugo por repartiren folletos da campaña.

A referida lei do 68 estivo en vigor até 1984, ano 
das promulgacións da  Lei 19/1984, do 8 de xuño, 
do  Servizo  Militar (SM)  e  da  polémica  Lei  de 
Obxección de Conciencia (LOC), xa desaparecida a 
ditadura e rematado o proceso coñecido como a 
‘Transición española’. A lei do SM do 84 limitábase 
a reducir a prestación do servizo militar obrigato-
rio a 12 meses, cun pase á reserva ao cumprir os 
15 anos de servizo e fixando o reemplazo anual nos 
19 anos de idade (o alistamento era aos 18 anos), 
aprobándose o seu regulamento en 1986.

A incorporación á mili podía demorarse a tra-
vés da petición de prórrogas. Estas prórrogas evo-
lucionaron ao longo do tempo cara a un endure-
cemento das condicións para a súa concesión. As 

prórrogas  clasificábanse  en  función  da  motiva-
ción, podendo ser desde o mantemento da fami-
lia, por estudos, por consolidación de posto de tra-
ballo  ou por desempeño de cargo público entre 
outras. A duración da prórroga variaba segundo o 
tipo de prórroga solicitada.

Ante o crecente rexeitamento popular e as pre-
sións do movemento antimilitarista a prol da abo-
lición da mili,  a  Lei Orgánica 13/1991,  do 20 de 
decembro,  do  Servizo  Militar  (LOSM)  de  1991 
reduciu a duración do servizo a 9 meses. Esta lei 
reguladora do SM mantívose en vigor até a sus-
pensión do mesmo.

Os cambios sociais e políticos vividos no Estado 
español na transición que deron lugar ao chamado 
Réxime do 78 coa restauración borbónica (imposta 
polo ditador), non afectaron significativamente as 
forzas  armadas  nin o  servizo  militar.  O  feito  de 
manter sen cambios salientábeis o modelo de ser-
vizo militar herdado do franquismo axuda a expli-
car o rexeitamento que, de maneira paulatina, foi 
agromando na sociedade cara ao mesmo.

A imaxe do servizo militar cultivada pola dita-
dura do orgullo  de  prestar  servizo á  defensa de 
España en que un se ‘facía un home’ e no cal pri-
maba a  camaradería castrense foi  dando paso a 
unha imaxe crítica máis axustada á realidade da 
experiencia  traumática  que  supuña  a  mili  para 
moitos mozos galegos; un servizo onde se inculca-
ban  valores  belicistas  e  violentos,  de obediencia 
cega á xerarquía, machistas, homófobos e xenófo-
bos, en que o galego era unha lingua prohibida, en 
que as novatadas e vexacións estaban a orde do 
día, onde o suicidio era a principal causa de morte* 

ou mesmo, no mellor dos casos, onde a sensación 
de perda de tempo era máis que manifesta.

Até  os  últimos  momentos  da  permanencia  do 
SMO, constan e están documentadas internamente, 
dentro das propias filas, a existencia de irregulari-
dades e comportamentos relacionados con casos 
comprobados de maos tratos recibidos por solda-
dos  de  reemplazo no  exército  español  na última 
década (anos 90) de existencia dese modelo. Non 
foron situacións anecdóticas, senón puntas de ice-
berg dunha realidade turbia no seo da institución 
militar. Mesmo oficialmente, até a Oficina de Infor-
mación do Soldado adscrita ao propio Ministerio 
de Defensa admitiu a chegada de centos de denun-
cias de recrutas galegos referidas maioritariamente 
a abusos de poder de mandos militares e tamén a 
maos tratos, novatadas, realización de traballos 
alleos  ás  súas  funcións,  basicamente  para 
exerceren  como  criados,  camareiros  e  serventes 
persoais de mandos superiores.  No período com-
prendido entre 1990 e 1998, esta oficina recibiu un 
total  de  8.641  consultas  procedentes  de  recrutas 
galegos  por  feitos  como  os  antes  indicados.  Son 
datos oficiais do Ministerio de Defensa subminis-
trados en resposta parlamentar ao naquela altura 
deputado do BNG no Congreso, Guillerme Vázquez. 
E, naturalmente, nun contexto militar, con ausen-
cia  absoluta  de  calquera  dereito  civil  ou  demo-
crático, son maioría quen optan por non denuncia-
ren e sufriren con paciencia e en silencio mentres 
só esperan o fin do período militar.

Así, desde a implantación do servizo militar até 
a súa desaparición transcorreron máis de dous-
centos  anos  de  historia.  Os  exércitos  regulares 

como o español naceron como ferramenta coerci-
tiva das clases dominantes para lexitimar e per-
petuar as desigualdades sociais. Neste sentido, o 
servizo militar serviu como escola de adoutrina-
mento do exército español para xeracións e xera-
cións de mozos galegos, inculcándolles principios 
antidemocráticos  e  reaccionarios  propios  do 
españolismo máis rancio, ao tempo que negaba o 
carácter plurinacional do Estado e, xa que logo, a 
existencia de Galiza como nación.

Neste sentido, a desafección cara á mili foi 
gañando posicións maioritarias ao longo das últi-
mas décadas do século XX. A medida que se ía 
consolidando o antimilitarismo, a obxección de 
consciencia e a insubmisión avanzaba o rexeita-
mento ao servizo militar; rexeitamento maiorita-
rio na sociedade que levou a súa suspensión, que 
non derrogación, o 31 de decembro de 2001.

A OBXECCIÓN DE CONSCIENCIA

Ese dia
irmao
será a utopía
que proclamas.

QUE É A OBXECCIÓN DE CONSCIENCIA?

Ao longo do século XX, o pacifismo, o antimilita-
rismo, a resistencia á guerra e ao exército adquiri-
ron de xeito progresivo un peso cada vez maior nas 
sociedades  occidentais, até configurar todo un 
movemento social internacional estreitamente vin-
culado ao concepto de obxección de consciencia.

Unha definición ‘neutra’ de obxección de cons-
ciencia sería a seguinte: a actitude de toda per-
soa que se nega a acatar unha norma, decreto, 
ou lei imposta que atente contra as súas convic-
cións. Neste sentido, a obxección de consciencia é 
un dereito fundamental que se deriva da liberdade 
de pensamento, consciencia ou relixión recoñecido 
no artigo 18 da Declaración Universal dos Dereitos 
Humanos da ONU e no artigo 18, parágrafo 1, do 
Pacto  Internacional  de  Dereitos  Civís  e  Políticos. 
Pola súa parte, non foi até 2011 cando o Tribunal 
Europeo de Dereitos Humanos determinou que os 
estados tiñan o deber de respectar o dereito á 
obxección de consciencia ao servizo militar, sendo 
esta a primeira vez que se recoñecía explicita-
mente dito dereito conforme ao artigo 9 do Conve-
nio Europeo de Dereitos Humanos.

Así, a obxección de consciencia pode responder 
a diferentes tipos de motivacións como, por exem-
plo, de índole relixiosa, ética ou política entre 
outras. Ao mesmo tempo, tamén poden ser diver-
sos  os  obxectivos  pretendidos  coa acción de 
obxectar, como poden ser manter unha coheren-
cia coas propias conviccións ou tentar mudar un 
ordenamento xurídico ou unha realidade consi-
derada inxusta.

Neste  punto,  é  importante  distinguir  a  obxec-
ción de consciencia antimilitarista doutros tipos de 
obxección, como pode ser a motivada por razóns 
relixiosas,  a  normas médicas ou obrigas tributa-
rias entre outras. En base ao anterior,  pódense 
distinguir dous tipos fundamentais de obxección 
de consciencia: o primeiro concibe a obxección 
como un acto estritamente individual e privado 

coa intención de facer prevalecer a ética ou moral 
persoal contra un ordenamento xeral; o segundo 
obedece a actos de natureza política e pública, rea-
lizados por coherencia ética e firmes conviccións 
dirixidos a transformaren de maneira positiva 
a sociedade, sendo neste tipo onde encadrariamos a 
obxección antimilitarista.

Deste xeito, podemos concibir a obxección de 
consciencia antimilitarista como «un dereito consis-
tente na opción de negarse a facer parte do exército 
por motivos políticos e morais sustentados na nega-
ción  do  militarismo  e  na  busca  dunha  sociedade 
máis xusta» (ANOC 1998: 3). Ademais, e conforme á 
lexislación internacional, o dereito á obxección de 
consciencia ao servizo militar obrigatorio non debe 
menoscabarse por medios coercitivos.

A popularización da obxección de consciencia 
comezou a raíz da I Guerra Mundial* co nacemento 
en 1914 no Reino Unido da Fraternidade Interna-
cional de Reconciliación (International Fellowship 
Reconciliation)  e  en  1921  nos  Países  Baixos  coa 
Internacional de Resistentes á Guerra (War Res-
isters’ International), aínda que o seu impulso na 
Europa Occidental sería tras remate da II Guerra 
Mundial.  Actualmente,  moitos  estados  europeos 
recoñecen o dereito á obxección de consciencia. 
Porén, un informe da Oficina Europea de Obxec-
ción de Conciencia (EBCO) denunciaba a persecu-
ción,  xuízos  en  tribunais  militares  e  encarcer-
amentos a que foron sometidos moitos obxectores 
de consciencia en estados europeos ao longo de 
2021,  destacando o  caso  de  Turquía  por  ser  o 
único estado do Consello de Europa que aínda non 
recoñece o dereito á obxección de consciencia.

O desenvolvemento da obxección de consciencia 
foi da man do concepto de non violencia como 
acción de resistencia e protesta, en base a un paci-
fismo activo con aspiracións de transformación 
social, tal e como o concibía Gandhi. A non violencia 
parte de que o fin está contido nos medios e débese 
entender por oposición á violencia estrutural, isto é, 
os actos permanentes de violencia, de opresión e 
de inxustiza (económica, cultural, política, mili-
tar...). Para o mesmo, é fundamental a práctica 
de  non colaboración  coas  estruturas  ou  institu-
cións (neste caso militar)  que son opostas,  nos 
seus obxectivos e medios, ás conviccións e fins da 
non violencia.

Neste sentido, a non violencia como práctica 
política implica unha desobediencia civil e pacífica 
de enfrontamento directo co elemento opresor, 
xeralmente un estado expresado a través do seu 
corpo lexislativo e/ou das súas forzas armadas, 
á vez que se asumen as consecuencias represivas 
da acción como xeito de deslexitimación do con-
trario e de reforzamento da propia posición ante 
a sociedade.

Así pois, cando a obxección de consciencia non 
se limita a negar a acatar un mandato senón que 
pretende modificar a lei, decreto ou norma que 
provoca a obxección falamos de desobediencia civil. 
Esta artéllase mediante a desobediencia mani-
festa e colectiva da lei, asumindo e acatando a 
sanción ou castigo que dela  se  derive (arrestos, 
procesamentos, prisión...) co fin de acadar o 
debate e toma de posicións social que permita abo-
lir a lei inxusta. Logo, a desobediencia civil é unha 
actuación consciente, pacífica, política, pública, 

colectiva, responsábel e democrática (Del Bosque 
Zapata, 2023: 31).

Se a obxección de consciencia supón unha 
implicación colectiva na loita a prol da desapari-
ción do servizo militar nun compromiso coa paz e 
o antimilitarismo a través dun acto de desobe-
diencia civil é cando falamos do que se deu en 
chamar ‘insubmisión’. Logo, a insubmisión na 
Galiza e no Estado español foi unha estratexia de 
desobediencia civil que, de forma colectiva, e ide-
oloxicamente plural,  cuestionaba o Servizo Mili-
tar Obrigatorio (SMO) e o papel do exército 
español mediante o enfrontamento directo á 
conscrición ou recrutamento forzoso.

AS ORIXES DA OBXECCIÓN DE CONSCIENCIA

NO ESTADO ESPAÑOL

No período da II República española, e tamén 
durante a Guerra Civil, déronse algúns casos illa-
dos de obxectores de consciencia ao servizo mili-
tar. En concreto, no caso galego, está documen-
tado o proceso contra dous mozos de Vigo, Henri-
que Álvarez Ferrer e Xosé Guisande Estévez, por 
negarse a realizar en 1935 o SMO aducindo unha 
motivación política de carácter pacifista e antimi-
litarista. Condenados a 2 anos de prisión nun Con-
sello  de Guerra,  foron posteriormente amnistia-
dos en abril de 1936.*

Tras a guerra civil, os primeiros obxectores de 
consciencia ao servizo militar no Estado español 
apareceron  en  plena ditadura  franquista  a 
finais dos anos 50 do pasado século. Naquela 
época, negarse a integrarse no exército español era 

considerado unha ‘traición a la patria’ e aos valores 
que isto encarnaba para os vencedores da Guerra.

Estes obxectores eran Testemuñas de Xehová 
xunto con algúns adventistas do sétimo día, que se 
negaban a coller as armas en base a motivos reli-
xiosos sen ningún carácter reivindicativo, polo que 
formulaban unha obxección de consciencia de tipo 
individual. A súa negativa foi duramente penalizada 
pola ditadura, ao non estar tipificada a obxección 
de consciencia no Código de Xustiza Militar, apli-
cándoselles o que se deron en chamar as ‘conde-
nas en cadea’. Estas condenas consistían en que 
primeiramente se lles condenaba a unha pena de 
entre 6 meses e 1 día a 6 anos de prisión por delito 
de desobediencia ás ordes dun superior.

Unha vez cumprida a condena, obrigábaselles a 
facer a mili e, ao volver negarse, xulgábaselles de 
novo polo mesmo delito e outra vez a prisión até 
que cumprían os 38 anos de idade co pase á licenza 
absoluta.  O feito de ter en prisión obxectores de 
consciencia por motivos relixiosos e sometidos a 
condenas en cadea xeraba un serio problema de 
imaxe internacional ao réxime. Para tentar salvar 
esta situación, o goberno franquista trasladou a 
Cortes en 1970 un proxecto de lei para regulamen-
tar a obxección de consciencia por motivos relixio-
sos que saíu rexeitado. O problema agravóuselle á 
ditadura cando en 1971 aparece o primeiro obxec-
tor de consciencia por motivos políticos.

A concepción dominante da obxección de cons-
ciencia neses anos na Europa era como mero 
dereito individual a ser eximido do servizo de 
armas por razóns de consciencia. A diferenza 
disto, os primeiros obxectores políticos e antimili-

taristas (moitos dos cales proviñan de grupos cris-
tiáns de base) optaron pola non violencia e a 
desobediencia civil de cara á abolición da conscri-
ción e dos exércitos.

Deste xeito, a obxección de consciencia no 
Estado español comeza como movemento con 
contido político cando nos anos 70 xurdiu, fóra do 
ámbito  das  Testemuñas  de  Xehová,  o  primeiro 
obxector pacificista, antimilitarista e non violento: 
José Luis (‘Pepe’) Beúnza Vázquez.

Pepe Beúnza era activista do Sindicat Demo-
cràtic d’Estudiants e, inspirado nas campañas de 
obxección  iniciadas  daquela  en  Francia  e  Italia, 
negouse a cumprir o SMO a principios de 1971, ao 
tempo  que  reivindicaba  a  creación  dun  servizo 
civil alternativo ao mesmo. Beúnza fixo pública a 
súa condición de obxector con plena consciencia 
da súa dimensión política e antimilitarista, 
contando cun grupo de apoio que constituíu un 
pequeno pero efectivo colchón social’  dentro e 
fóra do Estado español. Condenado inicialmente a 
15 meses de prisión, sufriu condenas en cadea e 
desterro,  á  vez que abriu o camiño para que a 
obxección  de  consciencia  se  convertese  nun 
movemento social referencial.

En 1973, atopábanse en prisión 173 testemuñas 
de Xehová. Co ánimo de rematar coa má prensa 
que supuñan para o réxime franquista as conde-
nas en cadea, aprobouse nese ano unha nova lei, 
a Lei 29/1973, de 19 de decembro, sobre negativa 
á prestación do Servizo Militar. Esta lei introduciu 
no  Código  de  Xustiza  Militar  un  novo  artigo,  o 
383bis, polo cal os obxectores eran condenados a 
penas  de  entre  3  a  8  anos  de  prisión.  Con esta 

decisión, o franquismo puña fin as condenas en 
cadea, mais facíao pola vía penal sen resolver o 
problema de fondo.

Este proceder represivo e inmobilista non foi 
quen de debilitar o emerxente movemento anti-
militarista en torno á obxección de consciencia. 
Así, o 24 de decembro de 1975 un grupo de cinco 
obxectores fai público o seu manifesto de obxec-
ción, sendo o primeiro caso de presentación colec-
tiva da súa desobediencia civil.

A  alternativa  do  servizo  civil,  rexeitada  polo 
franquismo, é recollida e levada á praxe por este 
grupo de obxectores que estaban próximos á súa 
incorporación a filas.  Trátase da experiencia de 
Can Serra (barrio de L’Hospitalet  del  Llobregat) 
de  servizo  civil  autoxestionado  de  atención  ás 
necesidades sociais existentes no barrio. Estes 
obxectores acaban por ser detidos pola Garda 
Civil  e  internados  na  prisión  militar  do  Castelo 
Sant Ferran de Figueres, o que desata unha cam-
paña de solidariedade con estes presos de cons-
ciencia. Malia a represión sufrida, a experiencia 
de Can Serra foi un claro desafío ao goberno fran-
quista que serviría de exemplo para outras locali-
dades do Estado.

O 15 de outubro de 1975, Manuel Escariz Maga-
riños ingresou en filas para facer o servizo mili-
tar. Escariz é descrito por Ramón Carratalá como 
«un galego profundamente arraigado a súa terra, 
aos seus costumes e a súa lingua, que naceu en 
1950 nunha aldea de Pontevedra» (MOC 2002: 79). 
Destinado en Madrid,  entra en contacto con 
obxectores  de  consciencia  antimilitaristas  e, 
seguindo  a  estela  de  Beúnza,  decide  declararse 

obxector no ano 1976 á falta de 4 meses para fina-
lizar a mili, converténdose así no primeiro obxec-
tor sobrevido*  galego. Por este motivo, ingresou 
en prisión, ademais padeceu situacións esperpén-
ticas como a reclusión nun psiquiátrico e, pese a 
ser amnistiado dúas veces, continuou en prisión 
por  insubordinación  (chegando  mesmo  a  facer 
unha folga de fame de 14 días) até que lle foi apli-
cado  un  indulto.  O  encarceramento  de  Manuel 
Escariz provocou a primeira acción de obxectores 
de consciencia na Galiza da que se ten constancia. 
Esta acción, na que participou o obxector redon-
delán  Clemente  Fernández  Sáa,  consistiu  nun 
encadeamento na praza de Praterías en Compos-
tela en maio de 1977 para pedir a liberdade de 
Escariz  e  contra  o  servizo  militar.  En  xullo  de 
1978, Clemente xunto con Ramón Fernández Leal 
e outros catro integrantes do Colectivo de Obxec-
tores de Conciencia de Vigo, foron detidos e con-
deados  a  un  mes  e  un  día  de  arresto  maior  e 
multa de 20.000 pesetas por un delito desobedien-
cia, tras  protagonizar unha  acción de protesta 
diante do antigo Pazo da Xustiza en Vigo para exi-
xir a liberdade duns compañeiros condeados por 
un delito de inxurias ao exército.

Os gobernos da ditadura e da transición sem-
pre concibiron a obxección de consciencia como 
un problema a xestionar e non como un dereito a 
recoñecer.  Así,  co  inicio  da  transición,  o  30  de 
xuño de 1976 decretouse un indulto limitado para 
parte dos presos e presas políticos e para todos os 
obxectores de consciencia.  O 23 de decembro, o 
goberno  de  Adolfo  Suárez  aprobou  un  Real 
Decreto regulador da obxección de carácter

exclusivamente  relixiosa,  mediante  a  opción 
alternativa dun servizo civil de 3 anos baixo 
xurisdición militar.*  Este Real Decreto estaba 
lonxe de homologarse coa lexislación doutros 
estados europeos, ao tempo que era claramente 
discriminatorio e inxusto, polo que tivo o rexei-
tamento inmediato dos colectivos de obxectores 
e non chegou a ser aplicado.

Durante a transición, o papel intervencionista 
do exército español en todos os intentos iniciais 
de regulación da obxección de consciencia foi 
claro: condicionaron o decreto de 1976 polo que 
se recoñecían só os motivos relixiosos e esixiron 
que  se  mencionase  de  xeito  expreso  o  SMO no 
artigo 30 da Constitución do 78.

Coa Lei de Amnistía de 1977 saen en liberdade 
220 obxectores de consciencia.  Esta lei  non tiña 
en conta a situación dos obxectores dos  reempla-
zos inmediatos,  polo  que  se  produciron  novas 
entradas en prisión.

Este feito obrigou o por aquel entón Ministro 
de Defensa, o Xeneral Manuel Gutiérrez Mellado, 
a ditar unha ‘orde interna’. Esta orde consistía en 
que todos aqueles  recrutas  que alegasen obxec-
ción de consciencia no momento da súa incorpo-
ración a filas ficarían en situación de ‘incorpora-
ción aprazada’ e os que o fixeran de xeito sobre-
vido obterían unha licenza provisional⁑ (entre 
1977 e 1985 foron un total de 10.213 os obxectores 
en incorporación aprazada). Esta orde nunca foi 
publicada no BOE nin no Ministerio de Defensa, 
polo que carecía de validez xurídico-legal, o que 
deu pé a que durante anos continuasen os ingre-
sos en prisión de xeito esporádico.

Nese mesmo ano, fúndase a nivel estatal o Move-
mento  de  Obxección  de  Conciencia  (MOC)  onde 
converxían unha diversidade de culturas políticas 
(desde o cristianismo de base até o antimilitarismo 
libertario), sen adscrición partidaria e conformado 
por grupos locais  autónomos.  Estes  grupos tiñan 
un nexo común en base a dous obxectivos políti-
cos: primeiro, facer valer o dereito á obxección de 
consciencia; e segundo, apostar pola desobediencia 
civil como ferramenta de presión.

Nos seus inicios, o MOC era favorábel a unha 
lei  de obxección de consciencia que regulase 
tanto o dereito á mesma como a obriga de reali-
zar unha prestación social substitutiva, aínda que 
condicionada a incorporar os chamados 12 puntos 
básicos consensuados en asemblea en 1978. Entre 
estes puntos é importante salientar os seguintes: 
que non houbese un tribunal que xulgase a cons-
ciencia do obxector; a non discriminación de nin-
gunha  motivación  para  declararse  obxector  de 
consciencia (incluída a política);  que a duración 
do servizo civil fose igual que o militar; a acepta-
ción da obxección sobrevida; e que se recoñecese 
un servizo civil desmilitarizado que non atentase 
aos intereses dos e das traballadores/as.

No 1º  Congreso do MOC,  celebrado en Landa 
(Araba) en 1979, xurdiu a disensión sobre a reali-
zación de servizos sociais autoxestionados e a rei-
vindicación  dunha  lei  de  obxección,  así  como 
diferenzas en canto aos obxectivos perseguidos: 
uns entendían que o traballo do MOC debía ser 
acadar  o  recoñecemento  da  obxección  de  cons-
ciencia  sen máis;  outros  interpretaban a  obxec-
ción de consciencia como un medio de loita contra 

o militarismo na procura dunha transformación 
social máis profunda. Estas diferenzas levaron 
posteriormente á  saída do MOC dun grupo moi 
reducido  de  obxectores  ‘históricos’  que  non  se 
identificaban co antimilitarismo que concibía a 
resistencia ao SMO como un medio de loita contra 
o militarismo na sociedade.

A  pesar  destas  diferenzas,  no  Congreso  de 
Landa o MOC foi quen de consolidar o seu pensa-
mento antimilitarista, pacifista e non violento, así 
como de definir a súa obxección como política. 
Baixo estas premisas foi cando, uns anos despois, 
xurdiu o MOC na Galiza, destacando os colectivos 
de Vigo, A Coruña, Compostela e Ferrol, se ben 
con escasa capacidade organizativa e de inciden-
cia social nos seus inicios.

En 1978, fíltrase á axencia de noticias Europa 
Press o borrador do proxecto de lei de obxección 
de  consciencia  do  goberno  da  Unión  de  Centro 
Democrático  (UCD).  Os  colectivos  de  obxectores 
rexeitaron o texto por ser moi restritivo, ao tempo 
que tamén o rexeitaban amplos sectores do exér-
cito contrarios ao recoñecemento da obxección de 
consciencia. Cando en 1980 foi presentado en Cor-
tes, aínda que algo modificado, recibiu tal aluvión 
de críticas e emendas que tampouco se deu apro-
bado.  Mentres,  continuaban as  entradas  en pri-
sión  de  obxectores  sobrevidos  ou  por  delito  de 
‘inxurias ao exército’ por faceren propaganda 
antimilitarista. Tras a dimisión de Adolfo Suárez 
como  presidente  do  goberno  e  da  tentativa  de 
golpe militar do 23 de Febreiro de 1981, a cues-
tión do proxecto lei de obxección de consciencia 
ficou parada na súa tramitación.

Naquela altura, ninguén prognosticaba o grande 
conflito  social  que se  xeraría  en torno á  mili.  O 
inmobilismo  herdado  do  franquismo,  ao  prolon-
garse durante a transición, redundaría obxectiva-
mente en beneficio dun novo movemento social 
antimilitarista: o dos obxectores de consciencia. 
Ademais, co ruído de fondo das tramas golpistas 
tras do 23F, a imaxe do exército español estaba 
socialmente polo chan, o que contribuía ao cada 
vez maior descrédito do sistema de recrutamento.

A POLÉMICA

LEI DE OBXECCIÓN DE CONSCIENCIA DE 1984

O 28 de outubro de 1982, o PSOE gañou as eleccións 
xerais por maioría absoluta e uns meses antes pro-
duciuse o ingreso do Estado español na Organiza-
ción do Tratado do Atlántico Norte (OTAN). A rele-
vancia destes dous feitos para a engalaxe do move-
mento antimilitarista e de obxección de conscien-
cia é crucial por dous motivos: primeiro, a expecta-
tiva xerada en torno ao novo goberno, de cara á 
aprobación dunha lei de obxección de consciencia 
que recollese as reivindicacións básicas do move-
mento; e segundo, a promesa electoral feita polo 
PSOE de retirar ao Estado español da OTAN.

A decepción co novo goberno do PSOE no tar-
dou en chegar. Por un lado, a necesidade de cana-
lizar e integrar a disidencia representada pola 
obxección de consciencia condicionou a súa lexis-
lación, de xeito que fose dixeríbel polo milita-
rismo español sen entrar a cuestionar os seus fun-
damentos. Polo outro, o incumprimento do PSOE 
de proceder á  saída da OTAN,  optando pola 

convocatoria dun referendo sobre dita integración 
cuxa celebración tivo lugar en 1986.

En outubro de 1983, o Goberno de Felipe Gon-
zález aproba o proxecto de lei da obxección de 
consciencia e da Prestación Social Substitutiva 
(PSS). Este proxecto non concibía a obxección 
como un dereito fundamental senón como unha 
exención da mili e, polo tanto, sometida ás restri-
cións  que  estimase  o  lexislador.  Tampouco 
recoñecía a obxección política nin a obxección 
sobrevida (a declaración de obxector podería 
efectuarse antes ou despois da mili, mais non 
durante a prestación do servizo).

Deste xeito, o 28 de decembro de 1984, Día dos 
Santos Inocentes, publicouse a LOC no Boletín Ofi-
cial do Estado (BOE), en concreto as seguintes leis: 
Lei Orgánica 8/1984 do 26 de decembro, reguladora 
do réxime de recursos en caso de obxección de 
consciencia, e o seu réxime penal e a lei 48/1984 do 
26 de decembro, reguladora da obxección de cons-
ciencia e da prestación social substitutiva.

A LOC do 84 aprobouse nunha época en que os 
movementos antimilitaristas na Galiza e no Estado 
estaban moi activos na campaña contra a OTAN, e 
en que a sociedade comezaba a ver con simpatía os 
obxectores de consciencia. De cara ao referendo 
na Galiza, creouse a Coordinadora Nacional de 
Organizacións Pacifistas (CNOP) que integraba á 
maioría das organizacións anti-OTAN do País.

Nesa  época,  o  discurso  antimilitarista  cobra 
forza e conta con moito apoio social, realizándose 
grandes  mobilizacións  contra  a  integración  na 
OTAN.  A  campaña  anti-OTAN  xogou  un  papel 
pedagóxico fundamental en relación cos temas 

de defensa e das Forzas Armadas, ao tempo que 
se perdía o medo a criticar abertamente o exér-
cito. É nesta etapa cando moitas persoas e organi-
zacións toman consciencia, grazas á introdución 
de  debates  no  espazo  anti-OTAN  vinculados  co 
antimilitarismo e o pacificismo, e comezan a 
colaborar na loita antimili. Tras da perda do refe-
rendo, a CNOP e os seus comités van esmore-
cendo, deixando paso á loita contra o servizo 
militar e o exército español.

Ademais, nesta etapa, o movemento antimilita-
rista achegouse ás reivindicacións doutros move-
mentos sociais que empezaban a ter forza neses 
anos, como as do movemento feminista ou o eco-
loxista. Neste sentido, cómpre destacar que a par-
ticipación activa de mulleres nos colectivos anti-
militaristas de obxección de consciencia sempre 
estivo  presente  desde  os  seus  inicios,  toda  vez 
que tamén se facía causa contra o sistema 
patriarcal e o machismo existente na sociedade e 
no exército.

Tamén en 1984 xurde en Barcelona o primeiro 
colectivo  antimilitarista  Mili  KK  (Kakitzat  en 
Euskadi e Nafarroa). Estes colectivos foron iniciativa 
do Movemento Comunista (MC) e da Liga Comunista 
Revolucionaria (LCR) fronte ao SMO, toda vez que 
no MOC se excluía a militantes de partido da toma 
de decisións (Ordás 2023: 400). Os colectivos Mili KK 
non tiveron incidencia na Galiza, pois as dinámicas 
propias existentes fixeron que a militancia das for-
macións políticas se integrasen nos colectivos anti-
militaristas  galegos  que  se  foron  constituíndo  ao 
longo dos anos 80. En concreto, xurdiron o MOC de 
Muimenta en Lugo, Anacleto Obxecta na Coruña (de 

tendencia anarquista),  Rompamfilas en Compostela, 
o  Movemento  de  Obxección  de  Conciencia  de 
Ourense (MOCO) en Ourense,  Corneta Obxecta en 
Lugo ou a Kreva en Pontevedra que se sumaban así 
aos previamente existentes do MOC.

A LOC do 84 foi rexeitada polos colectivos anti-
militaristas e de obxección de consciencia en base 
a dúas razóns básicas:

1. Non recoñecía plenamente o dereito á obxec-
ción de consciencia: non incluía as motivacións 
políticas,  só as motivacións de orde ‘relixiosa, 
ética,  moral,  humanitaria,  filosófica ou outras 
da  mesma natureza’.  Ademais,  estabelecía  un 
tribunal,  o  Consejo  Nacional  de  Objeción  de 
Conciencia (CNOC), que determinaba arbitraria-
mente  quen  era  recoñecido  obxector  e  quen 
non. Tampouco admitía a obxección sobrevida 
e non recoñecía a obxección en caso de guerra.

2. Estabelecía unha PSS que ía en contra das con-
viccións do obxector, pois a organización e estru-
tura da PSS era militarista, abarcaba actividades 
que poderían asumir persoal laboral en desem-
prego, o seu tempo de duración era moi superior 
ao do SMO (18 meses fronte aos 12 de mili) e 
limitaba os campos de actuación do obxector.

Deste xeito, a obxección pasaba de ser un dereito 
fundamental a ser unha mera exención da mili, 
sempre e cando se cumprisen os requisitos que o fil-
tro do CNOC considerase pertinentes, estabelecén-
dose unha PSS como apéndice do servizo militar.

Pode parecer paradoxal que o movemento anti-
militarista que, uns anos antes, propuña o servizo 
civil rexeitase agora a PSS. Isto explícase polos 
cambios sociais que tiveran lugar e nas propias 

características históricas do proceso, por non 
falar de que o servizo civil proposto non tiña 
practicamente nada que ver coa PSS aprobada 
polo Goberno de Felipe González.

Como reacción á lei, os grupos antimilitaristas 
manifestaron a súa intención de iniciar unha 
campaña  activa  que  a  fixese  inaplicábel.  De  
entrada, o movemento antimilitarista apelou ao 
Defensor del Pueblo, Joaquín Ruiz-Giménez, para 
que  presentase  un  recurso  de  inconstitucionali-
dade contra a LOC. Para sorpresa do movemento 
antimilitarista, o defensor presentou recurso, 
supondo na práctica a paralización da aplicación 
da lei. Pola súa parte, a Audiencia Nacional pre-
sentou unha cuestión de  inconstitucionalidade 
para esixir o recoñecemento da obxección de 
consciencia como dereito fundamental, así como 
o da obxección sobrevida.

A táctica de desobediencia civil que a maiores 
se  consensuou para  enfrontar  a  LOC foi  a  cha-
mada ‘carta colectiva’. Esta carta consistía en que 
todos os obxectores presentasen unha mesma 
defensa de xeito individual ante o CNOC, no cal se 
apelaba a motivacións políticas e se criticaba a lei 
e o propio CNOC. Dita carta non era unha instan-
cia, como marcaba a lei, senón que mesmo se che-
gaba a indicar que non se recoñecía a autoridade 
do CNOC. Deste xeito, a obxección pasaba ser 
pública e manifestamente política.

O 15 de maio de 1985, Día Internacional da 
Obxección de Consciencia, presentáronse todas as 
cartas posíbeis nos gobernos civís correspondentes. 
Dábase comezo así a unha especie de protoinsub-
misión que non remataría até o outono de 1988.

A  campaña da carta colectiva supuxo un 
rotundo éxito de seguimento e de boicot da LOC, o 
que deixou o Goberno nunha posición difícil  de 
xestionar. O movemento antimilitarista demos-
traba na praxe que a súa aposta pola desobedien-
cia civil non era un farol, pois impediu o arran-
que da PSS. Segundo datos do MOC, a carta colec-
tiva significaba entre un 35%-40% do global das 
solicitudes trasladadas ao CNOC, o que implicaba 
máis 10.000 presentacións, chegando a unhas 
15.000 ao remate da campaña da carta colectiva.

Ante o elevado número de cartas recibidas, 
o  CNOC decidiu aceptalas, pois a alternativa era 
enviar á prisión milleiros de obxectores e recoñe-
cer a súa incapacidade para resolver a cuestión 
da obxección de consciencia que se viña arras-
trando desde o franquismo.

En 1987 o Tribunal Constitucional emite as sen-
tenzas 160 e 161 polas que se rexeitan os recursos 
e cuestións de inconstitucionalidade presentados. 
Estas sentenzas negaban a obxección de conscien-
cia como dereito fundamental, blindaban o CNOC 
como único órgano para outorgar a condición de 
obxector e rexeitaban o dereito á obxección 
sobrevida entre outras cuestións.

O feito de non recoñecer a obxección sobrevida 
levou o Estado español a aparecer nos anuarios 
de Amnistía Internacional. Deste xeito, o obxector 
sobrevido  internado na prisión militar de Alcalá 
de Henares, José Manuel Fierro Conchouso, é 
declarado preso de consciencia por Amnistía 
Internacional en 1988 sendo  excarcerado un día 
antes da visita dunha comisión investigadora do 
Parlamento español. Porén, unha vez que se 

procedeu a aplicar a LOC, Amnistía Internacional 
negouse a recoñecer como presos de consciencia 
os  insubmisos,  actitude  que  provocou unha 
grande decepción no movemento antimilitarista 
con esta organización.

Co aval do Tribunal Constitucional, o goberno 
do PSOE tiña as mans libres para levar adiante a 
aplicación da LOC á vez que tachaba de ‘insolida-
rios’ os colectivos antimilitaristas contrarios á lei. 
O 15 de xaneiro de 1988, aprobouse o regula-
mento da PSS e,  a partir de febreiro,  o CNOC 
comezou a denegar as cartas colectivas pedindo 
ampliación de motivos. Ao mesmo tempo, apli-
couse unha ‘amnistía encuberta’ co pase á reserva 
dos  obxectores  acumulados  entre  1977  e  1988 
(uns 27.000 obxectores), medida que foi oficial en 
decembro de 1989. Con esta ‘amnistía’, o goberno 
sacaba do medio os obxectores da carta colectiva 
como potenciais desobedientes á lei. Porén, o con-
flito foi en aumento en vez de aplacarse, toda vez 
que a intención do goberno de aplicar a LOC e 
arrancar coa PSS ficaba clara ao ofertar Cruz Ver-
mella 500 prazas para realizar a prestación.

Como xeito de contrarrestar a amnistía encu-
berta,  estudáronse  diversas  alternativas,  entre 
elas a da reobxección. A reobxección consistía en 
renunciar ao recoñecemento do CNOC para pasar 
a estar dispoñíbel para o recrutamento e así 
obxectar  de  novo.  As  campañas  de reobxección 
tiveron certo alcance (como a levada adiante polo 
colectivo  Rompamfilas en Compostela), rexistrán-
dose uns 2.000 casos, mais as cartas de reobxec-
ción foron ignoradas polo CNOC, o que condenou 
ao fracaso esta táctica do antimilitarismo.

No camiño da implantación da PSS, o número 
de prazas foi totalmente insuficiente para atender 
o  número  crecente  de  obxectores.  Sirva  como 
exemplo disto o seguinte dato: dos 30.859 obxec-
tores  existentes  na Galiza desde a  implantación 
da  PSS até abril de  1997, só foran chamados 
19.916 para realizar o servizo (ANOC 1998: 26). 
Isto  converteu  a  ‘obxección  legal’  nunha  vía 
doada para evitar o servizo militar sen ter que 
realizar traballo alternativo algún.

Ademais, a PSS desenvolvíase en total ausencia 
de regulamentos en canto ás condicións de traba-
llo e implicaba a indefensión do prestacionista ao 
carecer de dereitos como o de folga, reunión ou 
sindicación, así como a obediencia debida aos res-
ponsábeis inmediatos dos prestacionistas (ao máis 
puro estilo militar).

Por outro lado, o impulso dado polo goberno do 
PSOE á PSS produciu unha enorme diversificación 
dos labores ofertados e das entidades colaborado-
ras. Ao mesmo tempo, as entidades que non cola-
boraban eran coaccionadas para participaren do 
sistema baixo o risco de perda de achegas públicas.

O conflito social en torno ao SMO e a PSS estaba 
servido e a resposta do movemento antimilita-
rista non tardou en chegar: iniciouse unha cam-
paña de accións de rúa que incluían ocupacións 
de edificios gobernamentais e sedes do PSOE, sen-
tadas, concentracións, ceas solidarias, cadeas 
humanas, concertos... Tamén realizáronse mobili-
zacións e protestas contra os encadeamentos de 
obxectores sobrevidos.

Nesas condicións, os colectivos antimilitaristas 
anuncian a intención de desobedecer a LOC, toda 

vez que a obxección de consciencia era introdu-
cida  como vía  alternativa  ao  SMO sen entrar  a 
cuestionar nin ao exército español nin ao milita-
rismo en xeral. Neste sentido, os obxectores máis 
conscientes e comprometidos do movemento anti-
militarista optaron pola estratexia de desobedien-
cia civil coñecida como a insubmisión.

En 1988, entre os que podían dar o salto á insu-
bmisión estaban os obxectores cuxa carta colectiva 
fora rexeitada polo CNOC, os obxectores sobrevidos 
e os reobxectores; ou sexa, basicamente todos 
aqueles obxectores aos cales o CNOC denegaba o 
status legal. Mais o fundamental era calibrar ben a 
reacción dos novos obxectores á hora de asumir a 
nova estratexia do movemento antimilitarista dado 
o grado de compromiso persoal que lles esixía, 
tanto a eles como as súas familias.

A diferenza do que pasara en Europa, o groso 
do  movemento  organizado optou pola  insubmi-
sión. Mentres, os partidarios da aceptación da 
LOC agrupáronse na Asociación de Obxectores de 
Conciencia (AOC), organización que prosperou en 
Catalunya.  En novembro de 1988,  nas Xornadas 
Antimilitaristas de Zaragoza, os grupos do MOC e 
de Mili KK asumiron a insubmisión como a estra-
texia máis acaída para facer fronte ao SMO e á 
PSS (Oliver Olmo 2021: 373).

Este feito podía explicarse en base a dúas cues-
tións: a primeira era a prevalencia da motivación 
política e colectiva da obxección de consciencia 
fronte ás motivacións individuais, predominantes 
no resto de Europa; e a segunda, a firme oposición 
ao recrutamento forzoso co obxectivo da completa 
abolición da conscrición (Ajangiz 2004).  Hai que 

ter  en  conta  que  a  opinión  pública  rexeitaba  o 
SMO con maior contundencia que calquera outra 
de Europa. De facto, o Estado español era o estado 
europeo co maior número de obxectores. Este 
rexeitamento era un elemento que deslexitimaba 
o exército español e o papel das forzas armadas.

Nese momento, a cuestión xa non era o recoñe-
cemento  da  obxección  de  consciencia  como  un 
dereito ou de dispor dun servizo civil alternativo 
ao SMO. A aposta do movemento antimilitarista 
pola insubmisión respondía a unha radicalización 
das súas posicións, que levou ao enfrontamento 
directo co exército e o goberno español, co obxec-
tivo da abolición do servizo militar e, en última 
instancia, do propio exército.

Na Galiza conformouse tamén no ano 1988 a 
Asemblea Nacional de Obxección de Consciencia 
(ANOC) que, se ben inicialmente era unha asem-
blea  de  obxectores,  acabou  por  converterse 
nunha coordinadora dos colectivos antimilitaris-
tas  galegos.*  O  seu  funcionamento  organizativo 
caracterizábase polo asemblearismo e,  tendo en 
conta a pluralidade ideolóxica existente nos colec-
tivos que a conformaban,  as  decisións tentaban 
tomarse por consenso.

A ANOC xurdiu co fin de organizar na Galiza a 
campaña contra o servizo militar obrigatorio e a 
implantación  da  prestación  social  substitutiva, 
apostando pola insubmisión. Logo, para a ANOC 
calquera loita emancipatoria, como a que repre-
sentaba o antimilitarismo, non se podía abstraer 
dun momento histórico e dunha realidade galega 
concreta  á  hora  de  plantar  cara  ao militarismo 
español. Deste xeito, entre os obxectivos da ANOC 

reivindicábase o dereito de autodeterminación 
dos pobos, nomeadamente o do pobo galego. 
Neste sentido, a pesar de manter certa coordina-
ción inicial con colectivos antimilitaristas do 
Estado, a ANOC decantouse a partir de 1992 por 
ser  a  expresión  autoorganizada  do  Movemento 
Antimilitarista Galego.

A INSUBMISIÓN 1989-2002

Alguén soñou quizais, mais os soños rematan
e no breve espertar están sempre as cadeas.

O COMEZO DA INSUBMISIÓN

AO EXÉRCITO ESPAÑOL

En setembro de 1988 iniciáronse os preparativos 
para o lanzamento da campaña de insubmisión. O 
movemento  antimilitarista  e  de  obxección  de 
consciencia  encargaríase de ocultar os  prófugos 
mentres se preparaba a campaña. No outono dese 
ano traballouse  arreo,  xa  con cifras  seguras  de 
insubmisos dispostos a ocultarse para presentarse 
publicamente  cando  chegase  o  momento  opor-
tuno, mentres se xeraba unha expectativa social e 
mediática en relación á resposta do movemento 
antimilitarista ao goberno español.

O  ‘salto’  previsto  inicialmente  para  xaneiro  de 
1989  ficou  adiado  para  febreiro.  Así,  o  arranque 
efectivo da campaña da insubmisión na Galiza foi o 
20 de febreiro de 1989, cando tivo lugar a presenta-
ción pública dos primeiros dous obxectores de cons-
ciencia galegos insubmisos, un deles o vigués 
Ricardo Conde, diante da Capitanía Xeral da Coruña. 

A esta presentación acompañoulle unha concentra-
ción  antimilitarista  de  apoio,  no  que  sería  o  pri-
meiro  acto  público  da  ANOC.  Ademais,  coincidía 
coas presentacións de insubmisos ao servizo militar 
obrigatorio ante as comandancias militares de todo 
o Estado español.* Con esta campaña de desobedien-
cia civil, o movemento antimilitarista non recoñecía 
a autoridade militar e afirmaba a negativa a realizar 
a mili, mantendo en xaque tanto ao exército como 
aos sucesivos gobernos españois.

Deste xeito, a insubmisión ficaba definida como 
a acción de negarse a realizar o SMO ou a PSS ao 
consideralos  partes  fundamentais  da  engrenaxe 
do militarismo español. Logo, era un tipo de 
obxección de consciencia impulsada polo move-
mento antimilitarista como estratexia de desobe-
diencia  civil  que,  de  xeito  colectivo,  pacífico  e 
público,  pretendía  a  desmilitarización  da  socie-
dade, a paz e a xustiza social con vocación trans-
formadora.  O  movemento  antimilitarista  enten-
día que a única vía para a consecución dos seus 
obxectivos era a presión política a través da deso-
bediencia civil, a resistencia dos represaliados e a 
mobilización popular.

Na práctica, os insubmisos á mili o que facían 
era deixarse alistar e, unha vez chamados a filas, 
devolvían todos os papeis xunto cunha declara-
ción  xustificativa  da  súa  negativa  a  cumprir  co 
SMO,  acompañada  dun  escrito  de  autoinculpa-
ción. A documentación devolvíase por correo cer-
tificado  e  con  acuse  de  recibo  ao  cuartel  onde 
deberían terse incorporado. No caso dos insubmi-
sos á PSS, unha vez recoñecidos legalmente polo 
CNOC como obxectores, optaban pola insubmisión. 

Estes insubmisos o que facían era devolver á enti-
dade onde tiñan que realizar a prestación toda a 
documentación que lles chegara vía Oficina para 
la Prestación Social de Objetores de Conciencia 
(OPSOC),* xunto coa declaración de insubmisión e 
escrito de autoinculpación. Unha vez comunicada 
a insubmisión, a OPSOC tiña a obriga de denun-
ciar o insubmiso ante o Ministerio de Xustiza.

En  marzo  do  89,  entraban  por  vez  primeira 
insubmisos na Prisión Militar de Caranza en 
Ferrol:  eran  cinco  mozos  vascos  que  sairían  ao 
pouco. En agosto, foi detido o insubmiso de Ponte-
cesures  Fernando  Rodríguez  Gómez,  ingresando 
nese mesmo cárcere militar na cal permanecería 
en prisión preventiva máis  dun mes,  convertén-
dose no primeiro insubmiso galego en prisión mili-
tar. Estes ingresos puntuais respondían a unha tác-
tica por parte do Goberno español que se deu en 
chamar  ‘represión  selectiva’.  O  que  pretendía  o 
goberno era castigar con penas de prisión preven-
tiva un pequeno grupo de insubmisos durante un 
breve período de tempo co fin de intimidar o resto 
e evitar o custo político que implicaría meter na 
cadea todos eles. Por outro lado, en abril empezan 
a ser chamados os primeiros obxectores de cons-
ciencia ‘legais’ para realizaren a PSS, declarándose 
moitos deles tamén insubmisos.

Os obxectores ‘legais’ eran os que cumprían coa 
LOC do 84, prestando un servizo social substitutivo 
da mili. Pola contra, os insubmisos eran obxectores 
‘ilegais’,  ao  no  seren  recoñecidos  como  tales.  As 
dúas posicións sobre a  obxección de consciencia 
(legal e ilegal) tiñan en común situarse fronte ao 
militarismo, apostando pola paz e a xustiza social.

O triunfo inicial da insubmisión foi o feito de 
que os insubmisos superaban  amplamente o 
número  de  obxectores  que  podían  comezar  a 
prestación: en marzo de 1989 só a comezaran 49 
obxectores e un ano despois eran 455 os obxecto-
res que realizaban a PSS (só 2,3% dos preto de 
20.000  dispoñíbeis).  Isto  indicaba  que  se  estaba 
xerando un novo embolso imposíbel de xestionar 
polo  sistema,  provocando  unha  crise  inicial  na 
implantación da PSS da que non chegaría a recu-
perarse nunca.

O 16 de novembro, realizouse o primeiro Conse-
llo de Guerra do Estado en Catalunya contra dous 
mozos cataláns, organizándose en Compostela 
unha cadea humana de protesta con nutrida asis-
tencia de xente. Por outro lado, como xa se mencio-
nou  anteriormente,  a  aprobación  do  Real  de 
Decreto 1442/1989, do 1 de decembro, implicou o 
pase á reserva de todos os que se declararan obxec-
tores antes do 10 de febreiro de 1988, o que viña a 
ser na práctica unha especie de amnistía encuberta 
a 27.000 obxectores. Con esta medida, o que se pre-
tendía era reducir os número de obxectores co fin 
de  facilitar  a  implantación  da  PSS  e  neutralizar 
aqueles susceptíbeis de optaren pola insubmisión.

No ano 1990, realizáronse os primeiros xuízos 
a insubmisos á PSS en tribunais civís e o 17 de 
xuño tivo lugar unha marcha á prisión militar de 
Alcalá de Henares,  onde estaba preso Xan Xosé 
Cordeiro Budiño xunto con outros insubmisos. 
Xan Cordeiro foi  o  insubmiso galego en prisión 
preventiva que máis tempo estivo recluído (3 
meses). En xullo, activistas da ANOC levaron a 
cabo un peche na Catedral de Santiago con folga 

de fame para esixir a liberdade de Xan Cordeiro, 
con grande impacto nos medios de comunicación 
galegos e estatais.* Ao encadeamento de Xan Cor-
deiro seguiríanlle os de Pascual Varela Balay, Xabier 
Roade Espantoso, Xabier Porto Muíño e Josecho 
Villaverde (Salgado e Crestar 1994).

As cifras de insubmisos multiplicáronse nos anos 
seguintes a pesar de que chegaban os xuízos (tanto 
militares como civís), as condenas a prisión e as 
campañas gobernamentais de criminalización.

A LEI DE REGULAMENTACIÓN DO SERVIZO MILITAR

DO 91 E A GUERRA DO GOLFO

Debido ao aumento significativo da obxección de 
consciencia e da insubmisión, así como as reitera-
das denuncias sobre as pésimas condicións dos 
recrutas no servizo militar, levaron ao goberno 
español a aprobar a Lei Orgánica 13/1991, do 
20 de decembro, do Servizo Militar e tentar ven-
dela como ‘mili á carta’ ou lei de ‘democratización 
das Forzas Armadas’. Como novidades, a lei do 91 
recollía a redución do tempo de prestación (de 12 
a 9 meses), a posibilidade de cumprimento na 
rexión militar de orixe e o medre da remunera-
ción (‘soldada’), así como a mellora das condi-
cións de vida nos cuarteis. Porén, salvo a redu-
ción de tempo, o resto das propostas da lei non se 
levaron adiante.⁑

Esta lei tamén incluía cambios importantes no 
tratamento penal da insubmisión: pasáronse 
a equiparar as penas de negativa á realización do 
SMO (sen declararse previamente obxector diante 
do CNOC) e a PSS (téndose declarado previamente 

A loita galega contra o servizo militar — 95

*  En maio 
de1994, 
Estudantes 
Antimilitaris-
tas repetirían 
esta acción, 
cun xaxún de 
48 horas en 
solidariedade 
cos insubmisos 
galegos presos, 
que remataría 
nun violento 
desaloxo do 
Pórtico da Glo-
ria por parte 
de forzas anti-
disturbios da 
policía 
española.

⁑ A Lei Orgá-
nica 13/1991 
non recollía a 
figura do exce-
dente de cupo 
que, posterior-
mente, sería 
reintroducida 
mediante o 
Real Decreto-
Lei 17/1997, do 
10 de outubro.



obxector). Así, no caso das penas por insubmisión 
ao SMO, pasouse do mínimo de 1 ano de prisión 
por tribunal militar a condenas de 2 anos, 4 meses 
e 1 día a 6 anos de prisión que era a aplicada para 
a insubmisión á PSS. Ademais, ante as fortes críti-
cas ao estamento militar, o exército exerceu pre-
sión sobre o goberno español para que os casos de 
insubmisión á mili pasasen, ao igual que o da 
prestación social, aos tribunais civís.

Entre agosto de 1990 e febreiro de 1991, tivo 
lugar a chamada Guerra do Golfo Pérsico. Ini-
ciáronse así as mobilizacións e constitución de 
plataformas contra a intervención militar do 
Estado español a través da denominada Operación 
Tormenta do Deserto. Este conflito bélico fixo che-
gar de novo o discurso antimilitarista a amplos 
sectores da sociedade, que non se volvera a produ-
cir desde a campaña anti-OTAN dos 80. O feito de 
que a tripulación dos buques enviados tivese sol-
dados de  reemplazo provocou un chamamento á 
deserción (dándose varios casos duramente casti-
gados), ao tempo que se iniciaba un potente move-
mento  de  oposición  á  guerra  con  mobilizacións 
multitudinarias.  Así,  prodúcense  manifestacións 
na maioría das vilas e cidades galegas, algunhas 
con máis de 15.000 manifestantes ao berro de Con-
tra a guerra deserción. Contra a mili insubmisión. 
A raíz deste conflito, a insubmisión gañou en lexi-
timidade e comprensión social, ao tempo que 
medraba o rexeitamento xuvenil ao servizo mili-
tar e se disparaba o número de obxectores. Men-
tres, o exército realizaba consellos de guerra a 
insubmisos. Ante o desprestixio que estaba a sufrir 
a institución militar, o Ministerio de Defensa optou 

de novo pola represión selectiva: até decembro de 
1991 só se celebraron trece consellos de guerra no 
Estado español, cando nesas datas xa se declara-
ran máis de 1.200 insubmisos ao servizo militar 
(MOC 2022: 200-201).

Ademais,  o  aumento  significativo  do  número 
de  obxectores  converteuse  nun  serio  problema 
para o goberno español, toda vez que a oferta de 
destinos para realizar a prestación social era cla-
ramente  insuficiente  para  atender  a  crecente 
demanda existente.

No ano 91, persoas basicamente vinculadas a 
grupos e organizacións libertarias comezaron 
tamén a levar á práctica unha modalidade de insu-
bmisión coñecida como ‘insubmisión total’. Esta 
modalidade consistía no rexeitamento das conse-
cuencias legais derivadas da insubmisión (xuízos, 
ingresos en prisión,  multas...),  de tal  xeito que o 
insubmiso era declarado prófugo por incompare-
cencia e pasaba á clandestinidade. Con esta insub-
misión tentábase cuestionar tamén o sistema 
xudicial e político como elementos represores da 
desobediencia, se ben non tivo moita repercusión 
pública e ficou como unha opción moi minoritaria 
dentro do movemento antimilitarista.

OS XUÍZOS A INSUBMISOS

No ano 1992, coa entrada en vigor da nova lei do 
Servizo Militar disparáronse o número de xuízos 
a insubmisos e co traslado á xurisdición civil dei-
xáronse de cursar ordes de prisión preventivas. 
Con este  cambio,  o  exército  español  saía  da 
escena represiva, pasando a un segundo plano

ante a opinión pública. Deste xeito,  xenerali -
záronse os xuízos aos insubmisos cunha exce-
pción: os insubmisos á mili previos á entrada en 
vigor da nova lei eran condenados a unha pena 
mínima regulada no Código Penal Militar* (1 ano). 
Isto  implicaba na práctica o non ingreso en pri-
sión destes insubmisos ao careceren de antece-
dentes penais. Por outro lado, os insubmisos á PSS 
e os da mili posteriores a decembro de 1991 eran 
condenados a 2 anos, 4 meses e 1 día, o que impli-
caba o seu ingreso en prisión civil.

Todo o anterior traduciuse na administración 
de xustiza nunha sensación de caos, dando pé a 
unha disparidade brutal á hora de ditar sentenzas 
contra os insubmisos, o que entraba en colisión co 
chamado Estado de Dereito. Así, non tardaron en 
aparecer as contradicións dentro do sistema xudi-
cial:  fronte  ás  sentenzas  que  aplicaban  estrita-
mente a lei, xurdiron casos en que o xuíz ditaba 
condenas inferiores a 1 ano e 1 día para conse-
guir a suspensión da condena e evitar a entrada 
en prisión. Tamén había xuíces que, pese a aplica-
ren a lei, solicitaban ao Goberno o indulto para o 
insubmiso ou mesmo houbo casos de sentenzas 
absolutorias. A disparidade das decisións xudi-
ciais produciu o que se deu en chamar ‘a lotaría 
das condenas’ que implicaba unha nova repre-
sión selectiva contra o movemento antimilitarista.

Coa apertura dos procesos por parte dos xulga-
dos civís, cobraba máis forza a necesidade de acu-
dir ao  xuízos para  desmontar no seu propio 
terreo as teses do Estado español. Os xuízos repre-
sentaban un elemento moi importante na estrate-
xia de denuncia pública do militarismo español e 

das contradicións en que incorría administración 
de xustiza no tratamento penal da insubmisión, 
toda vez que eran a resposta do Estado á insubmi-
sión. Así, aos insubmisos aplicábase a Lei de Axui-
zamento Criminal, como en calquera outro xuízo 
penal, agás no caso dos insubmisos-desertores 
que eran xulgados pola Lei Procesual Militar.

Para a preparación do xuízo, o insubmiso ache-
gaba xunto coa súa declaración onde expuña os 
motivos da súa negativa a realizar a mili ou a pres-
tación social, documentos xustificativos do seu acto 
de insubmisión como probas no seu favor.

Mentres tanto, o avogado tentaba que se xul-
gase tamén ás persoas autoinculpadas que decla-
raban por escrito ter incitado ao mozo a realizar 
o acto de insubmisión. Deste xeito, dábase cober-
tura e difusión ao feito da insubmisión: ao autoin-
culparse, convertíanse en indutores á negativa á 
prestación do SMO ou da PSS, co que se involu-
craba máis persoas na estratexia do movemento 
antimilitarista. Habitualmente, as persoas autoin-
culpadas eran catro e buscábanse perfís recoñeci-
dos e prestixiados socialmente que proviñan do 
mundo da cultura, dos movementos sociais ou da 
política entre outros para dar a maior relevancia 
posíbel ao xesto de autoinculpación.

No xuízo, o protagonista era o insubmiso e non 
o avogado, pois tratábase de dar unha lectura 
política do proceso, ao tempo que non se recorría 
a sentenza nin se solicitaba indulto. Durante o 
xuízo, a defensa adoitaba xustificar a insubmisión 
con apoio doutrinal e pedía ao remate que o insu-
bmiso procesado dixese a última palabra, facendo 
unha declaración política. Unha vez emitida e 

coñecida  a  sentenza,  esta  era  difundida  e  valo-
rada a través dos medios de comunicación polo 
movemento antimilitarista.

Os  grupos  de  apoio  xogaban un papel  impor-
tante na estratexia de insubmisión: formados por 
xentes próximas á persoa que se ía xulgar, realiza-
ban campañas de apoio, proporcionando cobertura 
e difusión social á insubmisión. Neste sentido, no 
ano 92 fúndase  a  Asociación de Familiares  e 
Amig@s de Obxectores e Insubmisos (AFAOI) como 
plataforma de apoio,  ante a inminencia do duro 
escenario represivo que terían que enfrontar os 
insubmisos e, por extensión, as súas familias.

Cómpre tamén destacar e recoñecer o  compro-
miso desinteresado das avogadas e dos avogados 
dos insubmisos, que xeralmente eran ben mem-
bros de colectivos antimilitaristas ou ben persoas 
afíns aos mesmos.* As avogadas e os avogados 
actuaban como enlaces entre o movemento antimi-
litarista e o insubmiso, adecuando a súa defensa á 
estratexia política do colectivo.

O 6 de xullo de 1992 tivo lugar en Pontevedra o 
xuízo contra o insubmiso grovense César García 
Aguiño, sendo o primeiro caso de xuízo en tribunal 
civil na Galiza. César foi condenado a 2 anos 4 meses 
e 1 día de prisión con inhabilitación durante o 
tempo de condena e petición de indulto parcial, feito 
que non impediu o seu posterior ingreso en prisión.

Aínda que os xuízos e sentenzas condenatorias 
se deron por todo Estado español, cómpre desta-
car polo seu elevado número as da Audiencia Pro-
vincial de Nafarroa. A finais de 1992, comezou a 
xeneralizarse a represión aos insubmisos en 
Nafarroa: en dous meses tiveron lugar 300 xuízos, 

ampliándose a cifra nos meses seguintes. Este feito 
non foi estendido nin a Galiza nin ao resto do Estado 
(agás Euskadi), producíndose unha diferenza cuali-
tativa e cuantitativa, tanto na represión aos insu-
bmisos  como na resposta social  á  mesma.  Insu-
bmisos, maioritariamente de Nafarroa, condena-
dos a penas inferiores a 1 ano e 1 día rexeitaron a 
liberdade  condicional  en  solidariedade  co  resto 
de presos e como un acto máis de desobediencia 
civil. De facto, o número de insubmisos presos en 
Iruña mantívose desde entón nunha media de 70-
100 (Consello da Xuventude de Galicia 1995: 40). 
No verán de 1993, os cárceres do Estado estaban 
cheos de centos de insubmisos, feito que tivo un 
enorme impacto na prensa europea.

AS ENTRADAS EN PRISIÓN

No ano 93, produciuse unha cambio na legalidade 
propiciado polo rexeitamento social ao encarcer-
amento de insubmisos. Esta modificación* posibi-
litaba a concesión do terceiro grao penitenciario 
(o chamado ‘réxime aberto’),  sen pasar por un 
período mínimo de estancia e de aplicación xeral 
aos insubmisos.

Esta medida valorouse como un intento do 
Goberno de Felipe González de frear a mobiliza-
ción social de solidariedade, tentando facer crer 
que a represión contra os insubmisos rematara 
ou que era moi ‘branda’, cando a realidade era 
ben distinta.

A  resposta  do  movemento  antimilitarista  non 
tardou en chegar a través do chamado ‘plante’ que 
consistía en quebrantar o terceiro grao ao deixar 

de ir durmir ao cárcere. Esta acción provocaba o 
inmediato pase a segundo grao coa conseguinte 
estancia permanente en prisión. O plante foi 
levado a cabo por practicamente a metade dos 
insubmisos presos existentes no Estado español: 
iniciouse a mediados de decembro de 1993 e man-
tívose ao longo de 1994. O plante tivo un impacto 
moi significativo na prisión de Iruña, na cal había a 
maior  concentración  de  insubmisos  de  todo  o 
Estado e foi acompañado de folgas de fame limita-
das como denuncia do carácter militarista e autori-
tario do sistema penitenciario. Na Galiza, o escaso 
número de insubmisos en prisión invalidou a ado-
pción da  táctica  do plante,  pois  a  falta  de  masa 
crítica suficiente non garantía o impacto social bus-
cado, polo que se desaconsellaba optar por esta vía.

En 1993, a ANOC recibiu unha Mención Espe-
cial  nos  premios  da  Asociación Xustiza  e  Socie-
dade, ao tempo que celebraba as súas II Xornadas 
en Narón, preparatorias para enfrontar colectiva-
mente as inminentes entradas en prisión.

Tamén no 93 produciuse un incremento consi-
derábel  do número de obxectores,  por  riba dos 
65.000,  supondo  preto  de  30%  do  continxente 
estatal. Porén, na Galiza dos preto de 9.000 mozos 
que cumpriran idade militar, 3.141 declaráranse 
obxectores de consciencia (35,18% do continxente 
galego) o que supuña 5 puntos por riba da media 
estatal (A Nosa Terra 1994).  Este feito tivo dúas 
consecuencias moi significativas:

1. Ao superar o 20% do continxente, superaba a cifra 
estimada polo Ministerio de Defensa como tope a 
partir do cal o modelo de exército de reemplazo peri-
gaba, ao non dispor de xente suficiente para cubrilo.

2. Dito incremento supuña un novo desborda-
mento das posibilidades de dar saída aos 
obxectores a través da prestación social substi-
tutiva que seguía a ter un número escaso de 
prazas ofertadas.

Este feito levou a que, en febreiro de 1994, o por 
aquel entón Ministro de Xustiza, Juan Alberto 
Belloch, cualificase a situación de verdadeiro 
«problema de Estado», entendendo por tal que as 
forzas armadas empezarían a quedar sen recrutas 
suficientes nun prazo de tres anos se a obxección 
de consciencia continuaba a medrar a ese ritmo, 
como así aconteceu. De facto, o déficit de recrutas 
comezaba a ser visíbel en moitos cuarteis (en 1994 
o número de obxectores superaba o 37% do con-
tinxente  militar).  Pola  súa  parte,  o  Ministro  de 
Defensa, Julián García Vargas, tras despacharse a 
gusto contra os insubmisos tachándoos de «extra-
vagantes» e «insolidarios», viu recoñecer tamén 
que a obxección e a insubmisión provocaban un 
«problema de Estado» que levaba ao Estado 
español a un «canellón sen saída» (El País 1994).

En decembro de 1993, César García Aguiño 
entraba na prisión de Vigo, sendo o primeiro 
ingreso en prisión civil dun insubmiso galego. En 
xaneiro de 1994, ingresaban na prisión da Coruña 
Ernesto López Rei e César Martínez Pérez coa 
mesma condena que César García de 2 anos 4 
meses e 1 día. As entradas en prisión ían acom-
pañadas de manifestacións de solidariedade cos 
insubmisos presos, esixindo a despenalización da 
insubmisión e a abolición do exército. En febreiro, 
ten lugar en Compostela unha manifestación 

A loita galega contra o servizo militar — 103



nacional convocada pola ANOC e AFAOI cunha 
asistencia de máis de 1.500 persoas dentro da 
campaña  Ningún castigo aos insubmisos,  detrás 
destes barrotes hai presos de conciencia. No Día da 
Patria, difundiuse o panfleto Nin mili nin PSS. 
Insubmisión; este panfleto era realmente un mani-
festo da ANOC, onde se contextualizaba a loita 
antimilitarista na Galiza e o papel do exército 
español, así como a función da PSS como apéndice 
do servizo militar.

A estas primeiras entradas en prisión civil, 
seguirían nos anos seguintes as de Miguel Anxo 
Abraira Sobrado na prisión da Coruña e Xosé Lois 
Cabanas Parrado na prisión de Bonxe en Lugo 
(1995), Xosé María Valeiras Roldán, Ricardo Conde 
Fernández e Manuel Caride Correa na prisión de 
Vigo (1996), Xoán Manuel Bello Losada na de Vigo 
(1997), Asier Rodríguez Larrinaga na Coruña (1997) 
e Luís Villaverde Caride na prisión da Lama en 
Pontevedra  (2001).  Agás  nos  casos  de  Ricardo 
Conde, condenado a 1 ano de prisión e Luis Villa-
verde condenado a 7 meses e medio por quebran-
tamento de condena, os demais insubmisos entra-
ron na cadea con penas de 2 anos, 4 meses e 1 día.

A cadea non ofrecía unha imaxe real e obxec-
tiva da desobediencia (coa excepción de Nafarroa). 
Porén a cadea aumentaba o efecto mediático da 
insubmisión, ao converter a estancia en prisión 
nun motivo de resistencia que aseguraba a conti-
nuidade da mobilización. Neste sentido, os presos 
supuxeron para o movemento antimilitarista man-
ter no tempo certa aura de prestixio polo feito de 
seren represaliados por defenderen valores colec-
tivos na súa loita contra o servizo militar.

A  principal  baza  disuasoria  do  goberno  para 
frear a insubmisión como era a cadea acabou con-
verténdose,  en  mans  do  movemento  antimilita-
rista, nunha ferramenta privilexiada para aumen-
tar o rexeitamento social contra o servizo militar e 
o exército. O uso por parte do movemento antimili-
tarista da represión imposta aos insubmisos tivo 
dúas compoñentes: primeiro, converter en mobili-
zación a solidariedade que esperta  quen é casti-
gado por desobedecer de xeito pacífico e público; e 
segundo, facer das detencións, xuízos e encarcer-
amentos acontecementos públicos para converte-
los en altofalantes das mensaxes antimilitaristas.

Unha vez que o insubmiso entraba en prisión, 
cobraba  protagonismo  a  acción  do  grupo  de 
apoio, composto por familiares e amigos e o colec-
tivo antimilitarista local, cuxa función específica 
era a de soster anímica e relacionalmente o insu-
bmiso  por  medio  do  envío  de  cartas,  postais  e 
telegramas de apoio,  así  como concentracións e 
mobilizacións periódicas diante da prisión.

Como xa se mencionou anteriormente, a insu-
bmisión pretendía empregar o feito de ir a prisión 
como un instrumento para que o discurso antimi-
litarista  obtivese  maior  proxección  social;  mais 
tamén para denunciar as causas que provocaban 
situacións  de  inxustiza  padecidas  por  grande 
parte  da  poboación  reclusa.  Esta  segunda  ver-
tente da loita significou o apoio e axuda do colec-
tivo de presos, que viron no colectivo de insubmi-
sos presos unha mostra de apoio para denunciar 
as violacións de dereitos fundamentais.

CAMPAÑAS E ACCIÓNS ANTIMILITARISTAS

MÁIS ALÁ DA ANOC E OS COLECTIVOS

O traballo  antimilitarista  na  Galiza  nos  anos  da 
insubmisión  non  se  limitou  ao  que  se  estaba  a 
desenvolver por parte dos colectivos propiamente 
antimilitaristas e a ANOC. Organizacións políticas 
como o BNG, basicamente a través da súa organiza-
ción xuvenil Galiza Nova, sindicais como a CIG ou a 
CNT e a CGT, entidades como Educadores pola Paz-
Nova Escola Galega e o Seminario Galego de Educa-
ción pola Paz, o Consello da Xuventude da Galicia e 
os colectivos de obxección fiscal, entre outras, con-
tribuíron a espallar os valores do antimilitarismo 
na  sociedade  galega,  ao  tempo que  apoiaban  os 
obxectores e insubmisos nas súas reivindicacións.

A historia de Galiza Nova, desde a súa funda-
ción en xullo de 1988, estivo sempre ligada á loita 
antimilitarista. Para Galiza Nova, o obxectivo 
estratéxico centrábase na supresión do SMO, no 
marco dunha estratexia nacionalista  que conec-
tase  reivindicacións  antimilitaristas  e  liberación 
nacional. Neste sentido, Galiza Nova apoiou todas 
as formas de loita antimilitarista que contribuísen 
a tal fin (obxección de consciencia, insubmisión e 
obxección fiscal).  Ao mesmo tempo,  a  organiza-
ción xuvenil do BNG amosábase contraria á PSS 
por considerar que esta non era máis que unha 
chantaxe aos mozos que non querían colaborar 
co exército español.

Así, ao longo deses anos, Galiza Nova mantivo 
sempre un compromiso activo na loita contra o 
SMO e a PSS, ben a través de campañas propias, 
ben apoiando todas as accións e alternativas ao 

106 — Antimilitarismo na Galiza — ideas impresas 11



militarismo  español  impulsadas  desde  a  ANOC. 
Entre as campañas que Galiza Nova desenvolveu 
ao longo destes anos, cómpre salientar as cam-
pañas  e  actos  de  apoio  que esixían a  liberdade 
dos insubmisos galegos presos e o estabelece -
mento de oficinas antimilitaristas onde se pres-
taba información e asesoramento aos mozos das 
alternativas á mili en moitas comarcas da nación, 
obviamente  a  través  da  actividade voluntaria  e 
non remunerada de militantes nacionalistas.

Ademais, fíxose un traballo para acadar apoio 
institucional  á  insubmisión  tanto  por  parte  dos 
concellos como mediante a presentación de inicia-
tivas antimilitaristas no Parlamento Galego a tra-
vés do Grupo Parlamentar do BNG. Entre esas ini-
ciativas destacou a Proposición Non de Lei (PNL) 
presentada en 1994 na cal se reclamaba a posta en 
liberdade dos insubmisos galegos en prisión,  así 
como a despenalización total da insubmisión. 
Durante o debate plenario desta PNL, un grupo de 
insubmisos despregaron unha faixa alusiva á insu-
bmisión e cando abandonaron a cámara fixérono 
entre os aplausos das deputadas e dos deputados 
do BNG e un grupo de  traballadoras do fogar  de 
Ourense que asistiran como público ao pleno do 
Parlamento (A Nosa Terra 1994).

O  papel  de  Galiza  Nova  foi  o  de  fornecer  ao 
movemento antimilitarista galego unha visión que, 
desde o  nacionalismo,  axudou a  marcar estrate-
xias propias distintas ás do resto do Estado; estra-
texias  situadas  nas  coordenadas  do  antimilita-
rismo e antiimperialismo.

No noso país, entre os centos de mozos que deron 
o paso de declararse insubmisos, moitos deles eran 

militantes de Galiza Nova, a comezar polo seu Secre-
tario Xeral,  Bieito Lobeira Domínguez. Neste 
aspecto, é importante sinalar que os insubmisos 
nacionalistas (con ou sen adscrición partidaria) na 
súa declaración política de insubmisión facían men-
ción expresa,  a  maiores da motivación antimilita-
rista, ao feito de considerar o exército español como 
un  estamento que  nega a  soberanía  nacional  de 
Galiza consagrado nos artigos 2 e 8 da Constitución 
española do 78.

Desde a CIG-Ensino, leváronse adiante cam-
pañas de denuncia contra a implantación da 
PSS nos centros educativos, mentres que o sindica-
lismo anarquista e grupos libertarios centraron os 
seus esforzos en dar cobertura aos seus insubmi-
sos, especialmente aqueles que optaron pola insu-
bmisión total como no caso de Xesús Luengos Gar-
cía.  Desde o Seminario Galego de Educación pola 
Paz e Educadores pola Paz-Nova Escola Galega, 
organizábanse  xornadas  e  talleres  centrados  no 
antimilitarismo, así como encontros galego-portu-
gueses en colaboración co Movemento de Educa-
dores/as pola Paz de Portugal.

Pola súa parte, o Consello da Xuventude de 
Galicia matiña un servizo de consultas de obxec-
ción e insubmisión e realizaba tamén campañas 
de obxección de consciencia. En 1995, publicou en 
colaboración coa ANOC e o Centro de Recursos 
para estudantes MANCOMUN da Universidade de 
Compostela a guía Servizo Militar e Alternativas 
que, a pesar de chegar un pouco tarde, resultou 
ser unha ferramenta moi útil para moitos mozos 
galegos que querían dar o paso de facerse obxec-
tores ou insubmisos.

As campañas  dos  colectivos  galegos  de  obxec-
ción fiscal xa se iniciaran nos anos 80 e continúan 
a  realizarse  a  día  de  hoxe.  A  obxección  fiscal  é 
unha forma de desobediencia civil mediante a cal 
se perseguen dous obxectivos: o primeiro, acadar 
que se respecte o dereito individual á obxección de 
consciencia; e o segundo, denunciar o militarismo 
crecente  na  sociedade,  cuestionando  o  modelo 
actual de defensa e o gasto militar. Logo, por 
obxección  fiscal  enténdese  a  oposición  a  que  os 
nosos impostos sexan asignados a financiar o exér-
cito, introducindo na Declaración da Renda algún 
tipo de modificación indicando ‘Por obxección aos 
gastos militares’ e acompañada dunha carta onde 
se  explican os  motivos  da  obxección.  Trátase  de 
facer unha pequena dedución para poder facerlle 
fronte en caso de que Facenda a reclame, aínda 
que sexa acumulada con intereses e con multa. A 
incidencia desta acción simbólica é cativa mais si 
exemplarizante, servindo estas campañas como 
complemento do traballo antimilitarista. As posibi-
lidades reais de evitar o gasto militar son nulas, 
pois no aspecto cuantitativo non é posíbel modifi-
car as políticas económicas mediante esta non cola-
boración. Onde a desobediencia civil da obxección 
fiscal é efectiva é no aspecto cualitativo, en canto 
que introduce o problema político do gasto militar 
e a mensaxe de desmilitarización da sociedade e 
modelos alternativos de defensa.

Por último, merece unha mención especial  AR! 
Revista Galega Antimilitarista. Esta revista, deseñada 
por Pepe Carreiro, converteuse nun referente para 
o antimilitarismo galego ao longo dos seus doce 
números publicados entre 1994 e 1999. Durante os 

seus  cinco  anos  de  historia,  ofrecía  información 
puntual e actualizada de todo o que estaba a acon-
tecer na Galiza e no mundo en relación coa loita 
antimilitarista, tendo cada número un expediente 
central no cal se abordaban en profundidade cues-
tións como: a educación para a paz, muller e insub-
misión, a profesionalización do exército ou a 
insubmisión gai entre outros. Era unha publica-
ción que,  aínda que vinculada á ANOC, mantivo 
durante once números un carácter independente, 
a través dun consello de redacción do que, entre 
outras persoas, formaba parte a xornalista e acti-
vista Begoña Caamaño. No seu último número, a 
revista pasou ser o voceiro nacional da ANÁ-ANOC, 
contando cun novo consello de redacción.

En  definitiva,  todas  estas  entidades  políticas, 
sindicais e sociais (xunto con moitas outras) con-
formaron o chamado ‘colchón social’ da insubmi-
sión que deu apoio e arroupe político e social ao 
movemento antimilitarista.

MULLER FAITE INSUBMISA!

Como xa se comentou, a presenza de mulleres nos 
colectivos foi unha constante desde os inicios da 
loita antimilitarista,  desenvolvendo as mesmas 
tarefas que os seus compañeiros (difusión, acción 
directa, organización de debates e mesas de tra-
ballo...), ao tempo que se ocupaban de atender os 
temas especificamente feministas.

Co inicio da insubmisión mantiveron a súa 
colaboración, se ben non podían ‘insubmeterse’ 
ao estaren exentas de realizar a prestación mili-
tar obrigatoria polo feito de seren mulleres. Aliás, 

partíase da plena consciencia de que o  milita-
rismo afecta toda a sociedade, e as mulleres en 
particular, en canto que a violencia institucionali-
zada é a expresión patriarcal máis nociva. Nesta 
chave, a ANOC desenvolveu en 1995 unha cam-
paña específica dirixida ás mulleres baixo o lema 
Muller faite insubmisa!, apelando á súa complici-
dade na loita antimilitarista.

En 1994, xorde na Galiza o colectivo Mulleres 
de Negro, constituído por mulleres integrantes de 
colectivos antimilitaristas e feministas ou a título 
individual. O movemento internacional das Mulle-
res de Negro iniciouse en 1988 para oporse á ocu-
pación da Palestina,  manifestándose tamén con-
tra a Guerra do Golfo e a Guerra dos Balcáns. Este 
movemento creouse a partir da iniciativa de acti-
vistas de grupos autónomos feministas e pacifis-
tas, que decidiran facer visíbel a súa presenza no 
conflito como mulleres, acompañando as súas 
actuacións todas vestidas de negro.

Para as Mulleres de Negro galegas,  o feito da 
incorporación da muller ao exército non supuña 
ningún logro,*  toda vez  que amosaban a  súa 
repulsa ao exército como unha das principais fon-
tes de machismo e de sexismo na sociedade. Así, 
rexeitaban o exército polos valores que propug-
naba e polo que supuña en si e non o querían nin 
para as mulleres nin para os homes (Martázul 
1995: 27-28).  Logo, a actividade das Mulleres de 
Negro non se reducía ao apoio aos insubmisos 
galegos, senón que era unha visión máis global de 
enfrontamento directo co exército.

O  24  de  maio  de  1994,  Día  Internacional  da 
Muller Antimilitarista, unha vintena de activistas 

de Mulleres de Negro ocupou as dependencias do 
Goberno Militar de Pontevedra. Tras seren desa-
loxadas  polos  militares,  continuaron  a  súa  pro-
testa ao concentrarse diante das dependencias do 
exército, volvendo a ser desaloxadas cun balanzo 
final de 3 detidas e varias lesionadas.

A resultas desta acción, activistas de Mulleres 
de Negro foron acusadas de ‘agresión a un senti-
nela’  e  ‘intrusión  en  territorio  militar’.  O  xuíz 
togado militar da Coruña citounas a prestar decla-
ración en dependencias militares de Pontevedra e 
A  Coruña.  As  activistas  en  ningún  momento 
recoñeceron  o  ‘dereito’  da  institución  militar  a 
procesalas e ditouse unha orde de detención na 
súa contra. Foron precisas unha morea de instan-
cias, queixas a diversas institucións e mesmo 
unha nova protesta no Goberno Militar para que 
o exército español admitise que non existía nin-
gún argumento legal contra elas, dando final -
mente o caso por ‘sobresaído’. Mulleres de Negro 
continuou a súa actividade ao longo dos 90 con 
todo tipo de actuacións.

O NOVO CÓDIGO PENAL E A ‘MORTE CIVIL’

A política represiva de encarceramentos seguida 
polo Goberno español non estaba a dar o resul-
tado disuasivo agardado.  Esta  situación levou o 
Goberno de Felipe González a apostar por unha 
reforma do Código Penal  como a mellor opción 
para dar unha saída ao conflito. Así, no ano 1995 
aprobouse o chamado Novo Código Penal (NCP), 
un dos cuxos aspectos estrela era o tratamento 
penal da insubmisión* e entrou en vigor o 24 de 

maio de 1996, xa co PP no goberno español.  Pre-
viamente á aplicación do NCP, o goberno aprobara 
un Real Decreto polo que se fixaba a duración da 
prestación social en 13 meses.*

O NCP presentado polo goberno como ‘código 
da democracia’ aplicaba aos insubmisos penas de 
privación de dereitos por medio de inhabilitacións 
absolutas e multas, regulando a prisión para que 
só un pequeno número de insubmisos ingresase 
nela. As penas ficaban do seguinte xeito:

- Para os insubmisos ao SMO: de 10 a 14 anos de 
inhabilitación absoluta  para  cargo  e  emprego 
público e de 6 meses a 2 anos de prisión (o 
mesmo para os insubmisos totais).

- Para os insubmisos á PSS: de 8 a 12 anos de 
inhabilitación absoluta e de 12 a 24 meses de multa 
(de 72.000 a 36 millóns de pesetas daquela, cuxa 
equivalencia sería de 432 a 216.000 euros).

Con estas inhabilitacións pretendíase deixar unha 
parte da mocidade (a máis crítica e comprometida) 
á marxe dun xa de por si empobrecido mercado 
laboral. A práctica desaparición da prisión supuña 
á súa vez trasladar á sociedade a idea de que o 
problema da insubmisión xa non existía, ou que 
estaba en vías de solución. De feito, este tipo de 
represión, máis sutil e insidiosa ao ir en contra 
dos medios de vida, traballo e estudos dos insu-
bmisos, resultaba máis efectiva para os intereses 
do Estado. A este tipo de represión aplicouse 
popularmente  o  cualificativo  de  ‘morte  civil’  e 
aparecía  recollido  por  vez  primeira  nun  docu-
mento  interno  do  propio  Ministerio  de  Xustiza 
(MOC 2002: 203).

Co NCP,  a  insubmisión pasaba a  ser  conside-
rada  como  delito  á  negativa  a  incorporarse  ao 
SMO ou á PSS, mentres que no código anterior era 
tratada  como unha  conducta  contraria  á  legali-
dade mais sen tipificación específica. Ao suprimir 
a  pena  de  prisión  para  os  insubmisos  á  PSS  e 
rebaixala a un máximo de 2 anos para os insu-
bmisos  á  mili,  tentábase  eliminar  a  principal 
peaxe que o Estado español debía asumir publica-
mente pola represión da insubmisión. Ao tempo, 
provocábase unha división artificial aplicada no 
distinto tratamento penal de dúas condutas que 
perseguían  o  mesmo  obxectivo:  a  supresión  da 
mili e, por extensión, da PSS.

Con todo, aínda había antimilitaristas galegos que 
sufrían a represión do vello Código Penal, nomeada-
mente todos aqueles que ingresaron na cadea e a 
quen se concedera o terceiro grao por canto seguían 
a estar en prisión, mais xa non o estaban de cara á 
sociedade coa tensión e frustración que esta situa-
ción provocaba. Outros casos eran os dos insubmi-
sos  que estaban agardando,  unha vez  xulgados  e 
condenados, a que se decidise sobre a súa petición 
de indulto que, en moitos casos, era cursada polo 
propio xuíz que os condenou.

No referido á obxección de consciencia no ano 
95, constituíuse a Comisión Galega de Obxección 
de Conciencia (CGOC) como organismo oficial 
dependente  da  Consellaría  de  Xustiza.  O  seu 
obxectivo principal era o de unificar criterios e 
centralizar a xestión de todo o relacionado coa 
obxección na Galiza. Se ben a condición legal de 
obxector de consciencia e  o recoñecemento ofi-
cial de ‘entidade colaboradora’ continuaban a ser 

competencia dos organismos dependentes do 
Ministerio  de  Xustiza,  a  planificación  xeral  da 
oferta de prazas e a adscrición de destinos pasa-
ban as mans da CGOC. A ANOC tiña un represen-
tante con voz e voto nesta comisión, o que supuña 
un recoñecemento implícito como colectivo repre-
sentativo do movemento antimilitarista galego.

No campo da insubmisión, desenvolveuse a cam-
paña  PSS=Mili.  Insubmisión que  culminou  nunha 
manifestación nacional o 1 de abril en Compostela 
convocada pola  ANOC e  a  AFAOI,  á  cal  asistiron 
unhas 3.000 persoas. A finais de ano, realizáronse 
actos e concentracións nas cidades e vilas galegas 
contra as probas nucleares francesas do Pacífico Sur.

En decembro dese ano, a ANOC celebrou a súa 
III  Asemblea  Nacional  en  Compostela.  Nesta 
asemblea, a ANOC pasa a definirse abertamente 
como a «expresión organizativa do  Movemento 
Antimilitarista Galego (MAG)» e avoga pola aboli-
ción  de  todos  os  exércitos  regulares  do  mundo 
mais  sendo  consciente  de  que  o  militarismo  a 
enfrontar en primeira instancia era o do exército 
español. Con esta asemblea pretendíase relanzar 
o proxecto nacional do antimilitarismo galego na 
procura dunha maior  vertebración e  expansión 
organizativa, nun proceso de acumulación de for-
zas para continuar a loita por unha Galiza desmi-
litarizada como chanzo fundamental na consecu-
ción da soberanía política do pobo galego.* Acor-
douse ademais centrar a actuación en dúas cues-
tións prioritarias: o NCP e a PSS. Isto implicaba a 
elaboración dun discurso contra a inhabilitación 
e concretar os sectores aos cales dirixirse, aprobán-
dose lanzar unha campaña contra as consecuencias 

da aplicación do NCP para a primavera de 1996. 
Nesta  asemblea,  a  ANOC pasou  a  contar  cunha 
Coordinadora Nacional formada por un represen-
tante de cada colectivo integrado, xunto con seis 
persoas escollidas na asemblea para o desempeño 
de responsabilidades específicas, incluída unha 
portavocía da ANOC que sería exercida poste-
riormente polo insubmiso Xesús Manuel Domín-
guez Domínguez.

Coa entrada en vigor da Lei 6/1996, do 15 de 
xaneiro, do Voluntariado, a intención do Goberno 
era basicamente reducir o número de obxectores 
so pretexto de poder validar o tempo de realiza-
ción da PSS (ou mesmo da mili) mediante traballo 
voluntario  en  entidades  sen  ánimo  de  lucro. 
Desde a ANOC criticouse esta lei, toda vez que viña 
a reforzar a política de implantación da PSS ao 
pretender reducir a bolsa de obxectores.

Durante o ano 1996,  continuaron as presenta-
cións, xuízos e entradas en prisión de insubmisos. 
A loita antimilitarista mantívose a pé de rúa e cul-
minou nunha nova manifestación nacional o 25 de 
maio baixo o lema Nen prisión, nen inhabilitación. 
Insubmisión coa asistencia de milleiros de persoas. 
No verán desenvolveuse a campaña Nin obrigato-
rio, nin profesional: abolición do exército. Destacou 
nesta campaña a acción de protesta do 13 de xullo 
que consistiu en picar simbolicamente a fachada 
da Delegación de Defensa en Lugo por parte de 
antimilitaristas do colectivo Corneta Obxecta e a 
celebración  en  Cangas  do  Morrazo  dun  grande 
Concerto Antimilitarista organizado pola ANOC.

As accións dos colectivos antimilitaristas tenta-
ban ser imaxinativas e provocativas, buscando a 

complicidade da sociedade e apelando sempre ao 
sentido  do  humor  á  hora  de  ridiculizar  o  esta-
mento militar.  Neste  sentido,  marchas  de  apoio 
aos insubmisos presos, manifestacións antimilita-
ristas, actos simbólicos como encadeamentos nas 
portas das prisións, ocupacións de sedes dos par-
tidos  gobernamentais  (PSOE  primeiro  e  despois 
PP) ou engaiolamentos en prazas e espazos públi-
cos, foron moitas das accións que os colectivos e 
os grupos de apoio levaban adiante para visibili-
zar  socialmente  a  loita  antimilitarista  e  a  insu-
bmisión ao servizo militar e á prestación social.

Entre o 30 de novembro e o 1 decembro de 
1996 tivo lugar a IV Asemblea Nacional da ANOC. 
Nesta  asemblea,  analizouse  o  difícil  escenario 
aberto coa aplicación do Novo Código Penal e a 
conseguinte ‘morte civil’ para os insubmisos, así 
como os anuncios gobernamentais de profesiona-
lización das forzas armadas e supresión da mili. 
Isto levou a que a ANOC e o movemento antimili-
tarista apostasen, co ánimo de manter viva a loita 
antimilitarista, por un novo xeito de desobedien-
cia: a insubmisión nos cuarteis.

A INSUBMISIÓN NOS CUARTEIS

Conscientes da diminución da eficacia que tomaba 
a insubmisión,  tal  e  como se viña practicando, 
viuse necesario dar un salto táctico cualitativo na 
desobediencia civil. Coa insubmisión nos cuarteis 
pretendíase  dar  unha resposta  contundente  ao 
goberno español e á aplicación do NCP aos insu-
bmisos. Deste xeito, a insubmisión volvía aos ini-
cios  da  desobediencia,  enfrontándose  directa-

mente co estamento militar e situando de novo o 
exército no centro da loita antimilitarista.

A insubmisión nos cuarteis consistía na incor-
poración ao cuartel  militar  para cumprir  o  ser-
vizo militar, após asignación de destino por medio 
do tradicional sorteo de quintos. Logo de acadar a 
condición de soldado, o insubmiso abandonaba o 
cuartel, pasando á clandestinidade até proceder á 
súa entrega voluntaria mediante un acto público 
en que forzaría a súa detención.

Coa insubmisión nos cuarteis, tentábase resal-
tar de cara á sociedade o conflito existente entre o 
exército español e o movemento antimilitarista 
en torno ao servizo militar, á vez que se buscaba 
ampliar dito conflito ao modelo de exército profe-
sional que estaba a iniciar o seu proceso de 
implantación.

A insubmisión nos cuarteis estaba tipificada no 
Código Penal Militar como delito de desobedien-
cia permamente (artigo 102) ou deserción (artigo 
120). En ambos casos, a pena era de 2 anos e 4 
meses a 6 anos de prisión militar, tras a celebra-
ción dun Consello de Guerra  en tribunal militar. 
Antes do xuízo, os insubmisos nos cuarteis podían 
permanecer en prisión preventiva,  ben nas pri-
sións militares de Alcalá de Henares ou de Carta-
xena ben noutras (calabozos dos cuarteis ou pri-
sións civís).

No outono de 1996, a ANOC estaba xa a traba-
llar no desenvolvemento desta nova táctica que se 
materializou en xaneiro de 1997 nas persoas de 
Elías Rozas Álvarez e Ramiro Paz Correa, os cales 
se converteron nos primeiros insubmisos nos 
cuarteis do Estado español.

O apoio social a Elías e Ramiro non se fixo de 
rogar, ao celebrarse o 25 de xaneiro en Compostela 
unha  manifestación  co  lema  Solidariedade  con 
Elías e Ramiro. Non á represión. Insubmisión coa 
asistencia dunhas catro mil persoas. Esta foi a súa 
primeira aparición pública tras desertaren a finais 
do 96 e estaren varias semanas en paradoiro des-
coñecido. O 30 de xaneiro, a ANOC organiza un 
acto diante do Goberno Militar de Pontevedra para 
arroupar a súa entrega, mais non son arrestados 
ao non constar orde de busca e captura contra eles. 
Porén, o 9 de febreiro son detidos na Coruña e 
ingresan  preventivamente  na  Prisión  Militar  de 
Alcalá  de  Henares.  Tras  a  súa detención,  convo-
couse unha nova manifestación de apoio o 15 de 
marzo en Vilagarcía de Arousa. O 16 de maio, foron 
xulgados no Tribunal Militar da Coruña onde foron 
condenados respectivamente  a 2 anos e 4 meses 
(Elías) e 2 anos e 6 meses (Ramiro) de cadea.

En xullo,  a  Garda Civil  detivo Elías  e  Ramiro 
nos seus domicilios sen previo aviso e foron tras-
ladados  á  prisión  militar  de  Alcalá  de  Henares 
para o cumprimento de condena. En decembro, 
organizouse unha marcha desde Galiza até a pri-
sión  militar  de  Alcalá  de  Henares  en  solidarie-
dade cos insubmisos nos cuarteis encarcerados.* 
Elías e Ramiro contaron, a maiores da ANOC, coa 
cobertura e apoio do MOC de Madrid. Durante a 
súa estadía en prisión, foron obxecto de agresións 
e acoso por parte de celadores vinculados co grupo 
e ultradereita Bases Autónomas, o que acabou por 
ocasionarlles  sufrir  represalias  tales  como  o 
endurecemento do réxime de visitas. Despois de 
varias denuncias e queixas, un celador foi trasla-

dado a outra prisión. A difícil situación de Elías e 
Ramiro desatou unha campaña de solidariedade, 
con ocupacións de sedes do PP por todo o País, así 
como  contactos  cos  deputados  do  BNG  no  Con-
greso  Francisco  Rodríguez  e  Guillerme Vázquez 
para interesarse pola súa situación en prisión.

Tras os casos de Elías e Ramiro, continuaron os 
consellos  de  guerra  a  insubmisos  nos  cuarteis. 
Nos 22 xuízos celebrados entre 1997 e 2000, a acu-
sación foi de deserción e as condenas habitual-
mente foron de 2 anos e 4 meses de prisión, cele-
brándose 17 dos 22 xuízos no Tribunal Militar 4º 
da Coruña. Entre estes insubmisos aos cuarteis 
atopábanse os membros do MOCG da Coruña 
Alberto Naya  Suárez  e Joseph Ghanimé López, 
encarcerados tamén na prisión militar de Alcalá 
de Henares, aínda que no caso de Alberto Naya 
rematou de cumprir condena na prisión de Tei-
xeiro na Coruña.

A PROFESIONALIZACIÓN

DO EXÉRCITO ESPAÑOL E A FIN DA MILI

Coa  celebración  das  Eleccións  Xerais  do  3  de 
marzo de 1996, o PSOE de Felipe González, tras 
catorce anos no poder, perdía o goberno fronte ao 
PP. O rexeitamento xeneralizado da mili, sumado 
ao feito de que non se conformara unha maioría 
absoluta, obrigou o novo presidente do goberno, 
José María Aznar, a pactar con CiU e o PNV unha 
serie de medidas. Entre estas medidas incluíase a 
suspensión do servizo militar para 2003 e a subs-
titución do modelo mixto, abrindo así a porta á 
profesionalización das forzas armadas.

Nos anos 90, algúns estados europeos estaban 
inmersos  no  proceso  de  suspensión  do  servizo 
militar e de profesionalización das súas forzas 
armadas. Destes estados, o primeiro foi Bélxica en 
1992, seguida dos Países Baixos e Francia en 1997, 
pasando a completar a lista os anuncios de Portu-
gal e o Estado español aos cales seguirían outros 
estados na primeira década do século XXI.

Unha das consecuencias directas do proceso de 
profesionalización das forzas armadas foi o incre-
mento dos gastos militares. Ademais, este proceso 
foi  acompañado  dunha  potente  campaña  de 
lavado de imaxe do exército por medio do que se 
deu en chamar ‘misións humanitarias’ ou misións 
internacionais de paz, cando realmente non dei-
xaban de ser, en moitos casos, intervencións mili-
tares ao servizo do imperialismo norteamericano. 
A reivindicación dun exército profesional atendía 
á crecente necesidade da OTAN de dotarse de per-
soal especializado e cualificado para o manexo de 
armamento altamente tecnolóxico e para as ope-
racións de intervención inmediata en calquera 
parte do mundo. Neste sentido, a Guerra de Bos-
nia foi a grande oportunidade do militarismo 
español para limpar a má imaxe dun exército 
carente de lexitimación social e fortemente cues-
tionado pola mocidade. En 1994, coincidindo cos 
inicios da intervención da OTAN neste conflito, un 
grupo  de  obxectores  dos  destinados  en  Bosnia 
para realizar a prestación social denunciaron 
públicamente sentirse “instrumentalizados” polo 
Goberno  español  ao  tempo  que  tachaban  de 
inxustas a LOC e a PSS e pedían a supresión do SMO 
e a excarceración dos insubmisos.

O  anuncio  da  fin  da  mili  puxo  en  marcha  a 
denominada  Operación  parvo  o  último,  nun 
momento en que a obxección de consciencia era xa 
un fenómeno de masas no Estado español e se 
constatara na práctica o fracaso da PSS. En 1997, 
por vez primeira na Galiza, o número de obxecto-
res (9.966) foi superior ao de recrutas de reemplazo 
(9.296), o que constituíu todo un fito histórico. No 
noso país, en tres anos triplicárase o número de 
obxectores, que pasou de 10.538 en 1993 a 37.996 
en decembro de 1997 (ANOC 1998: 55).

En termos xerais,  a taxa de oposición ao ser-
vizo militar obrigatorio na Galiza foi moi superior 
á media do Estado español: case 9 puntos de dife-
renza. Deste xeito,  en 1997 son máis os mozos 
galegos que optan pola vía da obxección de cons-
ciencia ou insubmisión que aqueles que optan 
por se incorporaren ás filas do exército español. 
Resalta especialmente o caso de Lugo, cun 61% de 
mozos que deciden non realizar o servizo militar. 
Maior mérito teñen estas cifras nun contexto en 
que a Xunta de Galiza (a diferenza doutros gober-
nos autonómicos) se negaba expresamente a ofre-
cer información aos mozos en idade de incorpora-
ción a filas sobre as opcións legais de prórrogas, 
exencións ou da obxección de consciencia.

Por tanto, a consecución dese obxectivo (máis 
mozos galegos que non fan a  mili que os que a 
fan) foi o resultado do traballo meritorio –cabe 
lembrar que sen apoio das redes sociais  para a 
súa difusión– do movemento antimilitarista e de 
organizacións xuvenís como Galiza Nova.

En xuño de 1996, rexistrouse a cifra máis alta 
de insubmisos presos no Estado (348, dos cales 54 

estaban en segundo grao). Pouco antes da conce-
sión de indultos polo goberno do PP, o número de 
presos  mantívose  máis  ou  menos  estábel  (uns 
300), tendendo a decrecer. Porén, aínda en marzo 
de 1998 a Dirección Xeral de Institucións Peniten-
ciarias daba a cifra duns 70 insubmisos na cadea 
(MOC 2002: 220-221), entre eles varios galegos.

Coa reforma do código penal en 1998,* pro-
dúcense as  excarceracións dos insubmisos en pri-
sión civil ao suprimirse a pena de prisión e multa 
para os insubmisos á mili e a PSS, mais mantense, 
iso si,  penas de inhabilitación de 4 a 6 anos. Ao 
mesmo tempo, un goberno desesperado, ante as 
enormes cifras de obxección e a imparábel crise do 
modelo  de  recrutamento,  aprobou  unha  nova  lei 
reguladora da obxección de consciencia e da presta-
ción social,⁑ pola que se equiparaba a duración da 
prestación co tempo do servizo militar (9 meses).

O 13 de marzo de 1999 tivo lugar a VI Asemblea 
Nacional  da  ANOC  onde  se  acordou  mudar  de 
nome, pasando a ser Assembleia Nacional Antimi-
litarista (ANÁ)-ANOC.† Os esforzos da ANÁ-ANOC 
centraríanse  nas  mobilizacións  contra  a  Guerra 
de Kosovo (1998-1999), e na denuncia da interven-
ción da OTAN nese conflito, así como nas campañas 
de obxección fiscal e de apoio á insubmisión men-
tres non desaparecesen o servizo militar e a PSS.

Os chamados a filas, un de cada catro no ano 
2000, simplemente non acudían; deixaban pasar o 
tempo e convertíanse nunha especie de ‘insubmi-
sos pasivos’ en vista do improbábel do seu proce-
samento. A fins de 2000, segundo datos oficiais, 
eran  945.195  os  obxectores  recoñecidos  polo 
Ministerio de Xustiza e 940.000 os mozos que

tiñan diferentes tipos de prórroga para non incor-
porarse ao SMO ou á PSS. Mentres, calcúlase que 
o número de insubmisos no Estado era por volta 
de 20.000, dos cales máis de 400 serían galegos.*

O 18 de maio de 1999, o PP promulgou a Lei 
17/1999, do 18 de maio, de réxime do persoal das 
Forzas Armadas, en cuxa Disposición Transitoria 
18ª se faculta o Goberno para suspender o SMO, 
así como a PSS.

O impresionante incremento da obxección de 
consciencia legal, a presión do movemento de 
insubmisión e que de facto a mili xa non existía 
foron factores chave á hora de explicar o adianto 
da fin do servizo militar prevista inicialmente 
para 2003. Deste xeito, en novembro do ano 2000 
realizouse o último sorteo de quintos e o 9 de 
marzo de 2001 adiantábase a  fin da mili  coa  
publicación do decreto que suspendía o  servizo 
militar a partir do 31 de decembro.⁑ O por aquel 
entón Ministro de Defensa, o inefábel Federico 
Trillo, despedía o servizo militar cun ridículo á 
vez que solemne «Señoras y señores, se acabó la 
mili». Pois iso, descanse en paz.

Coa desaparición do servizo militar –e, por 
extensión,  da prestación social  substitutiva–,  o 
movemento antimilitarista de obxección de cons-
ciencia acadaba así un dos seus principais obxec-
tivos, constituíndo todo un logro froito de décadas 
de loita antimilitarista. Pola contra, a insubmisión 
perdía inevitabelmente presenza social a pesar de 
que continuaba a estar penalizada.

De feito en 2001, o galego Luís Villaverde con-
verteuse no último insubmiso de todo o Estado 
español en prisión civil, sen ser insubmiso nos 

cuarteis. Este caso foi un exemplo de compromiso 
e coherencia cos principios  antimilitaristas da 
insubmisión. Luís fora condenado en 1997 a unha 
pena de 2 anos 4 meses e 1 día de prisión por 
negarse a prestar o servizo militar, mais foi indul-
tado a petición do xuíz e foille aplicada, no seu 
lugar, unha  inhabilitación total polo tempo de 
condena. Luís continuou a traballar en diversas 
entidades públicas, polo que novamente foi xul-
gado e condenado a unha multa de 15.000 pesetas 
durante 15 meses por quebrantar a condena. Ao 
entender que, como insubmiso, non cometera 
delito algún, negouse a pagar a multa, motivo polo 
cal  ingresou  na  prisión  da  Lama  para  cumprir 
unha condena de sete meses e medio, onde ficaría 
até abril de 2002 (un mes máis tarde, o Congreso 
dos Deputados, a pesar das resistencias do PP, 
aprobaría a despenalización da insubmisión).

En xaneiro de 2002, sete insubmisos nos cuarteis 
continuaban a cumprir condena de cárcere en dis-
tintas prisións militares. A entrada en vigor en maio 
dese ano dunha nova reforma do Código Penal e do 
Código  Penal  Militar* eliminaba  os  delitos  de 
negativa a prestar o servizo militar ou a prestación 
social e o de deserción por parte de  soldados de 
reemplazo. Isto conduciu á excarceración definitiva 
dos últimos insubmisos nos cuarteis. Esta reforma 
tiña carácter retroactivo mais non reparador e afec-
tou uns 4.000 insubmisos,  algúns con sentenza 
firme con condenas de inhabilitación e outros con 
procesos abertos (OTR-PRESS 2002).

Coa suspensión da mili en 2001, que non aboli-
ción, e a despenalización da insubmisión en 2002, 
remataba un longo ciclo de mobilización antimili-

tarista e de desobediencia civil arredor da obxec-
ción de consciencia contra o servizo militar. Un 
ciclo que non tivo parangón con ningunha outra 
parte de Europa e que respondía a condicionantes 
históricos, sociais e políticos específicos da Galiza e 
do Estado español. O éxito da estratexia de con-
frontación  lanzada  polo  movemento  antimilita-
rista foi quen de pór contra as cordas o Estado, 
obrigándoo a forzar máquinas a medida en que ía 
in crescendo a contestación ao servizo militar.

A fin da mili foi unha conquista social histórica 
para o conxunto da sociedade, especialmente 
para milleiros de mozos galegos que xa non teñen 
que pasar pola experiencia do adoutrinamento 
españolista cuarteleiro. Neste sentido, é preciso 
reivindicar, máis unha vez, a contribución da 
obxección de consciencia e da insubmisión á con-
secución deste obxectivo e tamén a memoria de 
todo o traballo colectivo, a mobilización e a repre-
sión sufrida que foron necesarios para acadar o 
remate do servizo militar.

Porén, o retroceso do militarismo que supuxo a 
desaparición da mili veu acompañado do aumento 
dos orzamentos de defensa, da potenciación da 
industria militar e o comercio de armas e dunha 
política exterior agresiva co ingreso definitivo do 
Estado español na estrutura militar da OTAN.

O legado deste vizoso movemento social antimili-
tarista de obxección de consciencia e insubmisión 
non só foi rematar co servizo militar. O seu dis-
curso, antimilitarista, antiimperialista e pacifista 
deixou un pouso na sociedade galega que axuda a 
explicar o Non á Guerra! das multitudinarias mani-
festacións de 2003 contra a Guerra do Iraq.

EPÍLOGO.
A FIN DA MILI?

A partir de 1991, o modelo mixto de forzas arma-
das, con servizo militar obrigatorio, comezou a ser 
substituído por un modelo de forzas armadas pro-
fesionais  en moitos países europeos.  O primeiro 
foi Bélxica en 1992 e os últimos Alemaña e Serbia 
en 2011 (Ucraína que o abolira en 2012 reintrodu-
ciuno en 2014). Porén, no caso da UE, seis estados 
mantiveron  o  servizo  militar  (Austria,  Chipre, 
Dinamarca,  Estonia,  Finlandia  e  Grecia),  xunto 
con  Noruega,  Suíza,  Bielorrusia,  Moldavia,  Tur-
quía  e  Rusia que non forman parte  da UE.  Nos 
casos da República de Irlanda e Malta, o servizo 
no  exército  sempre  foi  voluntario,  así  como  en 
Luxemburgo  desde  1967  mentres  que  Islandia, 
que forma parte da OTAN, non ten exército.

Desde o ano 2014, a dinámica de suspensión do 
servizo militar viuse interrompida ao comezarse 
a falar do relanzamento do mesmo nalgúns estados 
da UE, baixo a escusa de sentir ameazada a súa 
seguridade. Neste sentido, estados como Letonia, 
Lituania, Suecia e Croacia  retomaron o servizo 
militar obrigatorio.*

Logo, entre os modelos que propoñen os 
estados europeos (principalmente da UE) para a

reintrodución do  servizo  militar,  achamos  que 
este pode ser básicamente de carácter voluntario 
ou obrigatorio. A súa duración pode oscilar entre 
unhas  poucas  semanas até algo máis dun ano e 
mesmo pode estar dirixido ao conxunto da poboa-
ción xuvenil (en concreto Suecia restituíu o SMO 
para homes e mulleres e Dinamarca ten previsto 
facer o mesmo para 2027).

Nun exercicio de cinismo extremo, a Primeira 
Ministra dinamarquesa, Mette Frederiksen, che-
gou a afirmar o seguinte: «Non nos rearmamos 
porque queremos a guerra. Rearmámonos porque 
queremos evitala».

Outros estados semellan decantarse por un ser-
vizo militar voluntario ou por un servizo civil.  No 
caso de Alemaña vense de aprobar unha lei  de 
servizo  militar  voluntario  que  inclúe  a  posibili-
dade de reintroducir o servizo militar obrigatorio 
en caso de non acadar os obxectivos agardados. 
Francia e Bélxica tamén veñen de implantar o 
servizo militar voluntario para homes e mulleres 
entre 18 e 25 anos con carácter remunerado.

Entre os factores con que se pretende xustificar 
esta reintrodución, pódense destacar os seguintes 
entre os sinalados por María P. Doñate (Doñate 
Sanz 2020):

1. A Guerra da Ucraína e as conflitivas relacións con 
Rusia, principalmente nos casos de Polonia, as 
Repúblicas Bálticas e o resto de integrantes da OTAN.

2. A diminución de reservistas nos últimos anos, 
principalmente pola falta de voluntarios* que 
permitisen contar cun continxente suficiente en 
caso de ser necesario. No caso do Estado español, 
o modelo de reservistas voluntarios, recollido na

Lei 17/1999, do 18 de maio, do Réxime do Per-
soal das Forzas Armadas, iniciouse en 2003 tras 
a suspensión do servizo militar obrigatorio.  A 
Lei 39/2007, do 19 de novembro, da carreira 
militar  sinala  que,  naquelas  situacións  de 
crise en que as necesidades da defensa non pui-
deren ser atendidas polos efectivos de militares 
profesionais (uns 120.000),  incorporaríanse ao 
exército os efectivos en condición de reservis-
tas. Segundo  fontes  militares,  calcúlase  que 
sería necesario contar  cuns  80.000  reservis-
tas  preparados  para  a  mobilización,  o  cal 
dista  moito  do  número actual de reservistas 
voluntarios  (sobre  3.000)  e  de  reservistas  de 
especial dispoñibilidade (algo máis de 10.000).

3.  A chamada crise da ‘identidade nacional’, 
referida a unha suposta falta de valores por 
parte,  fundamentalmente,  da  mocidade. Esta 
tese, que só se pode cualificar de perversa, atri-
búe ao servizo militar unha función social para 
combater a ‘fragmentación da sociedade’.⁑

Neste marco europeo, o Estado español non é alleo 
a estes debates, aínda que non o pareza. O actual 
goberno de PSOE-Sumar non emitiu aínda ningún 
pronunciamento sobre esta cuestión máis  alá de 
breves declaracións como a de 29 segundos da 
Ministra de Defensa, Margarita Robles, de que «no, 
no va haber servicio militar obligatorio en España, 
en absoluto», preguntada pola posibilidade de 
recuperación do SMO na Comisión de Defensa do 
Senado. Pola súa parte, no seo do PP hai tendencias 
que apostarían,  en caso de gobernar no Estado, 
pola  creación  dunha  especie  de  servizo  militar 
voluntario que incluiría instrución militar básica 
e se distinguiría da actual reserva voluntaria (El 
Confidencial  Digital 2018).  Desde logo,  co PP –e, 

parafraseando Marx– se a mili foi unha traxedia, 
o seu regreso adquire forma de farsa. En todo caso, 
o PP e VOX (que si levaba no  seu programa das 
Xerais de 2019 recuperar a mili) semellan estar 
máis centrados en reivindicar o incremento do 
gasto militar para a mellora da capacidade de 
intervención e o carácter ofensivo das forzas 
armadas españolas.

No caso do Estado español o debate sobre a rein-
trodución dalgún tipo de servizo militar é o elefante 
no medio da sala que, polo de agora, se tende a 
obviar. Sen lugar a dúbidas, o feito de que no Estado 
español se dese un movemento de obxección de 
consciencia e insubmisión –sen igual en ningún 
outro estado europeo– é un elemento que condi-
ciona poderosamente  calquera  intento de  intro-
dución deste debate na sociedade; así como o feito 
de que neste momento non haxa un goberno no 
Estado español con maioría absoluta garantida.

Así, a nova situación internacional está a resca-
tar un debate que parecía xa superado hai déca-
das. Ten a ver coa tentación de recuperación do 
servizo militar obrigatorio, entendendo que a 
nova  doutrina  militar  derivada  da  experiencia 
dos últimos conflitos (Iraq, Ucraína, Palestina) fai 
considerar novamente que a dotación numerosa 
dos continxentes militares (fundamentalmente na 
infantaría) é un elemento imprescindíbel para a 
consecución dos obxectivos.

Entendían os altos mandos militares da OTAN 
que  os  escenarios  de  combate  máis  previsíbeis, 
unha vez disolta a Unión Soviética, serían de carác-
ter convencional e asimétrico (o que eles definen 
como ‘loita contra o terrorismo’), ou de interven-

ción rápida nunha área moi concreta, o que 
demandaba corpos militares reducidos e con maior 
capacidade de  impacto  desde a  distancia.  E,  por 
suposto, cuns niveis de información e intelixencia 
fornecidas por vía satelitaria para garantir a maior 
letalidade, concreción e eficacia dos lanzamentos 
de mísiles por vía terrestre, aérea ou naval. Porén, 
manda a experiencia, que indica que non só mísi-
les e drons non tripulados son agora novas pezas 
imprescindíbeis nun escenario militar. Se do que se 
trata é de consolidar avances sobre o terreo, cóm-
pre manter numerosas tropas nese espazo, ben 
para o defender, ben para o conquistar.

É nese contexto e coas novas leccións aprendi-
das  das  últimas contendas  bélicas  cando,  xa  en 
pleno século XXI, e coa nova estratexia EUA-OTAN 
fronte a Rusia e fundamentalmente contra a 
China, varios estados da UE e da OTAN, que no 
seu día  decidiron –tal  e  como fixo  o  Estado 
español– eliminar o servizo militar obrigatorio e 
profesionalizar plenamente as súas forzas arma-
das, volven reconsiderar a alternativa do servizo 
militar como opción válida e necesaria.

Con estes antecedentes, o exército español pre-
cisa dun forte incremento de efectivos. O Ministe-
rio de Defensa está a incrementar o número de 
efectivos de persoal militar en servizo activo, que-
rendo acadar a cifra de persoal necesario fixado 
polo JEMAD na Planificación da Defensa a través 
do Obxectivo de Capacidades Militares (OCM) que 
garanta a plena operatividade das FAS. Vai supoñer 
unha oferta total para o ano 2026 de 11.913 novas 
prazas, das que 2.863 serán para ingreso nos cen-
tros de formación de oficiais e suboficiais e 9.050 

para acceder á condición de militar de tropa ou 
mariñeiría.  Esta  oferta  de  prazas  duplica  o 
número das ofertadas en 2017. Con esta Planifica-
ción  quedan  garantidas  (só  para  este  ano)  as 
necesidades operativas de demanda das estrutu-
ras de mando e control nas Organizacións Inter-
nacionais  de  Seguranza  e  Defensa  (OTAN,  UE). 
Mais  cómpre  substancialmente  aumentar  esa 
cifra. E aí é onde poderían entrar as previsións de 
restablecemento do servizo militar obrigatorio no 
Estado español. Ademais, a Lei Lei 36/2015, de 28 
de  setembro,  de  ‘Seguridad Nacional’,  aprobada 
polo  PP,  PSOE  e  UPyD,  permítelle  ao  Goberno 
español mobilizar a toda persoa maior de idade 
para seguir as directrices do “Consejo de Seguri-
dad Nacional” cando se declare unha situación de 
crise, incluíndo contexto bélico.

En 2023, bateuse a marca de conflitos armados 
no mundo desde a II Guerra Mundial (La Van-
guardia 2024). Entre estes conflitos, destacan 
a Guerra da Ucraína, o da Palestina co xenocidio 
perpetrado en Gaza polo sionismo israelí e a 
extensión do conflito a todo o Oriente Próximo ou 
as tensións na zona Asia-Pacífico e no Sahel (onde 
se está a librar unha cruel guerra civil no Sudán). 
Ao  tempo  xurden  novos  conflitos  (bombardeos 
sobre Nixeria, ameaza de ocupación de Groenlan-
dia, os ataques a Venezuela ou o recrudecemento 
do bloqueo económico a Cuba) e guerras como as 
iniciadas en 2026 polos EUA e Israel contra Irán e 
Líbano, nun claro exemplo de agresións imperialis-
tas á marxe de calquera legalidade internacional.

Ademais,  este  escenario  bélico  é  empregado 
por estados da UE e da OTAN para introducir un 

discurso ideolóxico de medo e inseguridade fronte 
a supostos inimigos externos, como a China ou 
Rusia, presentados como ameazas inminentes co 
obxectivo  de  lexitimar  a  guerra,  o  aumento  do 
gasto militar e a restauración do servizo militar. 
Asistimos, pois,  nun contexto de transformación 
do sistema internacional cara a multipolaridade e 
onde os EUA tentan desesperadamente manter a 
súa hexemonía global,  a unha escalada belicista 
global da cal os EUA e a OTAN son as grandes res-
ponsábeis. Esta vaga imperialista supón, ademais, 
un  incremento  considerábel  do  gasto  militar:  a 
maioría dos estados da OTAN aumentaron dito 
gasto en 2023, representando a súa participación 
combinada 28% do orzamento total da Alianza 
Atlántica, que é a cifra máis alta da década, 
segundo o estudo do Instituto Internacional de 
Investigación para a Paz (SIPRI) de Estocolmo 
(BBC News Mundo 2024). Con este panorama, os 
riscos dun grande conflito mundial nun futuro 
próximo son máis que evidentes.

En marzo de 2025, o BNG liderou a nivel de 
Estado a oposición contra a escalada belicista 
actual ao presentar no Congreso dos Deputados 
unha moción que obrigou a fixar posición a todas 
as forzas políticas con representación na Cámara 
Baixa. Entre os seus puntos de acordo recollía a 
oposición ao Plan ReArmar Europa liderada pola 
presidenta da Comisión Europea, Ursula von der 
Leyen, de constituír un fondo de 800.000 millóns 
de euros para gastos de defensa e compra de 
armamento (oposición a este gasto que tamén foi 
mantida polo BNG no Parlamento Europeo). Ao 
mesmo tempo, tamén se instaba a desistir de cal-

quera intento de incrementar o gasto militar, coa 
conseguinte diminución de recursos para políticas 
sociais (sanidade, educación, servizos sociais...), así 
como a renunciar a participación do Estado español 
na OTAN e reclamar a súa disolución.

Na última cimeira da OTAN na Haia, decorrida 
en xuño de 2025 (a vindeira terá lugar en Ankara en 
xullo de 2026, como xa se mencionou), o presidente 
do goberno español  confirmaba  oficialmente que 
o Estado español gastaría de inmediato o 2,1%  do 
PIB en armamento, superando así o compromiso 
formulado  por el  mesmo no anterior encontro 
atlantista. Alén deste feito, e no contexto dunha 
polémica máis aparencial  que real,  subscribía un 
"acordo político" co resto de estados membros da 
alianza imperialista para seguir multiplicando o 
gasto belicista até chegar ao 5% do PIB do seu arma-
mento. Nun difícil equilibrio, diferenciaba entre a 
visión de "socio e amigo" dos Estados Unidos e da 
OTAN, entendendo a chegada ao 5% como "manifes-
tación de vontade política" e non tanto "obxectivo 
verificábel ao curto prazo", e ao tempo informaba 
dunha suposta negociación para permitir que o 
Estado español non  chegase a esa cifra de gasto. 
Porén, só un día após declaracións arrogantes sobre 
este asunto por parte do presidente norteamericano 
Donald Trump, secundadas polo seu lacaio servil, o 
secretario xeral da OTAN, Mark Rutte, o Goberno 
español  xa  anunciaba  a  construción  dun portaa-
vións (coa correspondente aviación embarcada), 
dous buques de proxección estratéxica, incre-
mento do número de submarinos tipo S-80,  lanza-
mísiles SILAM, máis cazabombardeiros Eurofi-
ghter, entre outros programas de armamento ofen-

sivo.  Esas novas adquisicións superan con moito 
o tan cacarexado e xa hiperbólico 2,1% de gasto 
en armamento.

Aliás, o aumento do gasto en armamento pre-
cisa ir acompañado do aumento tamén de persoal 
militar. Neste sentido, un terzo dos estados da 
OTAN implantaron o servizo militar obrigatorio, 
mentres outros estados, como xa se indicou, están 
barallando algunha fórmula de recrutamento.

O militarismo tamén avanza na Galiza baixo a 
forma dunha estratexia de militarización social e 
simbólica (presenza militar en eventos civís e reli-
xiosos, xuras civís de bandeira, campañas en cen-
tros educativos ou actos e desfiles militares polo 
Día das Forzas Armadas que en 2026 tivo o seu 
acto central na cidade de Vigo) dirixida a normali-
zar a presenza das forzas armadas, a Garda Civil 
e a policía española na sociedade galega co conse-
guinte reforzo tamén do españolismo.

Logo, fronte a un militarismo á alza, hoxe é 
máis necesario que nunca recuperar os principios 
e valores do antimilitarismo e do pacifismo, así  
como a súa capacidade mobilizadora. Ao mesmo 
tempo, desde unha postura antiimperialista e de 
respecto á soberanía dos pobos, é preciso apostar 
polo desarmamento e a resolución pacífica e 
democrática dos conflitos.

Por último, no caso do Estado español, en 2026 
cúmprense 25 anos da suspensión da mili mais, 
como se dun virus latente se tratase, continúa a 
ser unha ameaza que pende sobre a mocidade 
galega actual; unha mocidade que é allea ao que sig-
nificou a mili para as xeracións de mozos que a 
precederon. Neste sentido, non por tópico deixa 

de ser menos certo que os dereitos e conquistas 
sociais que se esquecen e non se defenden, como 
a obxección de consciencia e a fin da mili, rema-
tan por perderse. Teñamos isto sempre presente.

id=BOE-A-1997-21603

» Lei 22/1998, do 6 de xullo, reguladora da obxec-

do Código penal, e a Lei orgánica 13/1985, do 9 

car/act.php?id=BOE-A-2011-5296

» Ley 36/2015, de 28 de septiembre, de Seguridad 
Nacional. https://www.boe.es/buscar/act.php?id= 

APÉNDICE:
OS NOMES DA INSUBMISIÓN

1989–2002

Dos máis de 400 insubmisos galegos estimados, a 
seguinte listaxe comprende os insubmisos que fixe-
ron pública a súa declaración de insubmisión, ben 
a través de actos de presentación ou axuizamentos.

Abraira Sobrado Miguel Anxo, Insubmiso á PSS; 
Acero  Fuentes  Carlos,  Sen  máis  datos;  Alonso 
Alonso Fidel, Insubmiso á PSS; Alonso Casal Anxo, 
Insubmiso ao SMO; Alonso Sánchez Xosé Carlos, 
Insubmiso  ao  SMO;  Álvarez  Pérez  Xurxo,  Insu-
bmiso á PSS; Alvite Rueda Santiago, Insubmiso ao 
SMO;  Amado  Reino  Xesús,  Insubmiso  ao  SMO; 
Arce Alberte, Sen máis datos; Arranz Iglesias Mar-
cos,  Insubmiso  ao  SMO;  Belho  Cortiço  Vítor  M., 
Insubmiso  ao  SMO;  Bello  Losada  Xoán  Manuel, 
Insubmiso  á  PSS;  Blanco  Álvarez  Xosé  Manuel, 
Insubmiso á PSS; Brea Francisco, Sen máis datos; 
Caamaño  Antón,  Insubmiso  ao  SMO;  Cabaleiro 
Vítor  Manuel,  Sen máis  datos;  Cabaleiro  Carlos, 
Sen máis datos; Cabanas Parrado Xosé Luís, Insu-
bmiso á PSS; Caramuxo Santiago, Sen máis datos; 
Caride Correa Manuel, Insubmiso ao SMO; Carro-
deguas Alexandre,  Insubmiso ao SMO; Carvalho 

Manuel, Sen máis datos; Casal Arantes Lino Antó-
nio, Insubmiso ao SMO; Castro Xabier, Insubmiso 
á  PSS;  Cendón Alexandre,  Sen  máis  datos;  Cen-
teno Paradela Rubén, Insubmiso ao SMO; Conde 
Fernández Ricardo, Insubmiso ao SMO; Cordeiro 
Budiño  Xan  Xosé,  Insubmiso  ao  SMO;  Correa 
Xoán Carlos,  Insubmiso ao SMO; Correa Piñeiro 
Manuel, Insubmiso á PSS; Costas Esteves Xavier, 
Insubmiso  ao  SMO;  Crestar  Pena  Duarte,  Insu-
bmiso  ao  SMO;  del  Buey  Fernández  Francisco, 
Insubmiso  á  PSS;  Diéguez  Francisco,  Sen  máis 
datos; Domínguez Domínguez Xesús, Insubmiso á 
PSS;  Edrosa  Ramos  Mário,  Insubmiso  ao  SMO; 
Fariña  Roberto,  Insubmiso  ao  SMO;  Fernández 
Dobarro  Belisario,  Insubmiso  á  PSS;  Fernández 
Xavier,  Sen  máis  datos;  Fernández  Paz  Miguel 
Anxo, Sen máis datos; Fernández Mariño Ramón, 
Insubmiso á PSS; Ferreirós Sánchez Cristian, Insu-
bmiso ao SMO; Filgueira Touriño Xosé Fernando, 
Insubmiso ao SMO; García Caamaño António, 
Insubmiso ao SMO; García Aguiño César, Insu-
bmiso á PSS; García Campos Luís, Sen máis datos; 
García Bermúdez Rubén, Insubmiso á PSS; Ghanimé 
López Yusef, Insubmiso nos cuarteis; Giráldez Río 
Olímpio, Insubmiso á PSS; González Poza Roberto, 
Insubmiso ao SMO; González Vilas  Xosé Manuel, 
Insubmiso á PSS; Grandal Pita Antón, Insubmiso á 
PSS; Granha Mosquera Emílio, Insubmiso ao SMO; 
Hernández  Mouriño  Andrés,  Insubmiso  á  PSS; 
Horta  Óscar,  Sen  máis  datos;  Ledo  Xosé  Antón, 
Sen máis datos; Lobeira Domínguez Bieito, Insu-
bmiso  ao  SMO;  López  Xosé  Luís,  Insubmiso  ao 
SMO;  López  Rei  Ernesto,  Insubmiso  ao  SMO; 
López García Jorge, Insubmiso á PSS; López Martí-

nez  Marcos,  Sen máis  datos;  López  Pazo  Diego, 
Insubmiso  á  PSS;  Lourenzo  Penela  Francisco, 
Insubmiso á PSS; Lozano Xosé Antonio, Insubmiso 
á PSS; Luengo García Xesús, Insubmiso total; Mal-
var Cortizo Fernando, Insubmiso á PSS; Manrique 
Francisco, Insubmiso á PSS; Martínez Pérez César, 
Insubmiso  á  PSS;  Morais  Álvarez  Carlos,  Insu-
bmiso  ao  SMO;  Moreira  Rodríguez  Pablo,  Insu-
bmiso á PSS; Naya Suárez Alberto, Insubmiso nos 
cuarteis; Noia Carlos, Insubmiso á PSS; Noya Mén-
dez Javier, Sen máis datos; Olveira Francisco, Sen 
máis  datos;  Paramós  Veiga  Xosé  Manuel,  Insu-
bmiso  á  PSS;  Paredes  Carlos,  Sen  máis  datos; 
Patiño Penya Pedro Pablo, Insubmiso ao SMO; Paz 
García  Anxo,  Insubmiso  ao  SMO;  Paz  Correa 
Ramiro,  Insubmiso  nos  cuarteis;  Pazos  Xurxo, 
Insubmiso ao SMO;  Peña Eduardo,  Insubmiso á 
PSS;  Peña  Meis  Pedro  Pablo,  Insubmiso  á  PSS; 
Peregrino Fracisco, Insubmiso ao SMO; Peres Biei-
tes  Jesus,  Insubmiso  á  PSS;  Pérez  Rei  Manuel, 
Insubmiso ao SMO; Pérez Fernández Alexandre, 
Insubmiso  ao  SMO;  Polo  Martiño,  Insubmiso  á 
PSS;  Porto  Muíño  Xabier,  Insubmiso  ao  SMO; 
Pouso  Iglesias  Francisco,  Insubmiso  ao  SMO; 
Rasero Mario, Sen máis datos; Rei Muñiz Carlos, 
Insubmiso á  PSS;  Ceinos Óscar,  Sen máis  datos; 
Real  Héctor,  Insubmiso  á  PSS;  Rey  Fraile  Xosé 
Ramón,  Insubmiso  ao  SMO;  Rivas  José  Ramón, 
Sen  máis  datos;  Roade  Espantoso  Xabier,  Insu-
bmiso ao SMO; Rodríguez Gómez Fernando, Insu-
bmiso ao SMO; Rodríguez de Regueira Ladislao, 
Insubmiso ao SMO; Rodríguez Picos Xabier, Insu-
bmiso á PSS;  Rodríguez Xulio,  Insubmiso á PSS; 
Rodríguez  Castro  Manuel,  Insubmiso  á  PSS; 

Rodríguez  Larrinaga  Asier,  Insubmiso  á  PSS; 
Rodríguez Francisco, Insubmiso ao SMO; Romero 
Lorenzo Emilio,  Insubmiso ao SMO; Rozas Álva-
rez Elías, Insubmiso nos cuarteis; Rumbo Salgado 
Francisco,  Insubmiso  ao  SMO;  Sacau  Fontenla 
José  Luís,  Insubmiso  ao  SMO;  Sánchez  Ibarra 
Gabriel,  Insubmiso ao SMO; Sánchez Pardo San-
tiago, Sen máis datos; Sánchez Crestar Carlos, Sen 
máis  datos;  Sánchez  Mestre  Carlos,  Sen  máis 
datos;  Sande Gómez Carlos,  Insubmiso ao  SMO; 
Santos de los Santos Xoán Andrés, Insubmiso ao 
SMO;  Seixas  Xosé  Manuel,  Sen  máis  datos; 
Serrano  Miguel,  Insubmiso  ao  SMO;  Serrano 
Roberto,  Insubmiso  ao  SMO;  Solla  Miguel,  Sen 
máis datos; Teixeiro López Fernando, Insubmiso 
ao  SMO;  Rodríguez  Redondo  Modesto  Toríbio, 
Insubmiso  á  PSS;  Valcárcel  Xurxo,  Insubmiso  á 
PSS;  Valeiras  Roldán  Xosé  María,  Insubmiso  á 
PSS;  Varela  Balay  Pascual,  Insubmiso  ao  SMO; 
Veiga  Gil  Anxo,  Insubmiso  á  PSS;  Vila  Calviño 
Xesús, Insubmiso á PSS; Vila Táboas Pedro Pablo, 
Insubmiso á PSS; Vila Tino, Sen máis datos; Villar 
Gutiérrez  Ignacio,  Insubmiso  á  PSS;  Villaverde 
José,  Insubmiso ao SMO; Villaverde Caride Luís, 
Insubmiso ao SMO; Xende Barbeito Antón, Insu-
bmiso ao SMO.

ANEXO 1
SIGLAS

AFAOI: Asociación de Familiares e Amigos/as 
de Obxectores e Insubmisos

ANÁ-ANOC: Assembleia Nacional Antimilitarista 
-ANOC

ANOC: Asemblea Nacional de Obxección de 
Consciencia

AOC: Asociación de Obxectores de Consciencia
BOE: Boletín Oficial do Estado
CGOC: Comisión Galega de Obxección de 

Consciencia
CNOC: Consejo Nacional de Objeción de 

Conciencia
CNOP: Coordenadora Nacional de 

Organizacións Pacifistas
LOC: Lei de Obxección de Consciencia
LOSM: Lei Orgánica do Servizo Militar
MAG: Movemento Antimilitarista Galego
MOC: Movemento de Obxección de Consciencia
MOCG: Movemento de Obxección de Consciencia 

Galego
NCP: Novo Código Penal
SM: Servizo Militar
SMO: Servizo Militar Obrigatorio

OPSOC: Oficina para la Prestación Social de 
Objetores de Conciencia

OTAN: Organización do Tratado do Atlántico 
Norte

PNL: Proposición Non de Lei
PSS: Prestación Social Substitutiva

152 — Antimilitarismo na Galiza — ideas impresas 11



ANEXO 2
GALERIA

Elías Rozas e Ramiro Paz, primeiros insubmisos nos cuarteis

Manifestación antimilitarista en Compostela en 1994.

Acción en Ferrol nos anos 90 contra o gasto militar.

Manifestación en Vigo en 1996 pola entrada en prisión de 
Manuel Caride.

Forcexeo coa Garda Civil durante a concentración de apoio a 
Xosé Lois Cabanas o día do seu ingreso na prisión de Bonxe 

(1995).

Comitiva antimilitarista de Galiza Nova

Autocolante de Galiza Nova do Salnés a favor
da liberdade dos insubmisos galegos.

Autocolante de Galiza Nova contra a mili.

Autocolante de Galiza Nova a favor da insubmisión .

Estampa do Deus dos feixistas, de Alfonso D. Rodríguez Castelao no álbum Galicia Mártir, 
a través da que ilustra unha comparativa entre o fascismo e o militarismo

EXPLICIT

Este livro saiu do prelo
en maio de 2026

em Compostela, 
 Galiza.

Foi
 desenhado,

diagramado e impresso
na Cooperativa Gráfica Sacauntos.

Utilizamos 100% software livre
— GIMP, Inkscape, Scribus e LibreOfÏce —
 no sistema operacional Ubuntu GNU/linux,

e a família de tipografias abertas 
Noto Serif, Noto Sans e

 Noto Mono.

O papel
do miolo é o.set de 90g/m²

 e o da capa a mesma cousa em 300g/m²,
ambos provintes de exploraçons sustentáveis.

A maquinária da nossa imprenta
utiliza energia 100% renovável

gerida por cooperativas galegas.

